
ТОВЬЁГ ҮЙЛДСЭН:




Б.НАРАНТУЯА
Монгол Улсын Их Хурлын 2010 оны хаврын ээлжит чуулганы 2010 оны 5 дугаар сарын 14-ний өдөр /Баасан гариг/-ийн хуралдаан 10 цаг 21 минутад Төрийн ордны УИХ-ын чуулганы нэгдсэн хуралдааны танхимд эхлэв. 

УИХ-ын дарга Д.Дэмбэрэл ирц, хэлэлцэх асуудлын дарааллыг танилцуулж, хуралдааныг даргалав.  


Өглөөний нэгдсэн хуралдаанд ирвэл зохих 76 гишүүнээс 58 гишүүн ирж, 76.2 хувийн ирцтэй байв. Үүнд: 

Чөлөөтэй: Б.Батбаяр, Су.Батболд, Сүх.Батболд, Ж.Батсуурь, Ц.Дашдорж, Х.Тэмүүжин.


Өвчтэй: С.Баяр, А.Тлейхан. 

Тасалсан: Н.Алтанхуяг, Р.Амаржаргал, Х.Баттулга, С.Баярцогт, Д.Ганхуяг, Л.Гүндалай, Г.Занданшатар, Д.Зоригт, Ж.Энхбаяр, С.Эрдэнэ. 

Хоцорсон: Ц.Батбаяр -0.15, Г.Баярсайхан -0.20, Л.Гантөмөр -0.30, Ц.Даваасүрэн -0.10, Даш.Зоригт -0.25, Э.Мөнх-Очир -0.25, Х.Наранхүү -0.15, Ц.Нямдорж -0.25, Д.Одбаяр -1.00, Д.Одхүү -0.25, С.Оюун -0.20, Д.Оюунхорол -0.35, Ш.Сайхансамбуу -0.40, Ч.Улаан -0.50, Ч.Хүрэлбаатар -0.41, О.Чулуунбат -2.05, Д.Энхбат -0.25, Ө.Энхтүвшин -0.20.

Нэг. Жендэрийн эрх тэгш байдлыг хангах тухай хуулийн төсөл, Засгийн газрын хуульд нэмэлт, өөрчлөлт оруулах тухай, Хөдөлмөрийн тухай хуульд нэмэлт оруулах тухай, Төрийн албаны тухай хуульд нэмэлт, өөрчлөлт оруулах тухай, Хууль, Улсын Их Хурлын бусад шийдвэрийн төсөл боловсруулах, өргөн мэдүүлэх журмын тухай хуульд нэмэлт, өөрчлөлт оруулах тухай, Зар сурталчилгааны хуульд нэмэлт оруулах тухай, Монгол Улсын Хүний эрхийн Үндэсний Комиссын тухай хуульд нэмэлт оруулах тухай, Иргэний хуульд нэмэлт оруулах тухай, Төсвийн байгууллагын удирдлага, санхүүжилтийн тухай хуульд нэмэлт оруулах тухай хуулийн төслүүд, Хууль хэрэгжүүлэх зарим арга хэмжээний тухай Улсын Их Хурлын тогтоолын төсөл /хэлэлцэх эсэх/ 


Хэлэлцэж буй асуудалтай холбогдуулан Монгол Улсын Засгийн газрын гишүүн, Эрүүл мэндийн сайд С.Ламбаа, Ерөнхий сайдын ахлах зөвлөх, Жендэрийн эрх тэгш байдлын Үндэсний хорооны дэд дарга Б.Долгор, Хууль зүй, дотоод хэргийн дэд сайд В.Удвал, Жендэрийн тэгш байдлын Үндэсний хорооны ажлын албаны дарга Б.Энхсайхан, Сангийн яамны Төрийн захиргааны удирдлагын газрын ахлах мэргэжилтэн Д.Цэдэнбал, “Гал голомт хөдөлгөөн” төрийн бус байгууллагын тэргүүн Д.Мөнхөө, УИХ-ын Тамгын газрын Эрх зүй, хууль тогтоомжийн хэлтсийн дарга Д.Насанжаргал, зөвлөх Л.Лхагвасүрэн, Нийгмийн бодлого, боловсрол, соёл, шинжлэх ухааны байнгын хорооны зөвлөх Б.Баярмаа, референт Р.Болормаа нарын бүрэлдэхүүнтэй ажлын хэсэг байлцав. 

Тогтоолын төслийн талаархи төсөл санаачлагчийн илтгэлийг Монгол Улсын Засгийн газрын гишүүн, Эрүүл мэндийн сайд С.Ламбаа танилцуулав.

Төсөл санаачлагчийн илтгэлтэй холбогдуулан УИХ-ын гишүүн Ж.Сүхбаатар, Х.Баделхан, Н.Ганбямба, Д.Балдан-Очир нарын асуусан асуултад Монгол Улсын Засгийн газрын гишүүн, Эрүүл мэндийн сайд С.Ламбаа, ажлын хэсгээс Б.Долгор, Д.Мөнхөө нар хариулж, тайлбар хийв. 

Тогтоолын төслийг хэлэлцэх эсэх асуудлаар Нийгмийн бодлого, боловсрол, соёл, шинжлэх ухааны байнгын хорооноос гаргасан санал, дүгнэлтийг УИХ-ын гишүүн Д.Очирбат танилцуулав. 


Байнгын хорооны санал, дүгнэлттэй холбогдуулан УИХ-ын гишүүн Д.Энхбат, З.Энхболд, Н.Ганбямба, Х.Жекей, Д.Батбаяр, Б.Бат-Эрдэнэ нарын асуусан асуултад Байнгын хорооны дарга, УИХ-ын гишүүн Д.Арвин, УИХ-ын гишүүн Д.Оюунхорол, Д.Очирбат нар хариулж, тайлбар хийв. 


УИХ-ын гишүүн Р.Раш, Х.Баделхан, Д.Хаянхярваа, С.Оюун, Л.Гантөмөр нар санал хэлэв. 

Д.Дэмбэрэл: Жендэрийн эрх тэгш байдлыг хангах тухай хуулийн төсөл, Засгийн газрын хуульд нэмэлт, өөрчлөлт оруулах тухай, Хөдөлмөрийн тухай хуульд нэмэлт оруулах тухай, Төрийн албаны тухай хуульд нэмэлт, өөрчлөлт оруулах тухай, Хууль, Улсын Их Хурлын бусад шийдвэрийн төсөл боловсруулах, өргөн мэдүүлэх журмын тухай хуульд нэмэлт, өөрчлөлт оруулах тухай, Зар сурталчилгааны хуульд нэмэлт оруулах тухай, Монгол Улсын Хүний эрхийн Үндэсний Комиссын тухай хуульд нэмэлт оруулах тухай, Иргэний хуульд нэмэлт оруулах тухай, Төсвийн байгууллагын удирдлага, санхүүжилтийн тухай хуульд нэмэлт оруулах тухай хуулийн төслүүд, Хууль хэрэгжүүлэх зарим арга хэмжээний тухай Улсын Их Хурлын тогтоолын төслийг хэлэлцье гэсэн саналыг дэмжье. 

Зөвшөөрсөн

44


Татгалзсан 

 6


Бүгд


50


88.0 хувийн саналаар дэмжигдлээ. 

Хуулийн төслийг анхны хэлэлцүүлэгт бэлтгүүлэхээр Нийгмийн бодлого, боловсрол, соёл, шинжлэх ухааны байнгын хороонд шилжүүлэв.

Д.Дэмбэрэл: Өглөөний чуулганы нэгдсэн хуралдааныг 12 цаг 00 минутад завсарлуулан үдээс хойшхи чуулганы нэгдсэн хуралдааныг 14.00 цагаас эхлүүлье гэсэн горимын саналыг дэмжье. 

Зөвшөөрсөн

34


Татгалзсан 

15


Бүгд


49


69.4 хувийн саналаар дэмжигдлээ. 
Өглөөний хуралдаан 12 цаг 00 минутад завсарлав. 

Үдээс хойшхи хуралдаан 14 цаг 29 минутад эхэлж, ирвэл зохих 76 гишүүнээс 56 гишүүн ирж 73.6 хувийн ирцтэй байв.Үүнд:

Чөлөөтэй: Су.Батболд, Сүх.Батболд, Ж.Батсуурь, Ц.Дашдорж, Х.Тэмүүжин.


Өвчтэй: С.Баяр, А.Тлейхан. 

Тасалсан: З.Алтай, Н.Алтанхуяг, Р.Амаржаргал, Д.Арвин, Х.Бадамсүрэн, Я.Батсуурь, Х.Баттулга, Д.Ганхуяг, Г.Занданшатар, Д.Зоригт, Даш.Зоригт, Ц.Мөнх-Оргил, Э.Мөнх-Очир, Ц.Цэнгэл, Д.Энхбат, Ж.Энхбаяр. 

Хоцорсон: Б.Батбаяр -1.20, С.Оюун -0.30, Р.Раш -0.10.

УИХ-ын дэд дарга Н.Энхболд /15.10-15.35 цагт/, УИХ-ын дарга Д.Дэмбэрэл /15.35-18.45 цагт/ нар ирцийг танилцуулж, хуралдааныг даргалав.  

Хоёр. Монгол Улсын Ерөнхий Прокурорыг томилох саналын талаар зөвшилцөх


Хэлэлцэж буй асуудалтай холбогдуулан Ерөнхийлөгчийн Тамгын газрын дарга Д.Дорлигжав, Ерөнхийлөгчийн эрдэс баялаг, эрчим хүч, дэд бүтцийн бодлогын зөвлөх П.Цагаан, УИХ-ын Тамгын газрын Нарийн бичгийн дарга С.Магнайсүрэн, Эрх зүй, хууль тогтоомжийн хэлтсийн дарга Д.Насанжаргал, Хууль зүйн байнгын хорооны зөвлөх Ж.Энхбаяр, референт Б.Хонгорзул нарын бүрэлдэхүүнтэй ажлын хэсэг байлцав. 

Улсын Ерөнхий прокуророор томилох тухай Монгол Улсын Ерөнхийлөгчийн саналыг Ерөнхийлөгчийн зөвлөх П.Цагаан танилцуулав.

Танилцуулгатай холбогдуулан УИХ-ын гишүүн Ш.Сайхансамбуугийн асуусан асуултад Ерөнхийлөгчийн Тамгын газрын дарга Д.Дорлигжав хариулж, тайлбар хийв. 


УИХ-ын гишүүн Э.Бат-Үүл, Ц.Шинэбаяр нар санал хэлэв. 

 
Д.Дэмбэрэл: Дамбий овогтой Дорлигжавыг Улсын Ерөнхий прокуророор томилох гэсэн саналыг дэмжье. 

Зөвшөөрсөн

52


Татгалзсан 

 3


Бүгд


55


94.5 хувийн саналаар дэмжигдлээ. 

Монгол Улсын Ерөнхий Прокурорыг томилох зөвшилцлийн саналыг Монгол Улсын Ерөнхийлөгчид хүргүүлэхээр тогтов.

Уг асуудлыг 14 цаг 50 минутад хэлэлцэж дуусав. 

Гурав. “Монгол мал” үндэсний хөтөлбөр батлах тухай Улсын Их Хурлын тогтоолын төсөл /анхны хэлэлцүүлэг/ 
Хэлэлцэж буй асуудалтай холбогдуулан Хүнс, хөдөө аж ахуй, хөнгөн үйлдвэрийн дэд сайд Ж.Сауле, мөн яамны Хөдөө аж ахуйн усжуулалт, эдэлбэр газрын харилцааны хэлтсийн дарга Б.Биньеэ, Мал аж ахуйн бодлогын хэрэгжилтийг зохицуулах газрын дарга П.Ганхуяг, Улсын мал эмнэлэг, үржлийн газрын дарга П.Дамдиндорж, УИХ-ын Тамгын газрын Нарийн бичгийн дарга С.Магнайсүрэн, Эрх зүй, хууль тогтоомжийн хэлтсийн дарга Д.Насанжаргал, зөвлөх Э.Ганболд, Байгаль орчин, хүнс, хөдөө аж ахуйн байнгын хорооны зөвлөх Д.Мягмарсүрэн, референт Б.Мяхдадаг нарын бүрэлдэхүүнтэй ажлын хэсэг байлцав.

Тогтоолын төслийг анхны хэлэлцүүлэгт бэлтгэсэн талаархи Байгаль орчин, хүнс, хөдөө аж ахуйн байнгын хорооноос гаргасан санал, дүгнэлтийг УИХ-ын гишүүн Д.Балдан-Очир танилцуулав. 

Байнгын хорооны санал, дүгнэлттэй холбогдуулан УИХ-ын гишүүн Л.Гантөмөр, Д.Дамба-Очир, Ц.Батбаяр, Д.Хаянхярваа, Р.Раш, Д.Очирбат нарын асуусан асуултад УИХ-ын гишүүн Д.Балдан-Очир, Э.Бат-Үүл, Д.Тэрбишдагва, ажлын хэсгээс Ж.Сауле нар хариулж, тайлбар хийв. 

Байнгын хороогоор дэмжигдсэн зарчмын зөрүүтэй саналуудаар санал хураалт явуулав. 

Д.Дэмбэрэл: УИХ-ын гишүүн Р.Буд, Н.Ганбямба, Ц.Шинэбаяр, Ж.Энхбаяр нарын гаргасан, 1. Тогтоолын төслийн 2 дахь заалтын 3 дахь дэд заалтыг Монгол мал үндэсний хөтөлбөрийг хэрэгжүүлэх арга хэмжээ, түүнд шаардагдах эд хөрөнгийг Монгол Улсын нэгдсэн төсвийн 3-аас багагүй байхаар тооцож, жил бүрийн Эдийн засаг, нийгмийг хөгжүүлэх үндсэн чиглэл, улсын төсөвт тусган хөрөнгийн дийлэнх хэсгийг хөдөө аж ахуйн салбарын үйл ажиллагаа явуулж байгаа хөдөө аж ахуйн хоршоог түшиглэн хөгжүүлэх гэж өөрчлөн найруулах саналыг дэмжье. 

Зөвшөөрсөн

38


Татгалзсан 

 5


Бүгд


43


88.4 хувийн саналаар дэмжигдлээ. 

УИХ-ын гишүүн Д.Балдан-Очир, Д.Оюунхорол, Р.Раш нарын гаргасан, 2. Тогтоолын төслийн хавсралтын эхний өгүүлбэрийн “нөхөн сэргээгдэх баялаг” гэсний дараа “Монголын соёл, уламжлалыг хадгалан авч яваа” гэж нэмэх саналыг дэмжье. 

Зөвшөөрсөн

44


Татгалзсан 

 2


Бүгд


46


95.7 хувийн саналаар дэмжигдлээ. 
УИХ-ын гишүүн Д.Балдан-Очирын гаргасан, 3. Тогтоолын төслийн хавсралтын “Нэг. Мал аж ахуйн салбарын өнөөгийн байдал, Хоёр. Хөтөлбөр боловсруулах үндэслэл, шаардлага” гэснийг нэгтгэн “Нэг, Нийтлэг үндэслэл” гэж томъёолох нь зүйтэй гэсэн саналыг дэмжье. 

Зөвшөөрсөн

42


Татгалзсан 

 2


Бүгд


44


95.5 хувийн саналаар дэмжигдлээ. 
УИХ-ын гишүүн Х.Наранхүү, Д.Оюунхорол, Ц.Цэнгэл нарын гаргасан, 4. Тогтоолын төслийн хавсралтын “Мал аж ахуйн салбар дэх хууль тогтоомжийг боловсронгуй болгох” гэсэн 4.4.1-д “уул уурхайн үйл ажиллагааны нөлөөгөөр бэлчээр хомсдуулсаны төлбөр, нөхөн төлбөрийг бэлчээр сайжруулах үйл ажиллагаанд зарцуулах” гэсэн 4.4.1.7 дахь заалтыг нэмэх саналыг дэмжье. 

Зөвшөөрсөн

40


Татгалзсан 

 4


Бүгд


44


90.9 хувийн саналаар дэмжигдлээ. 
УИХ-ын Н.Батбаяр 5 дугаар саналыг татаж авав.  
УИХ-ын гишүүн П.Алтангэрэл, Н.Ганбямба нарын гаргасан, 6. Тогтоолын төслийн хавсралтын 4.5.3.2-ын “малын гаралтай” гэсний дараа “бүтээгдэхүүн” гэж нэмэх саналыг дэмжье. 

Зөвшөөрсөн

41


Татгалзсан 

 3


Бүгд


44


93.2 хувийн саналаар дэмжигдлээ. 
УИХ-ын гишүүн Д.Балдан-Очир, П.Алтангэрэл нарын гаргасан, 7. Тогтоолын төслийн хавсралтын 6.1-ийн “Уг хөтөлбөр нь эрх хөрөнгө, санхүүжилтийн асуудал шийдвэрлэдэг тохиолдолд бүрэн хэрэгжих боломжтой.” гэсэн өгүүлбэрийг хасах саналыг дэмжье. 

Зөвшөөрсөн

43


Татгалзсан 

 3


Бүгд


46


93.5 хувийн саналаар дэмжигдлээ. 
УИХ-ын гишүүн Д.Балдан-Очирын гаргасан, 8. Тогтоолын төслийн хавсралтын 7.1-ийн “Хөтөлбөрийг” гэсний өмнө “Төр, төрийн бус байгууллага, хувийн хэвшлийн түншлэлийн зарчимд тулгуурлан” гэж нэмэх саналыг дэмжье. 

Зөвшөөрсөн

44


Татгалзсан 

 3


Бүгд


46


95.7 хувийн саналаар дэмжигдлээ. 
УИХ-ын гишүүн Д.Тэрбишдагва, Э.Бат-Үүл нарын гаргасан, 9. Тогтоолын төслийн хавсралтын “Хөтөлбөрийн санхүүжилт” гэсэн Найм дахь хэсгийг дор дурдсанаар өөрчлөн найруулах: 

“Найм. Хөтөлбөрийн санхүүжилт. 
Хөтөлбөрийг хэрэгжүүлэхэд дараахь хөрөнгийн эх үүсвэрийг ашиглана. 

8.1.Улсын болон орон нутгийн төсөв

8.2.Иргэн, аж ахуйн нэгжийн хөрөнгө оруулалт

8.3.Арилжааны бус хөнгөлөлттэй зээл, тусламж олгох, Монгол мал хөрөнгө оруулалтын сан байгуулна. Хөрөнгө оруулалтын санг дараах эх үүсвэрээс бүрдүүлнэ. 

8.3.1.ашигт малтмалын бүтээгдэхүүний орлого

8.3.2.улсын төсөв

8.3.3.гадаад улс, олон улсын буцалтгүй тусламж, хөнгөлөлттэй зээл.” гэсэн саналыг дэмжье.

Зөвшөөрсөн

44


Татгалзсан 

 2


Бүгд


46


95.7 хувийн саналаар дэмжигдлээ. 

Байнгын хороогоор дэмжигдээгүй зарчмын зөрүүтэй саналуудаар санал хураалт явуулав. 

УИХ-ын гишүүн Д.Энхбат 1 дүгээр саналыг татаж авав. 

УИХ-ын гишүүн Ц.Цэнгэл, Д.Оюунхорол, Х.Наранхүү нарын гаргасан, 2. Тогтоолын төслийн хавсралтын “мал эмнэлгийн албаны тогтолцоог олон улсын жишигт нийцүүлж мал эмнэлгийн ажил, үйлчилгээг нийгэм, эдийн засгийн шаардлага, эрэлт, хэрэгцээг бүрэн хангах түвшинд хүргэн сайжруулах” гэсэн 4.2.3-т “Хувийн мал эмнэлгийн үйл ажиллагааг дэмжихийн хамт төрөөс тавих хяналтыг сайжруулах” гэсэн 4.3.2.6 дахь заалт нэмэх саналыг дэмжих боломжгүй гэснийг дэмжье. 

Зөвшөөрсөн

36


Татгалзсан 

11


Бүгд


47


76.6 хувийн саналаар дэмжигдлээ. 
УИХ-ын гишүүн Р.Рашийн гаргасан, 3. Тогтоолын төслийн хавсралтын “мал аж ахуйн эрсдэлийг бууруулах чадавхи бий болгох” гэсэн 4.4.4-т “Ган, зудны үнэлгээг үндэслэн хохирлыг арилгах, малгүй болсон иргэдийг малжуулах, өөр үйлдвэрлэлийн салбарт шилжүүлэх ажил зохион байгуулах” гэсэн 4.4.4.6 заалт нэмэх саналыг дэмжих боломжгүй гэснийг дэмжье.  

Зөвшөөрсөн

33


Татгалзсан 

14


Бүгд


47


70.2 хувийн саналаар дэмжигдлээ. 
“Монгол мал” үндэсний хөтөлбөр батлах тухай Улсын Их Хурлын тогтоолын төслийг эцсийн хэлэлцүүлэгт бэлтгүүлэхээр Байгаль орчин, хүнс, хөдөө аж ахуйн байнгын хороонд шилжүүлэв. 

Уг асуудлыг 17 цаг 48 минутад хэлэлцэж дуусав.


11.15-11.20 цагт УИХ-ын гишүүн Д.Дамба-Очир, Д.Одхүү нарын урилгаар “Эрдэнэт үйлдвэр” ХХК-ийн Хүдрийн ил уурхайн шилдэг тэргүүний ажилчдын төлөөлөл, 13.55-14.00 цагт УИХ-ын гишүүн Х.Тэмүүжингийн урилгаар Баянгол дүүргийн 93 дугаар сургуулийн сурагчид, 14.30-14.35 цагт УИХ-ын гишүүн Д.Загджавын урилгаар Хан-Уул дүүргийн 14 дүгээр хорооны иргэд,14.50-15.00 цагт ШУТИС-ийн Барилгын инженер, архитектурын сургуулийн оюутнууд УИХ-ын чуулганы нэгдсэн хуралдааны үйл ажиллагаатай танилцав. /Нэрсийг хавсаргав./ 


Хуралдаан 15 цаг 57 минутад өндөрлөв.

Тэмдэглэлтэй танилцсан:

ТАМГЫН ГАЗРЫН ЕРӨНХИЙ 

НАРИЙН БИЧГИЙН ДАРГА 




Ц.ШАРАВДОРЖ

Тэмдэглэл хөтөлсөн: 

ХУРАЛДААНЫ ТЭМДЭГЛЭЛ

ХӨТЛӨГЧ 







Б.НАРАНТУЯА

 МОНГОЛ УЛСЫН ИХ ХУРЛЫН 2010 ОНЫ ХАВРЫН ЭЭЛЖИТ ЧУУЛГАНЫ

 2010 ОНЫ 5 ДҮГЭЭР САРЫН 14-НИЙ ӨДӨР (БААСАН ГАРИГ)-ИЙН

 НЭГДСЭН ХУРАЛДААНЫ ДЭЛГЭРЭНГҮЙ ТЭМДЭГЛЭЛ

Хуралдаан 10 цаг 21 минутад эхлэв.


Д.Дэмбэрэл: Та бүхний энэ өдрийн амар амгаланг айлтгая. УИХ-ын 2010 оны хаврын ээлжит чуулганы 5 дугаар сарын 14-ний өдрийн нэгдсэн хуралдааны ирц 53.9 хувьтай байна. Нэгдсэн хуралдааныг нээснийг мэдэгдье. Гишүүд суудлаа эзэлье. 

Өнөөдрийн хэлэлцэх асуудлыг танилцуулъя. Жендэрийн эрх тэгш байдлыг хангах тухай хуулийн төсөл болон холбогдох бусад хуульд нэмэлт, өөрчлөлт оруулах тухай хуулийн төслүүд, Хууль хэрэгжүүлэх зарим арга хэмжээний тухай УИХ-ын тогтоолын төсөл, хэлэлцэх эсэх, 

Монгол мал үндэсний хөтөлбөр батлах тухай УИХ-ын тогтоолын төсөл, анхны хэлэлцүүлэг, 

Эм, эмнэлгийн хэрэгслийн тухай хуулийн шинэчилсэн найруулгын төсөл, Эм, эмнэлгийн хэрэгслийн тухай хуулийг хүчингүй болсонд тооцох тухай хуулийн төсөл, эцсийн хэлэлцүүлэг, 

Энхийг дэмжих ажиллагаанд оролцох тухай хуулийн төсөл болон холбогдох хуулиудад өөрчлөлт оруулах тухай хуулийн төслүүд, 

Ашигт малтмалын хайгуулын тусгай зөвшөөрөл шинээр олгох, хориглох тухай хуулийн төсөл, хэлэлцэх эсэх, 

Хадгаламж зээлийн хоршоодын хуулийн төсөл, холбогдох бусад хуульд нэмэлт, өөрчлөлт оруулах тухай хуулийн төслүүд, Хууль хэрэгжүүлэх зарим арга хэмжээний тухай УИХ-ын тогтоолын төсөл, анхны хэлэлцүүлэг, 

Бусад асуудлын хүрээнд Ерөнхийлөгчөөс тавьсан боловсон хүчний асуудлыг ярьж шийдвэрлэх бодолтой байгаа. Үүнтэй холбогдуулан Байнгын хороо хуралдаж магадгүй. 

15.00 цагаас УИХ-ын гишүүн Г.Батхүүгээс Монгол Улсын Ерөнхий сайдад тавьсан Тогтвортой амьжиргаа төслийн хэрэгжилт, түүний үр дүн, ажлын явцын байдал, цаашид авах арга хэмжээний талаархи асуулгын хариуг сонсох, 

УИХ-ын гишүүн С.Эрдэнээс Монгол Улсын Ерөнхий сайдад тавьсан Оюутолгойн ордыг ашиглах гэрээний техник, эдийн засгийн үндэслэлийн тооцооны талаархи асуулгын хариуг сонсох, 

УИХ-ын гишүүн С.Бямбацогтоос Монгол Улсын Ерөнхий сайдад тавьсан мэдээлэл, Харилцаа холбооны салбарын үйл ажиллагааны талаархи асуулгын хариуг сонсохоор төлөвлөсөн байна. 

Хэлэлцэх асуудалдаа оръё. Эхний асуудал. Жендэрийн эрх тэгш байдлыг хангах тухай хуулийн төсөл болон холбогдох бусад хуульд нэмэлт, өөрчлөлт оруулах тухай хуулийн төслүүд, Хууль хэрэгжүүлэх зарим арга хэмжээний тухай УИХ-ын тогтоолын төслийг хэлэлцэж эхэлье. Хууль санаачлагчийн илтгэлийн Эрүүл мэндийн сайд С.Ламбаа танилцуулна. Индэрт урьж байна. 

С.Ламбаа: УИХ-ын дарга, эрхэм гишүүд ээ, 

Монгол Улсын Үндсэн хуулийн Арван дөрөвдүгээр зүйлийн 2-т “Хүнийг үндэс угсаа, хэл, арьсны өнгө, нас, хүйс, нийгмийн гарал байдал, хөрөнгө чинээ, эрхэлсэн ажил, албан тушаал, шашин шүтлэг, үзэл бодол, боловсролоор нь ялгаварлан гадуурхаж үл болно.”, Арван зургаадугаар зүйлийн 11-д “Улс төр, эдийн засаг, нийгэм, соёлын амьдрал, гэр бүлийн харилцаанд эрэгтэй, тэгш эрхтэй.”, Арван есдүгээр зүйлийн 1-д “Төрөөс хүний эрх, эрх чөлөөг хангахуйц эдийн засаг, нийгэм, хууль зүйн болон бусад баталгааг бүрдүүлэх, хүний эрх, эрх чөлөөг зөрчихтэй тэмцэх, хөндөгдсөн эрхийг сэргээн эдлүүлэх үүргийг иргэнийхээ өмнө хариуцна.” гэж тус тус заасан байна. 

Монгол Улсын Их Хурлын 2003 оны 41 дүгээр тогтоолоор баталсан Монгол Улсад хүний эрхийг хангах үндэсний хөтөлбөр, УИХ-ын 2005 оны 25 дугаар тогтоолоор баталсан Монгол Улсын Мянганы хөгжлийн зорилтод хөгжлийн хөтөлбөрүүдэд жендэрийн дүн шинжилгээ хийж, жендерийн эрх тэгш байдлыг хангах хууль, эрх зүйн орчныг боловсронгуй болгохоор тусгасан байна. 2008 оны УИХ-ын 12 дугаар тогтоолоор батлагдсан Монгол Улсын Мянганы хөгжлийн зорилтод суурилсан үндэсний хөгжлийн цогц бодлогын 4.2-т “Жендэрийн эрх тэгш байдлыг хангах асуудлыг төрийн бодлого, хууль тогтоомжид тусган хэрэгжүүлж, бие даасан хуультай байхыг стратегийн зорилт” гэж үзсэн юм. 2002 оны Засгийн газрын 274 дүгээр тогтоолоор батлагдсан Жендэрийн тэгш байдлыг хангах үндэсний хөтөлбөрийн 15.2-т “Жендэрийн тэгш байдлын тухай хууль батлагдаж, жендэрийн тэгш байдлыг үндэсний хууль тогтоомжид тусгадаг болсон байхаар заасан байна. Монгол Улсын Засгийн газрын 2008-2012 оны үйл ажиллагааны хөтөлбөрт жендэрийн тэгш байдлыг хангах асуудлаар хуулийн төсөл боловсруулж, үндэсний тогтолцоо, хүний нөөц, чадавхийг бэхжүүлэн жендэрийн статистик мэдээллийг гаргадаг болно.” гэж заасан байна. 

Жендэрийн тэгш байдлыг хангах асуудал эдийн засаг, нийгэм, соёл, улс төр, гэр бүл зэрэг бүхий л салбарыг хамардаг. Гэсэн хэдий ч үндэсний бодлого, хууль тогтоомжид эрэгтэй, эмэгтэй хүний тэгш эрх, тэгш боломжийг хангах талаар тусгагдсан заалтууд нь ихэвчлэн тунхаглалын шинж чанартай, салбар хоорондын нэгдсэн зарчим, үзэл баримтлалд тулгуурласан зохицуулалт хийх механизм сул, түүнчлэн жендэрийн ялгаварлан гадуурхалтын улмаас үүссэн маргаан, гомдлыг хянан шийдвэрлэх журмыг тодорхойлоогүй байгаа нь бие даасан хуулийг боловсруулах үндсэн шаардлагыг бий болгож байна. 

Эрэгтэй, эмэгтэй хүн тэгш эрхтэй, тэнцүү үүрэг, хариуцлага хүлээдэг байхын зэрэгцээ энэхүү үүргээ хэрэгжүүлэх боломж нь адил байхыг олон улсын хэмжээнд хүлээн зөвшөөрч байна. Дэлхийн чиг хандлагыг үзэхэд олон орон, түүний дотор зүүн азийн орнуудын ихэнх нь жендэрийн харилцааг зохицуулсан тусгай буюу багц хуультай болсон байна. Өргөн барьж байгаа жендэрийн эрх тэгш байдлыг хангах тухай хуулийн төсөл 6 бүлэг, 29 зүйлтэй. 

Нэгдүгээр бүлэгт, нийтлэг үндэслэл болон хуулийн зорилт, жендэрийн эрх тэгш байдлыг хангах хууль тогтоомж, хуулийн үйлчлэх хүрээ, хуулийн нэр томъёоны тодорхойлолт, жендэрийн эрх тэгш байдлыг хангах үндсэн зарчим, жендэрийн ялгаварлан гадуурхалт, түүнийг хориглох, жендэрийн эрх тэгш байдлыг хангах тусгай арга хэмжээ зэрэг асуудлуудыг тусгалаа. 

Хуулийн хоёрдугаар бүлэгт, төрийн байгуулалтын хүрээнд жендэрийн эрх тэгш байдлыг хангах баталгаа болох төрийн алба болон улс төрийн нам дахь тэгш эрхийн баталгаа, эдийн засаг, нийгэм, соёлын хүрээнд жендэрийн эрх тэгш байдлыг хангах баталгааг тус тус тусгасан болно. 

Гуравдугаар бүлэгт, жендэрийн эрх тэгш байдлыг хангах үйл ажиллагааны удирдлага, зохион байгуулалтыг тодорхойлж, эрэгтэй, эмэгтэй хүний тэгш эрх, тэгш боломжийг хангах асуудал нь хөгжлийн бүхий салбарыг хамардаг тул жендэрийн тэгш байдлыг хангах үндэсний тогтолцоонд хууль тогтоох болон бүх шатны гүйцэтгэх байгууллага, Хүний эрхийн үндэсний комисс, шүүх, прокурор, цагдаа, өмгөөлөх, нутгийн өөрөө удирдах байгууллага, олон нийтийн хэвлэл, мэдээллийн хэрэгсэл, аж ахуйн нэгж, байгууллага хамаарахаар тусгаж тэдгээрийн эрх үүргийг зааж өгсөн байна. 

Дөрөвдүгээр бүлэгт, жендэрийн ялгаварлан гадуурхалтын талаархи гомдлыг хүлээн авах, хянан шийдвэрлэх журмыг тодорхойлж, хүйсээр ялгаварлан гадуурхсан үйлдлийн талаархи гомдлыг ихэнх тохиолдолд Монгол Улсын Хүний эрхийн үндэсний комиссын Жендэрийн асуудал эрхэлсэн гишүүн хүлээн авах, энэхүү хуульд заасан журмын дагуу шийдвэрлэх, гомдол гарсан тохиолдолд түүний шийдвэрийг комиссын гурван гишүүн хянан үзэж, эцэслэн шийдвэрлэхээр зохицуулалт хийлээ. 

Тавдугаар бүлэгт, зөрчил, түүнд ноогдуулах хариуцлагыг тусган зөрчлийн төрөл нь иргэн, албан тушаалтны хувьд хөдөлмөрийн хөлсний доод хэмжээгээр, байгууллагыг хоёроос гурав дахин нэмэгдүүлсэн хэмжээгээр торгох, учруулсан гэм хорыг нөхөн төлөх зэрэг ялгамжтай байхаар тусгаж өглөө. Зөрчлийн төрлөөс хамаарсан Хүний эрхийн үндэсний комиссын гишүүн, шүүгч зэрэг эрх бүхий албан тушаалтнууд өөр өөр байхаар тус хуульд тодорхойллоо. 

Зургаадугаар бүлэгт, энэхүү хуулийн хэрэгжилтэд хяналт тавих тогтолцоог хуульчлахаар тусгаж өгсөн болно. Мөн энэ хууль нь жендэрийн эрх тэгш байдлыг хангах эрх зүйн үндэс болохынхоо хувьд бусад хууль тогтоомж, төрийн байгууллагын бүхий л шийдвэр, иргэний үйл ажиллагаа бүрэн нийцсэн байх шаардлагыг тусгаснаас гадна хүчин төгөлдөр болох хугацааны талаар ч зааж өгсөн болно. 

Эрхэм гишүүд ээ, Монгол Улсын Засгийн газрын 2009 оны 6 дугаар сарын 24-ний өдрийн хуралдаанаар хэлэлцэж, Засгийн газрын гишүүдээс гаргасан саналыг тусган Улсын Их Хуралд өргөн мэдүүлсэн жендэрийн тэгш эрхийн тухай хуулийн төслийг хэлэлцэх эсэхийг шийдвэрлэж өгөхийг та бүхнээс хүсье. 

Анхаарал тавьсанд баярлалаа. 

Д.Дэмбэрэл: С.Ламбаа сайдад баярлалаа. Хууль санаачлагчийн илтгэлтэй холбогдуулан асуух асуулттай гишүүд байна уу? Д.Балдан-Очир гишүүнээр тасаллаа. Ж.Сүхбаатар гишүүн асуултаа тавья.

Ж.Сүхбаатар: Их Хурлын гишүүдийн өглөөний мэндийг хүргэе. Би Ламбаа сайдаас нэг зүйл асуух гэсэн юм. Энэ хэлэлцэх эсэх болохоор цаашид асуудлууд яригдаж эхэлнэ. Тийм учраас хэлэлцэх эсэх дээр нэг ийм асуудал байгаа юм. Энд хуулийн нэр томъёо нь Жендэрийн эрх тэгш байдлыг хангах тухай гэж байгаа. Байдлыг. Тэгэхээр төсөл санаачлагч юу гэж үзсэн бол? Ер нь хууль зүйн ойлголтоор бол хоёр ойлголт явдаг л даа. Тэгш эрх, тэгш байдал гэсэн. Тэгээд тэгш байдал, тэгш эрх хоёрын гол ялгаа юу байдаг вэ гэхээр тэгш байдал гэдэг нийгэмд яг хүн бүрт тэгш байхыг ямар нэг хэмжээгээр албадсан түлхсэн тийм байдлыг хэлж байгаа. Тэгш эрх гэдэг тэгш боломжийг бий болгох тийм асуудал байгаа. Тэгш боломжтой байвал хүн авьяас чадвар, бусад мэдлэг, чадвар зохих журмын дагуу тэр боломжоо эдлээд явах эсэх нь тэр хүний асуудал байдаг. 

Тэгэхээр хуулийн гол үзэл санааг би ойлгохдоо жендэрийг заавал хүчитгэсэн хэлбэрээр тэгш байдлыг тогтоохдоо биш, ерөөсөө нийгэмд тодорхой жендэрийн тодорхой хүйснийхэнд саад тотгор болж байгаа эрх зүйн саад тотгоруудыг, улс төрийн саад тотгоруудыг арилгасан энэ тал руу боломжийг нэмэгдүүлсэн ийм хууль гэж харж байгаа байхгүй юу. Тэгэхээр энэ үгний нэр томъёо, ер нь хуулийн нэр томъёоноос хуулийн утга санаа бас харагддаг л даа. Тэгэхээр энэ жендэрийн эрх тэгш эрхийг хангах тухай гэж байх юм биш үү? Иргэний эрхийг хангах тухай, сонгогчдын эрхийг хангах тухай гээд янз янзын орнуудад хууль байдаг л даа. Энэ дээр төсөл санаачлагч ямар байр суурь баримталсан бэ? Тэгэхгүй бол тэгш байдал гээд бодохоор зэрэг энэ чинь хууль зүйн хувьд албадсан, зориудын аргаар ингэж явж байгаа юм шиг болоод байгаа. Ер нь тэгээд оросоор ч ялгаатай шүү дээ. Тэгэхээр энийг тайлбарлаад өгөхгүй юу, тэгэхгүй бол цаашид хуулийн төсийн асуудлыг хэлэлцээд явахад энэ дээр гол зангилаа энэ дээр гарч ирэх болов уу гэж бодож байгаа. Тэгээд 4.1.2-тоо бол жендэрийн эрх тэгш байдлыг тайлбарласан байгаа юм л даа. Энийг харвал энэ бол тэгш боломж, тэгш эрхийн тухай асуудлыг хөндсөн байх шиг байгаа юм. Энэ дээр төсөл санаачлагчийн байр суурийг сонсъё. 

С.Ламбаа: Эрхэм гишүүд ээ, манай ажлын хэсгийнхэн тэнд сууж байна. Энэ хууль боловсруулахад оролцсон ажлын хэсгийнхэн. Ерөнхийдөө 2004 оноос хойш Жендэрийн энэ хууль олон янзаар яригдсан. Жендэрийн эрхийн тухай хууль, Жендэрийн эрхийн тэгш байдлын тухай хууль, янз бүрийн нэртэй боловсрогдон явж байсныг би сайн мэдэж байна. Гэхдээ өнөөдөр бол Засгийн газрын өргөн барьж байгаа хууль бол Жендэрийн эрх тэгш байдлыг хангах тухай хууль гэсэн нэрээр орж байгаа. Яагаад гэхээр энэ нь ер нь иргэний эрх, хүний эрх хоёр хоёулаа ялгаатай. Иргэний эрх талаас авч үзэх үү, хүний эрх талаас авч үзэх үү гээд хууль зүйн нэр томъёо талаас аваад үзвэл олон талаас нь ярьдаг юм билээ. Төрөлхийн хувь заяаны эрхээр олгогдсон хүний эрх гэж байхад, иргэн хүнийхээ хувьд хүлээдэг эрх гэж бас байдаг. Ийм хоёр тусгаарлагдмал зүйл. Тийм учраас энэ жендэр гэдэг асуудал маань завхан хүний эрхийн тухай асуудал биш гэж үзэж, өөрөө нийгэм, соёл, улс төр, ер нь хамаарахгүй юм гэж байхгүй юм байна гэдэг агуулгаар нь жендэрийн эрх тэгш байдлыг хангах гэсэн ерөнхий нэр томъёо дотор орж ирсэн байгаа. Энийг бол Засгийн газар дээр нэлээн яригдсан. Яг Сүхбаатар гишүүний яриад байгааг улсууд яриад байсан байхгүй юу. Тийм учраас энэ хэлэлцүүлгийн явцад бол мэдээжийн хэрэг нэр томъёоны тухай асуудал нэлээн яригдах байх гэж бодож байна. Яг ажлын гишүүн хуульчид, Долгор, Мөнхөө гуай эд нар яг хууль зүй талаасаа юу гэж үзэж энэ нэр томъёо өгсөн бэ гэдгээ ялгаад хэлбэл болох байх гэж бодож байна. 

Д.Дэмбэрэл: Чуулганы хуралдаанд ажлын хэсгийн гишүүдээс Долгор – Ерөнхий сайдын ахлах зөвлөх, Жендэрийн эрх тэгш байдлын үндэсний хорооны дэд дарга, Энхсайхан – мөн хорооны ажлын албаны дарга, Мөнхөө - Гал голомт хөдөлгөөн төрийн бус байгууллагын тэргүүн нар оролцож байна. Ажлын хэсгийн гишүүдээс хариулъя. Тэгш байдал ба тэгш эрхийн асуудал. Хэн хариулах уу? Долгор

Б.Долгор: Баярлалаа. Тэгэхээр жендэрийн эрх тэгш байдал гэдгийг нэлээн өргөн хүрээнд тодорхойлсон байгаа л даа. Тэгш эрхийн асуудал, тэгш боломжийн асуудал, тэгш хандлагын асуудал, эдгээрийн баталгааг хангах, нөхцөлийг бүрдүүлэх, ялгаварлан гадуурхалтаас сэргийлэх, арилгах гэсэн ийм өргөн хүрээтэй ойголт байгаа. Энд бол өөр дэлгэрүүлэх юм бол аливаа харилцаанд тэгш оролцох, аливаа хөгжлийн үр шим, баялгаас тэгш хүртэх, тэгээд хөгжилд хувь нэмрээ тэгш оруулах гэсэн ийм ерөнхий зарчмуудын хүрээнд энэхүү асуудал маань шийдвэрлэгдэхээр заасан байгаа. 4 дүгээр зүйл, 5 дугаар зүйл дээр гол зарчим болон бодлогууд нь байж байгаа. Тэгэхээр энэ жендэрийн эрх тэгш байдлыг хангах гэсэн төрийн бодлого бол сая дурдсан өргөн хүрээтэй асуудлыг хамаарч зохицуулагдахаар бүхэлдээ зохицуулагдаж ингэж орсон байгаа. 

Д.Дэмбэрэл: Ж.Сүхбаатар гишүүн тодруулъя. 

Ж.Сүхбаатар: Би энэ хуулийн төслийг бол дэмжиж байгаа. Үзэл баримтлал, агуулгын талаас ч дэмжиж байгаа. Мянганы хөгжлийн зорилтод суурилсан бид нарын бодлогын баримт бичигт ч гэсэн ер нь санаа үндэсний хөгжлийн цогц бодлого эд нар гээд. Тэгэхээр гол нь саяын нэр томъёог бол анхаармаар байгаа юм. Долгор зөвлөх өө, тэгш боломж гэхгүй бол социализмын үед бид тэгш байдлыг бүх түвшинд бий болгох гэж оролдоод, тэгшитгэлийн тийм зарчмаар ажиллаад, энэ бол болохгүй юм, жам ёсны хүний эрх, өрсөлдөөн, тэр зохих ёсны журам бүх юмыг зөрчдөг учраас бидний гол том агуулга бол тэгш боломжийг бий болгох тухай асуудлыг бий болгож байгаа. Тэгш боломжийг бий болгох хүрээндээ төрийн байгууллагууд тэр тэгш боломжийг бий болгоход зөвхөн тэгш боломж бий болгоод зогсохгүй, түрүүний хэлдэг тэр хандлага, арга барил, соёлын хувьд бусад байдлаар тэр тэгш боломжийг илүү баталгааг нь нэмэгдүүлж өгөх асуудал бол тусдаа асуудал юм гэдгийг би хэлэх гээд байгаа юм. Тийм учраас энэ хуулийн төслийн юун дээр энийг ялгааг гаргаж хэлэхгүй бол энэ бол бас нэлээн зүйлийг үгүйднэ. 

Д.Дэмбэрэл: Зүйтэй. Төрөөс тэгш боломжийг иргэддээ олгох зарчмаар явъя гэж. Мөнхөө

Мөнхөө: Баярлалаа. Эрхэм гишүүдийн энэ өглөөний амар амгаланг айлтгая. Би энэ дээр жаахан тайлбар хэлье гэж бодож байна. Тэгш эрх, тэгш боломж юм уу, тэгш байдал гэдэг бол жендэр судлалын шинжлэх ухаанд бие даасан томоохон ойлголтууд. Тийм учраас нэгэнт энэ харилцааг тусгай хуулиар зохицуулж байгаа учраас аль алийг нь бид хуулиндаа агуулгын хувьд тусгаж өгсөн. Практикт юу ажиглагддаг вэ гэхээр тэгш эрхийн асуудал юм уу, эрх зүйн үүднээс шийдсэн мөртлөө хэрэгжүүлэх явцад тэгш байдал боломж нь хангагддаггүй. Тийм учраас энэ хуульд бид тэгш эрхийг адилхан зааж өгсөн. Тэр тэгш эрхийг хангах тэгш боломж байдлыг бас яаж баталгаажуулах вэ гэдгийг адилхан зааж өгсөн учраас нэршилд энэ хоёр зүйлийг хоёуланг тусгасны учир нь энд байгаа юм. Баярлалаа. 

Д.Дэмбэрэл: Х.Баделхан гишүүн

Х.Баделхан: Баярлалаа. Хуулийн төслийг хэлэлцэхийг дэмжиж байгаа. Хэд хэдэн асуулт байна. Хууль дээр бол хамгийн гол нь хүйсийн төлөөллийн харилцааг хувь хэмжээгээр тогтоосон юм байна л даа. Тухайлбал, Улсын Их Хурал болон орон нутгийн сонгуульд улс төрийн намаас нэр дэвшигчийн хүйсийн харьцаа бол 30 хувиас доошгүй гэж, тэгээд бүх шатны сонгуулийн хороо бол 40 хувиас доошгүй гэж тогтоосон байна. Бүх төрлийн намын байгууллагын улс төрийн байгууллага төвийн болон орон нутгийн байгууллагууд бол 30 хувиас доошгүй гэж тогтоосон байна. Төрийн захиргаа, төрийн үйлчилгээний байгууллага ер нь бүх харьцааг бол уг хэмжээгээр тогтоосон юм байна л даа. Тэгэхээр миний асуух гэж байгаа асуулт бол яг өнөөдрийн байдлаар энд хувь хэмжээ заасан харьцаанууд ер нь ямар түвшинд байна, энд судалгаа байна уу? Энэ дотроосоо хамгийн их анхаарал татаж байгаа, болохгүй байгаа харьцаа юу байна? Энэ талаар хэлж өгөөч ээ гэж асуумаар байна. 

С.Ламбаа: Тоо баримтуудыг бол Долгор зөвлөх хэлэх байх. Ер нь манай эрхэм гишүүд ч гэсэн харьцааны асуудлыг мэдэж байгаа. Энд бол би зүгээр нэг зүйлийг хэлэхэд эрэгтэй, эмэгтэй хүйсийн харьцааны тухай асуудал бол яригдаж байгаа юм биш л дээ. Эрэгтэй дээр байгаа юм, эмэгтэй дээр ч байгаа асуудал тусгагдсан юмнууд зөндөө байгаа. Ингээд гишүүд ингээд харахад оруулж байгаа ажлын хэсгийнх нь гишүүд тэнд 4 эмэгтэй суусан учраас эмэгтэйчүүд л өөрийнхөө юмыг оруулж байна гээд ойлгоод маргалдаад байсан л даа. Тийм юм бол байхгүй. Гэхдээ өнөөдөр Монгол Улсын Их Хурлын өнөөдрийн бүтэц ямар байгаа билээ гээд ингээд харахад улс төрийн дээд түвшиндээ ямар байгаа билээ гэдэг нь бүх юм ойлгомжтой. Гэхдээ энэ бол 2004, 2005 оны үед бол УИХ-ын гишүүд мэдэж байгаа шүү дээ. Ямар өөрчлөлт хийгээд больсон билээ? Ер нь намуудын дүрэм, журам, улс төрийн хууль тогтоомжид орсон хувь тогтоомжууд бий. Байдаг. 30 хүртэл хувь гээд заасан заалтууд нь байдаг. Амьдрал дээр ямар байгаа нь ойлгомжтой. Эмч, багш гээд төрийн үйлчилгээний хүрээнд ажиллаж байгаа улсуудын хувьд эмэгтэй нь давамгайлаад, эрэгтэй нь бага байгаа шүү дээ гэх мэт. Энийг ер нь бол харьцааны хувьд тэгшитгэх тухай асуудлыг энэ төрийн албан дахь эрх тэгш байдлыг баталгаажуулна гэсэн энэ хэсэг дээр нэлээн маргаан гарч ярьдаг юм. Энийг бол хэлэлцүүлгийн явцад шийдэх байх гэж бодож байгаа юм. Яг саяын асуусан Баделхан гишүүний тэр хариултад судалгаанууд бол тоогоороо хэлдэг. Манай ажлын хэсгийнхэн тэрийг хэлж өгөхгүй юу. 

Б.Долгор: Баярлалаа. Энэ төрийн албанд ажиллаж байгаа хүмүүсийн хүйсийн квотын тогтоох асуудал нь их чухал ач холбогдолтой байгаа юм. Энд бол төрийн үйлчилгээг өгч байгаа хүмүүс, дээр нь төрийн үйлчилгээнд хамрагдаж байгаа хүмүүсийн асуудлыг бол шийдвэрлэхэд зориулагдсан байгаа. Өнөөдөр жишээ нь, төрийн албан хаагчдын доторх төлөөллийг аваад үзвэл улс төрийн албан тушаалд 21.6 хувь нь байгаа. Түүний цаана 78 хувь бол эрэгтэйчүүд байна. Төрийн захиргааны албан хаагчдын хувьд 46 хувь эмэгтэй, 53 хувь эрэгтэй, төрийн тусгай албан хаагчдын хувьд 22 хувь эмэгтэй, 78 хувь бол эрэгтэй, төрийн үйлчилгээний албан хаагчдын хувьд харин эсрэгээрээ 71.7 хувь эмэгтэй, 28 хувь эрэгтэй гэсэн ийм хувь гарч байгаа. Тэгэхээр бид энэ квотыг тогтоохдоо хамгийн гол энэ ялгавартай байгаа, хэт ялгавартай байгаа байдлыг өөрчлөхийг зорьж байгаа. Жишээ нь, төрийг үйлчилгээ дотор орж байгаа эмч, багш нарын хувьд эрэгтэй, эмэгтэйчүүдийн хувийг тодорхой хэмжээгээр тэнцүүлэх, ядаж 40/60 харьцаанд хүргэх ийм зорилгыг агуулж байгаа. 

Бусад гурван төрийн албаны хувьд эмэгтэйчүүдийн хувийг ахиулах ийм зорилгыг тавьж байгаа юм. Яам, агентлагт удирдах албан тушаалд ажиллаж байгаа судалгаа бол тодорхой гарсан байгаа. Жишээ нь, хамгийн өндөр эмэгтэйчүүдийн хувьтай яам бол Эрүүл мэндийн яам, Нийгмийн хамгаалал, хөдөлмөрийн яам байгаа. 70-83 хувьтай. Хууль зүй, дотоод хэргийн яам гэхэд эмэгтэйчүүдийн хувь 66 хувьтай. Бусад яамдын хувьд дандаа эмэгтэйчүүдийн хувь доогуур байгаа. Сангийн яам байна. Байгаль орчин, аялал жуулчлалын яам байна. Гадаад харилцааны яам. Боловсрол, соёл, шинжлэх ухааны яам бол дөнгөж 12 хувьтай, Хүнс, хөдөө аж ахуй, хөнгөн үйлдвэрийг яам 25 хувьтай гээд, тэгэхээр энэ бүх хүйсийн харьцааг бол тодорхой хэмжээнд бол тэнцвэртэй байлгах энэ бодлогыг барьж ажиллахаар энэ төсөлд тусгаж өгсөн. Энэ төрийн албыг явуулж байгаа, төрийн үйлчилгээг хүргэж байгаа хүмүүсийн хүйсийн хэт ялгавартай байдал нь эргээд төрийн үйлчилгээг авч байгаа хүмүүстээ сөргөөр нөлөөлж байгаа ийм хандлагатай байгаа. Жишээ нь, та бүхэн мэдэж байгаа. Цэцэрлэгийн багш, ажилчид, сургуулийн багш нар, эмч нар гэх мэт энэ үйлчилгээ үзүүлж байгаа хүмүүсийнх нь хүйсийн харьцаа бол эргээд яг боловсрол эзэмшиж байгаа хүүхдүүдийн хүмүүжил, төлөвшилд нөлөөлөх гэх мэт ийм зүйлүүдийг бид үр дагаврыг цаашид зөв болгох ийм чиглэлээр асуудлаа оруулж ирж байгаа юм. 

Д.Дэмбэрэл: Баярлалаа. Н.Ганбямба гишүүн 

Н.Ганбямба: Баярлалаа. Энэ хууль дотор аль нэг хүйсийн төлөөллийг 30-аас доошгүй, аль нэг хүйсийн төлөөллийг 40-өөс доошгүй гээд томъёолсон байна шүү дээ. Төрийн захиргааны албанд аль нэг хүйсийн төлөөлөл 40-өөс доошгүй, төрийн улс төрийн албанд томилогдох дээр 30-аас доошгүй, сонгогдох дээр ч бас 30-аас доошгүй гэж байгаа байх. Аль нэг хүйсийн төлөөлөл тэдээс доошгүй, 30-аас доошгүй гэхээр тухайлбал, эмэгтэй 30-аас доошгүй, эрэгтэй 30-аас доошгүй, үлдсэн 40 хувь нь ямар хүйс байх уу? Өөрөөр хэлбэл, бас нэг ийм логик уншигдаад байгаа юм. Ерөөсөө би эрэгтэй, эмэгтэй хоёрхон хүйсийн тухай ойлгоод байгаа шүү дээ. Гэтэл аль нэг хүйсийн төлөөлөл 30-аас доошгүй гэхээр эрэгтэй, эмэгтэй хоёроо 30-аас доошгүй, 30-аас доошгүй болохоор цаана үлдсэн 40-өөс доошгүй хувь нь ямар хүйсийн төлөөллийг 40-өөс доошгүй гэсэн. Юун дээр жаахан томъёололлыг өөрчилмөөр байгаа юм. Тэгвэл эмэгтэй гээд өөрчиллөө гэж бодъё. Эмэгтэйчүүд 30-аас доошгүй гэхээр зарим хүнд ойлгогдоно шүү дээ. Яахаараа хөөрхий эмэгтэйчүүдийг ийм дорд үзэж байна аа? Заавал эрэгтэйчүүд 70 хүртэл хувь байхдаа яадаг юм бэ гэдэг логик цаана нь уншигдах гээд байгаа юм. Тэгэхээр яг энэ хуулийн томъёолол дотроо бол эмэгтэйчүүдийг ахиулах гээд байгаа хуулийн концепци гэж ойлгоод байгаа. Гэтэл энэ томъёоллоор сайн орж ирэхгүй байгаа юм. Яах вэ, дээр нь тэр батлан хамгаалах, зэвсэгт хүчин, хилийн цэргийн салбар энэ тэр гээд 40-өөс доошгүй гэнэ үү, энэ арай айхтар эмэгтэй хүмүүс маань дааж ажиллах байгаа? Том том буу барьдаг тийм айхтар онцлог салбар шүү дээ. Үүний бас онцлог үндэслэл байгаа байлгүй дээ. Шинжлэх ухааны үндэслэл байвал бас тайлбарлах болов уу гэж бодож байгаа юм. 

Сүүлийн асуулт бол Ж.Сүхбаатар гишүүний хэлдгээр энэ тэгшлэх, тэгш бус гэдэг үг манайд ерөөсөө ардчиллын зарчмууд буруу орчуулагдлаа гээд хэл шинжлэлийн эрдэмтэд маань шүүмжлээд байгаа шүү дээ. Иквалити гэдэг үгийг гудамж дүүрэн самбар дээр тэгш ёс гээд бичсэн. Тэгш гэдэг бол айхтар тэгшилнэ гэдэг ойлголт аягүй хүнд байгаа. Өндөр, нам хоёрыг өндрийг тайрч байж тэгшлэх тухай ийм логикоор орчуулж болохгүй ээ. Тийм учраас энэ чинь бол иквалити манай Монгол Улсад бол тэнцүү байх зарчим шүү дээ. Өөрөөр хэлбэл, ардчиллын зарчмаараа бол хуулийн өмнө иргэд тэнцүү байх зарчмыг тэгшлэх гээд үзээд байгаа байхгүй юу. Өндрийг тайрч тэгшлэхээр энэ бол аягүй хүнд ойлголт шүү дээ. Тийм учраас Сүхбаатар гишүүний шүүмжлэлтэй хандаад байгаа орчуулгынхаа үгийн заавал тэгш ёс гэдэг биш, тэнцүү байх зарчим гэдэг агуулгаар авах юм бол манай Монгол утгаар гайгүй ойлгогдоод ирэх байгаа юм. Тэгэхээр энэ доторх томъёоллуудаар бол би эмэгтэйчүүдийг айхтар сүрхий дэмжих биш, арай өөр өөр логикоор ойлгогдоод ирэх ийм томъёоллууд байгаа учраас эд нар жаахан тайлбар өгөхгүй юу гэж асуух гэсэн юм. 

С.Ламбаа: Ер нь 1996 оноос хойш парламентын түвшинд олон удаа яригдсан асуудал л даа. Жендэрийн тэгш эрхийн тухай асуудал. Ер нь үүнээс энэ хуулийг санаачлахаас өмнө дандаа тэгш эрхийн тухай асуудлуудыг ярьж явж ирсэн. Тэгш эрх гэж ярьж байгаад сүүлдээ ерөөсөө ер нь боломжийг хангах, тэгш байдлыг хангах тухай асуудал руу хувираад ингэж орж ирж байгаа шүү дээ. Гэхдээ энэ бол ганцхан эмэгтэй хүнийг бодож байгаад эмэгтэйчүүд их бага хувь эзлээд байна гэсэн бодол санааны үүднээс хийж байгаа гэж ойлгоход бас бэрхшээлтэй. Тийм учраас таны хэлээд байгаа эрэгтэй, эмэгтэй хоёр нь 30, 40 гээд хийхээр цаана нь үлдэж байгаа нь бас нэг өөр хүйс байна уу гээд. Ер нь харьцуулалтын судалгаан дээрээс харж байхад зарим юман дээр эрэгтэйчүүд давамгайлдаг, зарим дээр нь эмэгтэйчүүд давамгайлдаг ийм хосолмол шинж чанартай байгаад байгаа юмнуудыг аль болохоор боломж олгож, аль болохоор тэнцүү байдал руу оруулж өгөх тэр талаасаа, гэхдээ бол зүгээр үйлчилгээний албан хаагч бүр дээр, цэрэг, цагдаа дээр жишээ нь, буу барьдаг тэр цэргүүдийн 50 хувь, 30 хувь эмэгтэй байна гэсэн юмнууд байхгүй шүү дээ. Гэхдээ хамгийн гол нь улс төр, нийгэм, соёл, энэ бүх хүрээндээ жендэрийн тэгш байдлыг хангахтай холбогдсон энэ харилцааг зохицуулъя гэж оролдож байгаа хууль. Цаана нь конвенцуудыг уншаад үзэхэд яг таны асуултыг чинь барьж хийгдэж конвенцууд батлагдсан байдаг юм байна лээ. Тэгш боломжуудыг олгосон байх, аль болохоор давамгайлсан байдлыг бий болгохгүй гэсэн юмнууд голлож байдаг ийм юм байна лээ. 

Хоёрдугаар асуудлын хувьд яг Сүхбаатар гишүүний яриад байгаа юмыг хэлэлцүүлгийн явцад мэдээж хэрэг эрхэм гишүүд өөрсдөө ярьж байгаад, би түрүүн хэллээ. Иргэний, хүний тэгээд тэгш боломж олгох байдал гэсэн ийм юмнуудыг бид зөв томъёололтой болгоод гаргах нь үнэхээр чухал гэж үзэж байна. Хэлэлцүүлгийн явцад шийдэгдэнэ гэж бодож байна. 

Б.Долгор: Нэмээд хариулах уу? Энэ жендэрийн квотыг бол дэлхийн 80 гаруй орон, бараг 90-ээд орон хэрэглэж байгаа юм л даа. Хууль тогтоомжиндоо тусгаад. Энэ улс орнууд хэрэглэхдээ ихэвчлэн аль нэг хүйсийн төлөөллийг тэнцвэртэй болгох гэсэн томъёоллоор хэрэглэж байгаа. Тэр нь яг эмэгтэйчүүд, эсхүл эрэгтэйчүүд гэж заах нь бас учир дутагдалтай. Яагаад гэвэл хууль бол ба удаан хугацаанд үйлчилнэ. Тэгэхээр бидний зорилго юу вэ гэвэл зөвхөн эмэгтэйчүүдийг ч юм уу, хүйсийн харьцааг давамгайлуулах ийм зорилго ерөөсөө байхгүй. Харин аливаа хүйсийн хоёр хүйсийн аль нэг нь давамгайлахгүй байх эрхтэй гэсэн ийм зарчмыг барьж байгаа учраас хэрэв эрэгтэйчүүдийн төлөөлөл багасах юм бол тэрийг дээш нь болгох, эмэгтэйчүүдийг багасах юм бол тэрийг дээш болгох гэсэн ийм зарчим байгаа юм. Тэгэхээр тэр 30, 40 гэдгийн цаана байгаа эсрэг хүйс гэдэг нь ойлгомжтой. Тийм учраас ерөөсөө энэ томъёоллоор бол дандаа хэрэглэж байгаа юм. Тийм учраас бид энэ дэлхий нийтийн жишгийг бол авч томъёолсон юм. 

Хоёрт, 10.1.3 дээр зэвсэгт хүчин, хилийн ба дотоодын цэрэг, тагнуул, цагдаа, шүүхийн шийдвэр гүйцэтгэх болон онцгой байдлын байгууллагаас бусад гэж томъёолсон юм. Бусад байгууллагын хувьд төрийн тусгай албан тушаалтны дотор аль нэг хүйсийн төлөөллийг 40 хувиас доошгүй байх гэсэн ийм зарчмаар. Тэгэхээр саяын дурдсан байгууллагуудын хувьд дээрх квот үйлчлэхгүй гэж ойлгож байгаа. Энэ бол бас хүйсийн өөрийнх нь онцлог шинж чанараас хамаарсан ийм байгууллагууд байгаа учраас энд аливаа нэгэн квот хэрэглэхгүй гэсэн зарчмаар бид томъёолж өгсөн юм. 

Тэгш боломжтой холбоотой заалт түрүүн бас хариулсан. Яах вэ, хэлэлцүүлгийн явцад боловсронгуй болгох зүйлүүд байхыг үгүйсгэхгүй. Гэхдээ бид зөвхөн эрх тэгш байх зарчим төдий биш, тэгш эрхийг хууль тогтоомжоор бий болгох төдий биш юм. Хамгийн гол нь боломж хандлага, тэгээд аливаа ялгаварлан гадуурхалтаас сэргийлэх гэсэн ийм гол зарчмуудын хүрээнд бид асуудлаа тавьж өгч байгаа. Хамгийн гол нь бидэнд тодорхой хэмжээний эрх зүйн боломж нь байдаг боловч бодит байдал дээр баталгаа нь хангагдахгүй байгаа учраас энэ баталгааг бий болгох механизмуудаа гол нь энэ хуулиар тогтоож өгч байгаад онцлог нь байгаа гэж хариулмаар байна. 

Д.Дэмбэрэл: Баярлалаа. Д.Балдан-Очир гишүүн 

Д.Балдан-Очир: Баярлалаа. Надад хоёр асуулт байна. Жендэрийн эрх тэгш байдлыг хангах тухай гээд хуулийн ерөнхийдөө үзэл баримтлал, зохицуулах гэж байгаа юмыг нь бодоод хараад байхаар тэгш байдлыг зохицуулах тухай байх байсан юм биш байгаа даа. Хангана гэдэг бол төр хатуу тэрийг нийгэмд гүйцэлдүүлэх юм шүү дээ. Тэгэхээр ялангуяа тэр сонгуулийн байгууллагаар байгуулагддаг тийм юман дээр нөгөө эмэгтэй хүний юмыг чинь шууд хангана гэхээр нөгөө хүний сонгох, сонгогдох эрхийг зөрчих гээд байгаа юм. Тэгэхээр энэ нэр бол яг тэр зохицуулах гэдэг тал руу байна уу? Яг хатуу ингэж хангах гэдэг агуулгаар байх нь оновчтой байгаа юм уу гэж асуух гэсэн юм. 

Тэгээд үүнээс ургаад хоёр дахь асуулт байна. Ерөнхийдөө өнөөдөр хүн амын харьцаа үндсэндээ 51, 52 хувь бараг статистик мэдээгээр эмэгтэй хүн давамгайлсан байдаг. Тэгээд нийгэмд хамгийн идэвхтэй хүйс бол эмэгтэй хүн. Нийгмийн хөдөлмөр оролцоо бүх юм дээр байдаг. Тэгэхээр энэ хууль цаашид хэрэгжих хамгийн гол баталгаа бол нийгмийн хөрс суурь юм шүү. Тийм учраас тэр нийгмийн үүсгэл санаачилга дээр тулгуурласан байгаад байвал энэ хууль улам их сайхан хэрэгжих баталгаатай. Тэрийг би юу хэлэх гээд байна гэвэл хэрэв ийм их нийгэм дэх хүн ам, сонгогчдын тоо ингээд идэвхтэй насны хүний тоо нь олон эмэгтэй хүн давамгайлаад байхад тухайлбал, УИХ-д 20, 30 эмэгтэй хүмүүс нэр дэвшсэн болгон нь гараад баймаар юм шиг байгаа. Тэр их давамгай байдлаараа. Тэгэхээр зэрэг нийгэм дэх углуургаараа бол жендэрийн асуудлуудыг их сайн хийж өгч гаргаж ирэх асуудал бол цаашид нийгмийн хүйсийн тэгш байдлыг зохциуулахад их хэрэгтэй болов уу гэсэн ийм хоёр юм миний толгойд бодогдоод явж байдаг. Ер нь бол энэ хуулийг би дэмжиж байгаа л даа. 

Д.Дэмбэрэл: С.Ламбаа сайд 

С.Ламбаа: Ер нь ний нуугүй хэлэхэд айдас хүйдэс энд байдаг шүү дээ. Хангах гээд бичихээр Их Хурлын 76-гийн 30 хувь эмэгтэй байна. Тийм учраас 30 хувийг зөвхөн эмэгтэйчүүд өрсөлдөнө ч гэдэг юм уу ийм ярианууд явдаг учраас энэ эрэгтэй, эмэгтэйчүүдийн хооронд сонин ийм уур амьсгал бий болсон юм л даа. Би бол өөрөө тэгж ойлгож явдаг. Яг Балдан-Очир гишүүнтэй би өөрийнхөө ойлголтыг хэлж байна гэдэг шиг хэлэхэд. Яг үнэнийг хэлэхэд зохицуулах тухай асуудал, хангах тухай асуудал, хангана гэхээр заавал 30 гэж тулгаж байгаа ойлголт. Энэ асуудлыг бас бид нар Засгийн газар дээр ярьж байсан. 

Нөгөө талаас эрэгтэй, эмэгтэй гэдэг асуудал чинь улс орнуудын юмыг аваад үзэхэд өөр шүү дээ. Жишээ нь, хүүхдийг хүмүүжүүлэх үйл ажиллагаан дээр гэр бүлд эх их давамгайлж байгаа бол цэцэрлэг дээр нь эрэгтэйчүүд давамгайлах ёстой гэсэн бодлого барьдаг орон ч байдаг. Өөрөөр хэлбэл, цэцэрлэгийн хүмүүжүүлэгч багш нарын давамгайлах хувь эрэгтэйчүүд байдаг ийм орон ч бий. Их сонин тохиолдлууд бий шүү дээ. Энэ бол жендэрийн талаасаа, хүүхдийн хүмүүжил талаасаа авч үздэг ийм орнууд байдаг юм билээ. Би яагаад хэлж байна гэхээр Мянганы хөгжлийн зорилтыг 25 дугаар тогтоолыг гаргахад яг энэ асуудал яригдаж байсан. Тийм судалгааны материалуудыг хэлж байсан удаатай. Тийм учраас хэлэлцүүлгийн явцад манай эрхэм гишүүд оюун ухаанаа зарна л даа. Эцсийн эцэст хангана гэхээр наадах чинь хатуу заалт болоод заавал ингэх юм болов уу гэсэн байдлаар хандах нь уу? Эсхүл зохицуулах гэдэг рүү явах уу гэдэг нь Их Хурал дээр хэлэлцүүлгийн явцад шийдвэрлэх асуудал шүү дээ. Одоо яг ингээд уншаад үзэхэд та бүхэнд хүчээр хийх гээд томъёолсон юм шиг харагдаад байж магадгүй. 

Гэхдээ энэ бол бас нэлээн сайн боловсруулалт, их олон жил хийгдсэн хууль учраас би бол өөрөө хувьдаа энэ хуулийг, би бол санаачлагч биш, өөрөөр хэлбэл, Нийгмийн хамгаалал, хөдөлмөрийн сайд өөрөө албан томилолттой байгаа учраас байхгүй үед орлогддог учраас орж ирж байна. Энийг би та бүхэнд өнөөдөр уншиж танилцуулж байгаа юм. Ганди сайд өөрөө хариуцаж байгаа Засгийн газрын гишүүнийхээ хувьд олон янзын тайлбаруудыг ажлын хэсэг дээр ажилласан хүний хувьд хэлэх байсан байх. Тэнд сууж байгаа улсуудын дотор ч гэсэн хэлэх байх. Ашгүй Цэдэнбал орж ирээд, нэг эрэгтэй хүн суучихлаа. Баярлалаа. 

Мөнхөө: Баярлалаа. Тэгэхээр хууль зүйн орчин бий болгож байгаа нь Монгол Улсын төрийн болон улс төрийн бодлогод энэ тэгш эрхийг хангах тухай асуудал өөрөө эрх зүйн хэв хэмжээгээр орж ирэх энэ юмыг шийдэх гэж байгаа асуудал гэж ойлгож байгаа. Олон улсад ч яг ийм практикийг хэрэглэж байгаа. Яагаад гэвэл жендэрийн тэгш байдал хангах тухай асуудал хүн төрөлхтний мянга мянган жилд шийдэгдэж чадаагүй ирсэн хүний эрхийн том зөрчлийн нэг гэж ингэж орчин үед энийг үздэг. Энэ утгаар эмэгтэй хүний байх байр суурь, эрэгтэй хүний байх байр суурь гэсэн соёл уламжлалын асар том хэм хэмжээ бий болсон. Тэгэхээрээ энийг зөөлрүүлэх, энийг өөрчлөхөд хууль зүйн зохих шахалт хэрэгтэй байгаа учраас эрх зүйн зохицуулалтыг улс орон бүр хийж байгаа ийм учиртай юм. Би агуулгыг нь хэлж байна. Үгний хувьд яаж хэрэглэх нь тухайн үед хуулиа батлах үед шийдэх асуудал байх. 

Нөгөө талаас Жендэрийн тэгш байдлыг хангах тухай энэ хууль баталж байгаа нь нийгмийн нөөцийг эрх мэдлийг хэрэгжүүлэхэд хүний хөгжлийн гол асуудлыг нуруундаа үүрч энэ туршлагыг бүтээж явдаг эмэгтэй хүнийг энд оролцуулах тухай хөгжлийн гарцын тухай маш том шийдэл байгаа юм. Ийм учраас энэ талаас нь хандаж өгөөч ээ гэж хүсч байна. Баярлалаа. 

Б.Долгор: Нэмээд хариулчих уу? Тэгэхээр энэ хуулиар зохицуулалтыг бий болгож байгаа л даа. Тэр зохицуулалтууд нь бас ингээд дэлхий нийтэд янз бүрийн зохицуулалттай байгаад байгаа юм. Жишээ нь, яг сонгох эрхтэй холбоотой зохицуулалтуудыг бас хийж өгсөн байгаа юм л даа. Тэнд хоёр төрлийн зохицуулалт байгаад байгаа. Нэг дэх нь манай яг хуульд байгаа нэр дэвших боломжийг олгож өгөх зохицуулалтууд, дараачийн зохицуулалт нь бол бүр суудал бий болгох зохицуулалтууд байгаа. Тэр нь болохоор яг одоо жишээ нь, эмэгтэйчүүдийн 30-аас доошгүй хувийг парламентад сонгосон байна гэсэн ийм заалттай зохицуулалт байгаа юм. Тэгэхээр энэ асуудал маань сонгуулийн хууль дээр ч гэсэн яригдаж таарах байх. Ер нь 92 онд эмэгтэй нэр дэвшигчийн хувь бол 7.7 хувь байсан. 2008 оны сонгуульд 19 хувь болж өссөн байгаа. Тэгэхээр энэ асуудал маань өсч явж байна. Гэхдээ үр дүн нь ямар гарч байгаа вэ гэхээр яг суусан суудлын нь хувь бол гурван эмэгтэй гэдэг, 92 онд байсан гурван эмэгтэй, өнөөдөр 19 хувиар нэр дэвшсэн ч гэсэн дахиад гурван эмэгтэй сууж байгаа ийм үр дүн харагдаж байгаа юм. 

Тийм учраас хэдийгээр нэр дэвшүүлэх ийм квот тогтоогоод явсан ч гэсэн одоо сууж байгаа суудлын тоо бол нэмэгдэхгүй байгаа ийм байдал харагдаж байгаа. Тийм учраас нэгдүгээрт, нэр дэвшүүлэх хувиа ч гэсэн өсгөе, хоёрдугаарт, суудлын квотыг зааж өгөх шаардлага байна уу гэвэл байгаа юм. Тэгэхээр энэ бодлогын заалт бол Мянганы хөгжлийн зорилтод бүр манай УИХ-аас 2005 онд баталсан зорилтод заасан байгаа юм. Бүр юу гэж заасан бэ гэвэл 2015 онд УИХ-д сууж байгаа эмэгтэйчүүдийн хувийг 30 хувьд хүргэнэ гээд заасан. Бүр сууж байгаа эмэгтэйчүүдийн хувийг. Гэтэл өнөөдөр иймэрхүү зохицуулалттайгаар энэ асуудал хэрэгжихгүй нь ойлгомжтой болж байна. 15 он гэдэг чинь 12 оны сонгуульд энэ асуудал маань хэрэгжсэн байх ёстой гэсэн ийм зорилтыг Их Хурал өөрөө тавьсан байгаа юм. Гэхдээ энэ хуулийн төсөл дээрээ бол бид зөвхөн нэр дэвшүүлэх квотыг оруулж ирсэн. Суудал хадгалахтай холбоотой квотыг бол оруулж ирээгүй ээ. 

Хоёр дахь асуудлын хувьд Балдан-Очир гишүүн маш чухал зүйлийг ярилаа. Нийгэмд эмэгтэйчүүдийг улс төрд дэмжих ийм сэтгэл зүйг бий болгох тэр асуудлыг хөндөж ярилаа л даа. Тэгэхээр энэ үнэхээр чухал байна. Өнөөдөр энэ чиглэлийн нийгмийн сэтгэл зүйг бүрдүүлэх энэ чиглэлийн сурталчилгааг явуулах, УИХ болон бусад хүрээнд эмэгтэйчүүдийг гаргах нь ямар ач тустай юм бэ? Тухайн иргэний амьдрал, тухайн улс орны амьдрал, тухайн орон нутгийн амьдралд ямар ач тустай юм бэ гэдгийг ойлгуулах чиглэлийн ийм өргөн хүрээтэй ажлуудыг хийх шаардлага бол зүй ёсоор байгаа юм. 

Д.Дэмбэрэл: Баярлалаа. Гишүүд асуултаа асууж, хариулт авлаа. Анхаарах зүйлүүд бол байх шиг байна. Тэгшитгэх байдал руу их хандах гээд байж болмооргүй зарчим барих нь зүйтэй байх. Хэтэрхий их тэгшитгээд, хэтэрхий их тоон норматив тогтоогоод ингээд байвал бас ирээдүй маань зөв явж байна уу, үгүй юу. Зүгээр яах вэ, нийгэмд ажиллах, амьдрах тэгш нөхцөл байдлыг хангаж өгөх нь төрийн их чухал үүрэг гэсэн. Ерөнхий зарчмуудаа их сайн хадгалж хийх нь зүйтэй юм. Ертөнцөд байдаг газар газрын жендэрийн асуудлыг баахан юм хуулж авч ирээд, баахан тоо тавиад суугаад байвал монголын нөхцөлд байсан тохирох уу, үгүй юу? Ингээд сайн бодоод. Хууль санаачлагчийн илтгэлтэй холбогдсон асуултын дуусгая. 

Байнгын хорооны санал, дүгнэлтээ сонсъё. Нийгмийн бодлогын байнгын хорооны санал, дүгнэлт гарсан байна. Д.Очирбат гишүүн Нийгмийн бодлого, боловсрол, соёл, шинжлэх ухааны байнгын хорооны санал, дүгнэлтийг танилцуулна. Индэрт урьж байна. 

Д.Очирбат: Улсын Их Хурлын дарга, эрхэм гишүүд ээ,

Жендэрийн эрх тэгш байдлыг хангах тухай хуулийн төсөл, Засгийн газрын тухай хуульд нэмэлт, өөрчлөлт оруулах тухай, Хөдөлмөрийн тухай хуульд нэмэлт оруулах тухай, Төрийн албаны тухай хуульд нэмэлт, өөрчлөлт оруулах тухай, Хууль, Улсын Их Хурлын бусад шийдвэрийн төсөл боловсруулах, өргөн мэдүүлэх журмын тухай хуульд нэмэлт, өөрчлөлт оруулах тухай, Зар сурталчилгааны тухай хуульд нэмэлт, өөрчлөлт оруулах тухай, Монгол Улсын Хүний эрхийн Үндэсний Комиссын тухай хуульд нэмэлт, өөрчлөлт оруулах тухай, Иргэний хуульд нэмэлт оруулах тухай, Төсвийн байгууллагын удирдлага, санхүүжилтийн тухай хуульд нэмэлт оруулах тухай хуулийн болон Хууль хэрэгжүүлэх арга хэмжээний тухай Улсын Их Хурлын тогтоолын төслүүдийг  Монгол Улсын Засгийн газраас санаачлан боловсруулж 2009 оны 7 дугаар сарын 03-ны өдөр Улсын Их Хуралд өргөн мэдүүлсэн билээ.

Дээрх төслүүдийн хэлэлцэх эсэх асуудлыг Нийгмийн бодлого, боловсрол, соёл, шинжлэх ухааны байнгын хороо 2010 оны 5 дугаар сарын 04-ний өдрийн хуралдаанаараа хэлэлцлээ.

Тус хуралдаан дээр Улсын Их Хурлын гишүүн  А.Тлейхан,  Д.Оюунхорол нар бүх шатны сонгуулийг пропорциональ буюу хувь тэнцүүлэх системээр явуулахаар хуульчилсан тохиолдолд суудал хадгалах квотын хэлбэрийг баримтлахаар хуулийн төсөлд нэмж тусгах, Улсын Их Хурлын гишүүн П.Алтангэрэл зөвхөн удирдах түвшинд бус бүхий л түвшинд хүйсийн тэгш байдлыг хангах эрх зүйн орчинг бий болгох, хамтын амьдралтай хүмүүсийн талаарх төслийн зохицуулалтыг тодорхой болгох,  Улсын Их Хурлын гишүүн Д.Арвин, С.Бямбацогт нар их, дээд сургуулийн оюутнуудын дунд  эрэгтэйчүүдийн эзлэх хувь бага байгаа нь ирээдүйд хүйсийн тэгш байдал алдагдаж, тэнцвэргүй байдал үүсэх тул тодорхой зохицуулалтыг хуулийн төсөлд тусгах нь зүйтэй зэрэг саналуудыг тус тус гаргасан болно.

Жендэрийн эрх тэгш байдлыг хангах тухай хуулийн төсөл болон холбогдох бусад хууль, тогтоолын төслүүдийг Улсын Их Хурлын чуулганы нэгдсэн хуралдаанаар хэлэлцүүлэх нь зүйтэй гэж тус Байнгын хорооны хуралдаанд оролцсон гишүүдийн олонхи үзлээ.

Улсын Их Хурлын эрхэм гишүүд ээ,

Монгол Улсын Засгийн газраас 2009 оны 7 дугаар сарын 03-ны өдөр Монгол Улсын Их Хуралд өргөн мэдүүлсэн Жендэрийн эрх тэгш байдлыг хангах тухай хуулийн төсөл болон холбогдох бусад хууль, тогтоолын төслүүдийн хэлэлцэх эсэх асуудлаар гаргасан Нийгмийн бодлого, боловсрол, соёл, шинжлэх ухааны байнгын хорооны санал, дүгнэлтийг хэлэлцэн шийдвэрлэж өгөхийг Та бүхнээс хүсье.

Анхаарал тавьсанд баярлалаа.

Д.Дэмбэрэл: Баярлалаа. Байнгын хорооны санал, дүгнэлтээс асуух асуулттай гишүүд. Д.Батбаяраар тасалж байна. Д.Энхбат гишүүн асуултаа тавья.

Д.Энхбат: Бид нар жендэрийн гэдэг өвөрмөц нэр томъёо хэрэглээд жаахан асуудлыг хүндрүүлээд байх шиг байна. Нөгөө талаас хүмүүс бол зөвхөн улс төрийн сонгуульд оролцох талыг нь илүү цохож хараад байх шиг байна. Би арай өөрөөр нэг юм ярих гэсэн юм. Юу гэвэл үнэхээр дэлхий дээр нэг хэсэг нь эмэгтэйчүүдийг сургуульд явуулдаггүй, жишээ нь, Талибанууд. Эмэгтэй хүүхдийг сургуульд явуулдаггүй, эмэгтэй хүнийг бие даасан аж ахуйтай байхыг зөвшөөрдөггүй. Нөгөө талд нь Швед, Норвеги зэрэг орнуудад өнөөдөр би дөнгөж өчигдөр харлаа. Шведийн том корпорациудын 45 хувь нь эмэгтэй захиралтай байна. Яагаад гэвэл тэнд хуулиараа эмэгтэй хүн захирал нь биш компаниудад 50 хувь олгоогүй, эрхийг нь хаах тухай асуудал яригдаж байна. Би юу хэлэх гэсэн бэ гэвэл бид өнөөдөр нийгмийн шинэ норм руу шилжиж байгаа. 2000 жил, 1000 жил явж ирсэн нийгмийн нормыг бид нар өөрчлөх тухай ярьж байгаа. Түүнээс өнөөдөр бид нар таалагдах, таалагдахгүй тухай ярьж байгаа биш. Мэдээж олон хүн бол яагаад эмэгтэй хүнд хүчээр заавал парламентын суудал өгөх ёстой юм гэж гайхаж байгаа. Тэнцүү эрхийн тухай их ярьж байгаа. 

Гэтэл түрүүн Мөнхөө гуай хэлсэн. Үнэхээр 1000 жил бид нар тэнцүү эрх яриагүй шүү дээ. Бид нар төрийн зохицуулалт гэж дандаа ярьдаг. Тэгээд өнөөдөр нийгмийн норм дээр ирэхээр төрийн зохицуулалт хэрэггүй ээ. Мянган жилийнхээ түүхээр яваг гэж хэлж болохгүй. Би юу хэлэх гэсэн юм бэ гэвэл өнөөдөр Монгол Улсын ардчилсан төр хүн бүрт оролцох, ажиллах бололцоо олгоно гэж байгаа юм. Тэгээд үүний ялгааг хүн бүрт арилгана гэж. Казак иргэдэд сонгуульд оролцох асуудал ярина. Парламентад суудалтай асуудал, эмэгтэйчүүдэд, бид бол хөгжлийн бэрхшээлтэй иргэдийн асуудал яригдана. Бид бол зарим хүний хувьд ардчилсан царай гаргаад, зарим хүний хувьд арай бага хулгайлаад, өөрөөр хэлбэл, хулгайч хүн бол бага хулгайлсан, их хулгайлсан гэдэггүй, бид зарчим л байгаа. Хүн бүрийн бололцоон хангана гэсэн. Гэтэл яг гэрийн амьдралд бид нар цөмөөрөө мэднэ шүү дээ. Хүүхдээ өсгөөд 10 жил гэр орноо аваад явж байгаа хүмүүст илүү боломж, мөнгө эдийн засгийн боломж байхгүй. Тэгэхээр өнөөдөр энэ бол улс төрийн зоригийн тухай яриа байхгүй юу. XXI зууны үеийн Монгол Улс яг яаж явах юм бэ? Бид зарим юман дээр шударга, зарим юман дээр шударга биш байж болох юм уу? 

Тийм учраас би бол өнөөдөр Их Хурлын даргыг ч гэсэн уриалмаар байгаа юм. Санаачилга гаргаад Их Хурлын хоёр дэд даргын нэг нь эмэгтэй хүн байна. Энэ гурваасаа нэгийг нь тавих ёстой. Яагаад гэвэл ёс зүйн моралын асуудал байхгүй юу. Түүнээс өөр асуудал биш. Намын ч асуудал биш. Тийм учраас би юу хэлэх гэсэн бэ гэвэл 50 жилийн дараах, 30 жилийн дараах, 20 жилийн дараах Монгол Улс ямар байя гэж хүсч байгаа юм. Тэрийгээ л бид нар өнөөдөр хийх тухай. Өнөөдөр түүнээс эмэгтэйчүүд сонгуульд орж чадахгүй байгаа нь үнэн. Гэхдээ бид нар үүнийг бас хүсч байгаа юм. Тийм учраас миний хэлэх гэж байгаа санааг манай гишүүд бас зөв ойлгоосой гэж хүсч байна. Бид өнөөдрийн тухай яриагүй. Бид Монгол Улс ямар байгаасай гэж хүсч байгаагаа хэлэх тухай ярьж байгаа байхгүй юу. Тэгээд өнөөдрийн нийгмийн нормыг өөрчлөөд, эмэгтэйчүүдэд төрийн зохицуулалтаар эхний үедээ энэ парламентад орох эрхийг нь нээж өгөөд, ингээд эдийн засгийн боломж нь хангагдаад яваандаа энэ чинь өөрөө тэртээ тэргүй улс төрийн алхам биш, соёлын ерөөсөө нийгмийн норм болж хувирна. 60-аад онд ч гэсэн цөмийг нь шүдний сойз, орны даавууг нь хүчээр өгч байсан шүү дээ. Бүгдийг нүүрийг нь угаалгаж байсан шүү дээ. Яг үүнтэй адилхан бид нар яагаад өнөөдөр ардчилсан Монгол орон болчихоод ийм нийгмийн асуудлыг шийдэж болохгүй байгаа юм? Яагаад энийг урсгалаар нь явуулах ёстой юм? Тийм учраас монгол Улсын хамгийн нийгмээ ойлгодог, урагшаа авч явдаг 76 хүн бол уриалаад, одоо дэд даргаа эмэгтэй хүнээр тавих ёстой байхгүй юу. Тэгээд л эхлэх ёстой. Би ийм л бодолтой. 

Д.Дэмбэрэл: Хэн хариулах вэ? Парламентын даргыг хоёр болгоол нэгийг нь эмэгтэй болговол яасан юм бэ? Тэгвэл Энхбатаас миний санал хавьгүй их “очков” авна даа, тийм ээ? Парламентыг хоёр дарга удирдана. Хоёр даргатай байна гээд. Нэг нь эмэгтэй, нэг нь эрэгтэй гэх жишээтэйгээр тэгшитгэх байдлын юм ярих нь бол онц ач холбогдолгүй ээ гэж. Хэн хариулах вэ? Байнгын хорооны дарга Д.Арвин

Д.Арвин: Энэ хариулаад байх асуудал биш байна л даа. Энхбат гишүүнд бас баярлалаа. Тэгээд яг таны ярьж байгаа асуудал бол хуульд бүрэн шингэсэн гэж үзэж байгаа. Өнөөдөр төрийн зохицуулалтаар бид эмэгтэйчүүдийг байлгах асуудлыг энэ хууль нэлээн сайн оруулж өгсөн юм. Тэгээд энэ хууль зөвхөн өнөөдрөөр хийгдээгүй. Бас ирээдүйд бид яг Байнгын хороо энэ хуулийн ажлын хэсэг байгуулсан. Д.Очирбат гишүүнээр ахлуулсан. Бид бас өнөөгийн яг ирээдүйд тулгарах жендэрийн асуудал дээр санаа тавьж бид нар бас их, дээд сургуулиуд зарим салбаруудаар явж бүхэл бүтэн судалгаа гаргаж, энэ асуудлыг судалж, ирээдүйн төлөө энэ асуудлаар Жендэрийн хуульд асуудал оруулж өгөх ёстой гэж үзэж байгаа. Ингээд энэ хуульд таны ярьсан санаа бүрэн тусгагдаж байгаа гэж хэлмээр байна. 

Д.Дэмбэрэл: Чуулганы хуралдааны ажиллагаатай Эрдэнэт үйлдвэрийн хүдрийн уурхайн шилдэг тэргүүний ажилчид, ажилтнууд УИХ-ын гишүүн Д.Дамба-Очир, Д.Одхүү нарын урилгаар танилцаж байна. Эрдэнэтийн үйлдвэрийн эдгээр ажилчдад ажлын амжилт, сайн сайхныг хүсч байна. /Алга ташив./

Р.Раш гишүүн асуултаа тавья.

Р.Раш: Баярлалаа. Тэгэхээр тэр 20, 30, дарга, орлогч эд нар бол яах вэ, тэгээд ярьж байгаад нэг тийш нь болгоно биз? Ер нь өнөөдөр нийгэм нэлээн зэрлэгшиж, баян, хоосны ялгаа 60 давж, үнэхээр эмэгтэй хүний, эх хүний өгөөмөр сэтгэл нийгэм, гэр бүлд дутагдах юм зөндөө байна л даа. Ихэнх нь бид нар хар цай ууж байгаа. Тийм учраас энэ цайг бол сүлэх шаардлага зайлшгүй байгаа юм. Ийм учраас ёстой тогоотой цагаан сүүний цөцгий нь гоожсон тэр шаргал өрөм шиг энэ эх хүний сэтгэлээр монголын нийгмийг жаахан бүлээцүүлэх ийм шаардлага үнэхээр байгаа юм. Баярлалаа. 

Д.Дэмбэрэл: З.Энхболд 

З.Энхболд: Байнгын хорооноос энэ хууль буцаж хэрэгжих үү гэж асуух гэсэн юм. Буцаж хэрэгжих үү? Эмэгтэйчүүд давамгайлсан багш, эмч, шүүгч гэх мэтийн албан тушаалуудыг буцаж халаад эрэгтэйчүүдээр дүүргэх юм уу? Эсхүл хууль гарсан өдрөөсөө цаашаа жишээ нь, шүүгч бол 70, 80 хувь эмэгтэй байна л даа. Насаараа томилогддог шүүгч нар. Тэд нарыг халж болохгүй шүү дээ. Яаж тэгшитгэх вэ гэхээр шинээр шүүгч болох улсуудыг зөвхөн эрэгтэйчүүдийг авна гэсэн үг. Тэгшрэх хүртэл нь. Тэгэхээр нөгөө эмэгтэй шүүгч болох болзлоо хангасан хууль бүсгүй Үндсэн хуулийн цэцэд өргөдөл гаргана шүү дээ. Намайг хүйсээр минь ялгаварлан гадуурхлаа. Би тэр эрэгтэй Доржоос илүү авьяастай, чадвартай, шаардлага хангасан байхад намайг бодлогоор шүүгч болгосонгүй ээ. Жендэрийн хууль гэдэг бодлогоороо. Тэгэхээр Үндсэн хуулийн цэц юу гэж хариу өгөх бол? 

Би тэгээд яагаад буцаж хэрэглэх тухай, цаашид яах тухай яриад байна гэхээр энэ асуудал бол байнгын тийм нэг утгатай хариулт олдоггүй асуудал байгаа юм. 1940, 1950-иад оноос эхлэн Америкт хар, цагаан хоёр хүнийг адилхан гээд ажилд авдаггүй, дээд сургуульд авдаггүй байхад нь хүчээр харуудыг түрүүлж авдаг хууль гаргаад, биелүүлээд явсан л даа. Цагаанууд нь бас шүүхдээд байдаг юм билээ. Миний эрхийг зөрчлөө, миний арьсны өнгө яагаад би тэр хараас илүү ажил хийх чадвартай байхад намайг яагаад ажилд авахгүй байгаа юм, дээд сургуульд авахгүй байгаа юм гэсэн. Энэ бол ерөөсөө дуусдаггүй маргаан байдаг. Тэгээд энийгээ харин хуулиар зохицуулсан зохицуулалт нь өөрөө зайлшгүй хэрэгжүүлэх үүрэгтэй заалт байх юм уу? Эсхүл тийм зөвлөмжийн чанартай юм байх юм уу гээд олон асуулт байгаа юм. Зайлшгүй хэрэгжүүл гээд энэ хуулиар үүрэг үүрэг өгөхөд Ерөнхийлөгч бол цаашид эмэгтэй хүнийг дахин шүүгчээр томилох боломжгүй болж байгаа юм л даа. Тэгээд иймэрхүү асуудлуудыг ер нь яаж гэж бодож энэ хуулийг хэлэлцье гэж шийдсэн юм бэ гэж би Байнгын хорооноос асуух гэсэн юм. 

Д.Арвин: Тэгэхээр өнөөдөр нийт шүүгч нарын хувьд 60-аад хувь нь эмэгтэйчүүд байгаа. Эмч, багш ажилчдын хувьд 60-аас дээш хувь нь бас эмэгтэйчүүд байгаа гэж ерөнхий судалгаа гарсан байгаа. Тэгэхээр энэ хуульд бол төрийн ба төсөвт байгууллагын нийт ажилчдын аль нэг хүйсийн төлөөлөл илт давамгайлсан тохиолдолд хүйсийг 40/60 гэсэн харьцаа бүхий тэнцвэрт байдлыг хангах нөхцөлийг бүрдүүлнэ гэсэн энэ утгаараа аваад үзэхэд энэ бол шүүгч нарт юм уу, нэг зөвлөлд бол би шийдвэрлэгдэхгүй байх гэсэн ийм бодолтой байна. Тэгээд цаашид тэр нь эмч, багш нарын хувьд яаж хэрэгжүүлэх асуудлыг бид нар бас таны наад ярьсан саналыг Байнгын хороон дээрээ хэлэлцэх явцдаа бас тодотгож бид нар зөвлөж ярьж өгөх ийм бүрэн бололцоотой байх гэж үзэж байна. Одоогийн байдлаар бол бид нар яг хүйсийн харьцааг төсөв, төрийн байгууллагад 40/60 гэсэн ийм харьцааг хуульд суулгаж өгсөн байгаа. Д.Очирбат гишүүн нэмж тодруулна. 

Д.Очирбат: Жендэрийн тэгш байдлын тухай хууль маань ер нь түрүүнээс хойш яриад байгаа. Аль нэг хүйсийг онцгойлоогүй. Хүйсийн тэнцвэртэй байдлын тухай. Тийм учраас хууль эргэж хэрэгжих үү, мэдээж хууль гарч байгаа учраас хэрэгжүүлэх гэж хууль гаргана. Тийм учраас тэр зохицуулалтандаа тэр боловсон хүчин бэлтгэхдээ аль нэг хүйсийн тэнцвэртэй байдлын талаар, тэр зохицуулалтын талаар бол бодлого барьж цаашид ажиллах тийм шаардлага гарна. Зөвхөн шүүгч нарын асуудал ч биш, эмч нар, багш нарын асуудал дээр 70-80 хувийн зохицуулалт нь алдагдсан явж байгаа л даа. Эрэгтэй хүйсийн хэмжээнд. Тэгэхээр энийг ч гэсэн бас бодлогоор тэр сургуульд элсэхэд нь, боловсон хүчин бэлдэхэд нь бас зохицуулалт хийх шаардлагатай байна гэж ажлын хэсэг үзэж байгаа. 

Д.Дэмбэрэл: Н.Ганбямба гишүүн 

Н.Ганбямба: Баярлалаа. Байнгын хорооноос энэ өргөн баригдсан хуулийг концепцитэй нь нийцүүлж томъёоллуудыг нь өөрчлөх ийм боломж байна уу гэж асуумаар байгаа юм. Өөрөөр хэлбэл, хуулийн концепци маань уг нь эмэгтэйчүүдийн эзлэх хувийн жинг нэмэх гээд байгаа юм. Гэтэл одоо яг түрүүчийн миний хэлдгээр томъёолол дотор болохоор тийм тийм албан тушаалд аль хүйсийн төлөөлөл 30-аас доошгүй, 40-өөс доошгүй гэхээр энэ өөрөө яг тэр санаагаа илэрхийлж чадахгүй байна. Тухайлбал, эмэгтэй 30-аас доошгүй, эрэгтэй 30-аас доошгүй гэвэл цаана нь өөр ямар ямар хүйс гарах юм бэ? 40 хувь дээр нь. Энэ мэтийн томъёололлуудыг Байнгын хороон дээр нэлээн янзлахгүй бол болохгүй юм шиг байгаа юм. Гэтэл яг нарийндаа явж явж энэ хувийг бол бид нар олон жил ярьсан. Яриад яваад байдаг, улам дордоод байдаг. Одоо УИХ-д байгаа гишүүдийн тоо гуравхан ширхэг болтлоо буураад байгаа шүү дээ. Тэгэхээр энэ механизм эдийн засгийн механизм бас баймаар байгаа юм. 

Түрүүчийн хэлдэг тэр Шведийн корпораци, компанийн захирлуудын 45 хувьд бол эдийн засгийн механизмын урамшуулал хэрэглаж байж тэр тоог өсгөх боломжтой бол харин энэ албан тушаалд бол томилгооны албан тушаалуудыг хуулийн зохицуулалтаар хийж болох байх. Гэтэл яг сонгогдох албан тушаалд бол маш хэцүү шүү дээ. Яг нарийндаа манай нийгмийн сууриа аваад үзсэн чинь одоо яг нийгмийн сэтгэл зүй дээр эмэгтэйчүүдийг дэвшүүлэх ёстой гэдэг сэтгэл зүйг хөгжүүлэх талын ийм бодлого хуульд сууж өгмөөр байгаа юм. Тэр бүү хэл, залуучуудын боловсролын асуудлаар аваад үз дээ. Охид нь бараг 80, 90 хувь бараг болох нь байна шүү. Тэгэхээр үүний цаана үндэсний аюулгүй байдлын аймаар том асуудал гарч ирнэ. Өөрөөр хэлбэл, боловсролтой тэр дуучин, хийлчин бүсгүйчүүд тэр гадаад хүнтэй сууж байгаа бол дуучин, хийлчиндээ биш шүү дээ. Хандлага нь тийм боллоо. Боловсролын түвшин ингээд эрэгтэй, эмэгтэй залуучуудынхаа дунд аваад үзэхээр ингээд 80, 90 хувийн ийм том ялгаа гараад ирэхээр одоо яг нарийндаа үндэсний аюулгүй байдалд аймшигтай зүйл бол Солонгосоос бас охидыг дуудаж байна. Явж байгаа хүүхдүүдийн ихэнх нь охид байна. Тийм тийм сургуульд тэтгэлгээр суралцана. Бүр цалин степэнд өгнө. Тэнд очиж байгаа хүүхдүүдийн 90 гаруй хувь охид. Тэгээд эргээд тэд нар чинь Монгол залуучуудтайгаа суух уу гэхээр үгүй шүү дээ. Ихэнх нь гадаад улсуудтай суух чиг хандлага руу орж байгаа юм. 

Үндэсний аюулгүй байдлын хэмжээнд авч үзэхээр юм энэ жендэр дотор маань бас ороод ирээд байгаа юм. Нарийндаа өнөөдөр 2.5 сая хүнтэй Монгол Улс цаашид нөхөн үржихүйн энэ хандлагаараа явах юм бол сөрөг тал руугаа орох юм шиг байна. Гадаад хүнтэй суух хандлага их болно. Яагаад гэвэл боловсролын зөрүү нөлөөлж байгаа юм. Одоо оюутан, сурагчдаа аваад үз дээ. Бараг 80, 90 хувь нь охид шүү. Тэгэхээр энэ хөвгүүдээ уурхайд ажил хий, хар ажил хий, бараг мэргэжлийн сургалт, үйлдвэрлэлийн төв гээд ийм төрийн бодлого яваад эхэллээ шүү дээ. Тэгэхээр энэ боловсролын зөрүү чинь явж явж жендэрийн байдлыг алдагдуулах төдий биш, үндэсний аюулгүй байдалд маань очиж нөлөөлөх нь байна шүү. Эргээд энэ жендэрийн хууль дотор энэ санаануудыг Байнгын хорооны хэлэлцүүлгийн явц дунд жаахан сайжруулахгүй бол төрийн бодлого маань нэг нэг салбар руугаа чиглээд явтал нөгөө талдаа сөрөг нөлөө үзүүлэх хандлага руугаа орох гээд байна шүү дээ. Тийм учраас одоо бид нарийндаа эмэгтэйчүүдээ дэвшүүлж ажиллуулъя гэж байгаа бол энэ төрийн албанд механизмын их зөв тохироонуудыг хийж өгөхгүй бол энэ зүгээр нэг хэдэн батлаад хууль гараад ерөөсөө ахиц гарахгүй явж ирлээ. 10 он хүртэл энэ тэдэн хувь эмэгтэйчүүд гэж өнөөдрийг хүртэл явж ирсэн шүү дээ. Өнөөдөр сонгуульд сонгогдох байдалд ч хар, томилгоон дээр ч хар. Бахь байдгаараа байгаа шүү дээ. Тийм учраас энэ хууль дотор жаахан эдийн засгийн механизмууд, нийгмийн харилцаанд нэлээн зохицуулалтууд хийж өгөх шаардлагатай юм болов уу гэсэн ийм саналыг давхар хэлье. 

Д.Дэмбэрэл: Баярлалаа. Д.Арвин

Д.Арвин: Ганбямба гишүүний хэлж байгаа энэ санаа бүхэлдээ энэ хуульд тусгагдсан юм. Тэгэхээр өнөөдөр яг судалгаагаар бол манай арван жилийн бага, дунд сургуульд суралцагчид эмэгтэйчүүдийн эзлэх хувь бол 50 хувьтай байдаг юм байна. Их, дээд сургуулиудын оюутнуудад 60 хувь, бакалавр зэргийн оюутнуудад 59 хувь, магистрын зэрэг олгох түвшний оюутнуудын эмэгтэйчүүдийн эзлэх хувь 64 хувьтай байдаг юм байна. Тэгэхээр бид нар өнөөдөр энэ ерөнхий хандлага дээр эмэгтэйчүүд дийлэнхийг эзэлсэн байгаа гэдэг дээр бид нар бас судалгаатай үзэх хэрэгтэй гэж үзэж, энэ Жендэрийн хуулийг хэлэлцэх явцдаа ажлын хэсгийг бид маш сайн ажиллуулах юм. 

Бид нар зүгээр хэдэн квот суулгах, улс төрд байх, төрд ажиллах гэдэг нь бид нарт тоог нь заагаад өгсөн байлаа ч гэсэн энэ хуулийг бүхэлд нь авч үзвэл энэ хууль тэгш, эрэгтэйчүүдийн боловсрол, тэгш эрхийн тухай маш их сайн хангагдаж гарах хууль гэж үзэж байгаа. Ийм учраас ажлын хэсэг маш их судалгаан дээр ажиллана. Гадаадад гаргаж байгаа ажиллагсад, их, дээд сургуулиудад сурч байгаа, ерөнхий боловсруулж байгаа энэ яг үнэн тоог бид зориуд хөрөнгө гаргаж энэ судалгааг гаргаж, үүнтэй холбогдсон ирээдүйнхээ юмыг зохицуулах хэмжээний асуудлуудыг бид энэ хууль дээр суулгаж өгнө. Таны саналтай, санаа зовж байгаа сая ярьсан бүх зүйлтэй бид санал нэгтэй байгаа. Хуульд ч энэ асуудал бас тусгагдаад ирсэн байгаа. Зөвхөн эмэгтэйчүүд биш шүү дээ. Эрэгтэйчүүдийн боловсролыг дээшлүүлэх, энэ талд хуулийн мөн чанар нь оршино гэдгийг бас хэлмээр байна. Баярлалаа. 

Д.Дэмбэрэл: Зүйтэй. Х.Жекей гишүүн 

Х.Жекей: Баярлалаа. Би энэ хуулийн төсөл бол нийгмийн захиалгаар хийгдэж байгаа хуулийн нэг гэж үзэж байгаа л даа. Яагаад гэвэл манай хүн амын 50-90 хувь нь эмэгтэйчүүд байгаа тэг утгаараа. Тэгээд ер нь байгалийн шалгарлаар хийгдэж ажлууд гэж бас байгаа гэдэг тал дээр үздэг хүний нэг. Тэгэхээр төрийн бодлогоор зохицуулж явдаг юм байна, явдаггүй юм бас байна гэж үзэж байна. Өөрөө жамаараа явдаг тийм асуудал ч байгаа. Ямар ч гэсэн энэ хуулийг бол би дэмжиж байгаа. Аль аль талаас бодож үзсэн ч гэсэн. Яагаад гэхээр төрийн бодлогоор зохицуулах зарим нэг зүйл байна гэдэг талаас. Гэхдээ энэ хууль бас уншаад үзээд байсан чинь ерөнхий юман дотор зарим нэг талыг дэндүү барьсан юм байна гэж үзэгдээд байгаа. Жишээ нь, энэ хуулийн дагаж нэмэлт оруулах тухай хуулийн өөрчлөлтүүд байна. Энэ дотор Төсвийн байгууллагын удирдлага, санхүүжилтийн тухай хуульд нэмэлт оруулах тухай гэсэн нэг хууль байна. Тэр дотор ингэж байна. Төсөвт байгууллагын орлогч дарга болон түүнтэй адилтгах албан тушаалтан нь дарга, эрхлэгч, захирал нь эсрэг хүйсийн хүн байна гэсэн. Тэгэхээр ингээд бодоход Жанжин штабын дарга эрэгтэй хүн байна гэхэд орлогч нь эмэгтэй байна гэх юм уу, Хил хамгаалах ерөнхий газрын даргыг эрэгтэй байна гэхэд орлогч нь эмэгтэй байх уу, цагдаагийн даргыг эрэгтэй байхад орлогч нь эмэгтэй байх уу гээд, эсхүл нэг байгууллагын эмэгтэй байхад орлогч нь дарга нь заавал эмэгтэй байх уу гээд янз бүрийн юм байна л даа. Тэгэхээр зарим талаас нь аваад үзэхээр энэ хууль бол албан тушаалыг хэтэрхий харсан тал руугаа болсон тийм хууль болжээ гэж бас хэлэх үндэслэлтэй байна. Тэгэхээр эд нарыг хэлэлцүүлгийн явцад засах хэрэгтэй. 

Хувийн хэвшлийн байгууллагуудад одоо яаж зохицуулалт хийх үү? Мэдээж эрх тэгш гэхээр төрийн байгууллагад бол зохицуулалт хийж болж байна. Хувийн байгууллагууд, жишээ нь, үйлчлэгчийг тийм 21 настай ч гэдэг юм уу, тийм тийм бие хаа сайтай, тэгээд хэл мэддэг ч гэдэг юм уу, эмэгтэй гээд зарлаад байгаа шүү дээ. Тэгэхээр эрэгтэй нь үлдээд байгаа. Энэ тал руугаа энэ хууль бол ашигтай гэж би бодож байгаа. Царай зүс гээд янз бүрийн юм байгаа байх л даа. Тэгэхээр энэ хууль хувийн хэвшлийн байгууллагуудад үйлчлэх үү? Энийг одоо Байнгын хороон дээр юу гэж үзсэн бэ? Хэрэв зөвхөн төрийн байгууллагад хэдэн удирдлагын албан тушаалын тэр квот дээр үйлчлээд тэгээд хувийн байгууллагад үйлчлэхээ байвал энэ эрх тэгш байдлын асуудал яг бүрэн хэмжээгээр хангагдаж байна гэж үзэх үндэслэл байгаа юу? Хуулийн асуудлыг би бол ерөнхийдөө үнэхээрийн хүйсийн байдалтай холбоод бол дэмжээд байгаа. 51 хувь, 49 гэдэг талаараа. Олон оронд байгаа тийм хувилбар, гэхдээ 90-ээд орны ихэнх нь эмэгтэйг дэндүү доошоо хийсэн газрууд ийм хуультай байгаа. Тэрийг бас бид ойлгож байгаа, мэдэж байгаа. Гэхдээ Монгол Улс ардчилсан орны хувьд нэг ийм хуультай байхад болохгүй юм байхгүй л дээ. Харин дотор нь байгаа зүйлүүд дээр юу юу гэж үзсэн бэ? Саяын миний асуусан 2, 3 гурван юмыг хариулж өгөөч ээ гэж Байнгын хорооноос асууя. Баярлалаа. 

Д.Арвин: Баярлалаа. Тэгэхээр түрүүн нэгдүгээр асуулт дээр Жекей гишүүний асууж байгаа цагдаа, тагнуул, цэргийн байгууллагуудын зарим заалтууд хэлсэн шүү дээ. Түрүүн ажлын хэсэг. Зарим төрлийн энэ байгууллагууд бол энэ Жендэрийн хуулийн харьцаанд харьяалагдахгүй ээ гэсэн ийм заалтууд байгаа гэж хэлмээр байна. 

Хоёрдугаарт, энэ Жендэрийн хууль бол манай бүх улс орон даяар хэрэгжинэ. Бүх шатны хувийн хэвшил, төрийн байгууллага гэлтгүй бүх шатанд энэ хууль бол хэрэгжүүлэх ёстой. Гэхдээ ерөнхий энэ хуулийн гол зүйлд бол эмэгтэйчүүдийн, эрэгтэйчүүдийн тэгш харьцааг бид нар 40/60 гэсэн юунд барьж байгаа шүү дээ. Тэгэхээр өнөөдөр аливаа хувийн компани ч бай, аливаа шатны байгууллага ч бай, ер нь ажиллах түвшнийхээ боловсон хүчний судалгаандаа эмэгтэйчүүдийг байлгах энэ асуудлуудыг бас бид нар энэ хуулиар зохицуулж өгч байгаа юм. Тэгэхээр өнөөдөр хувийн хэвшлийн байгууллага ч гэсэн, өнөөдөр тэрнийг толгойлж байгаа хүн ч гэсэн өнөөдөр жендэрийн тэгш эрхийн мэдрэмжтэй байх талд нь энэ хууль үйлчлэх байх гэж бодож байна. Тэгээд энэ дээр холбогдуулан хувийн байгууллагууд, бусад зүйлтэй холбогдуулан та саналтай бол ажлын хэсэгт орж ажиллаж энэ санал дээрээ ярьж болно. 

Д.Дэмбэрэл: Илтгэгч Д.Очирбат

Д.Очирбат: Ер нь бусад орнуудын жишээ нь, манай урд хөршийн жишээ байна л даа. Энэ хөршийн жишээн дээр жендэрийн хүйсийн тэгш байдлыг зохицуулах үүднээс эмэгтэйчүүдээ, эрэгтэйчүүдээ гэдэг хүйсийн тэгш байдлыг зохицуулах үүднээс даргыг нь юм уу, орлогч даргыг нь эрэгтэй хүнээр тавих, тэнцвэржүүлэх тийм бас хууль байдаг юм байна. Сая Хятад улсын тэр хууль дээр бүр эмэгтэйчүүд Бүх Хятадын эмэгтэйчүүдийн холбоо гээд, тэр холбоо дээрээсээ энэ асуудлыг бас дэмжсэн хууль, эрх зүйн актуудыг бас энэ хууль тогтоох байгууллагууддаа өгдөг, хянадаг, хэрэгжилтийг нь бас хангадаг ийм тохиолдол байдаг юм байна. Гэхдээ өнөөдөр яг тэр орж ирж байгаа хууль дээрээ яг тийм нэг нэгээр гэдэг юм уу, эсхүл дарга нь эрэгтэй хүн байхад эмэгтэй орлогч нь байна гэдэг юм уу шууд зааж орж өгөөгүй ээ. Цаашид энэ Жендэрийн эрх тэгш байдлын тухай хуулийг хэлэлцэж байх хугацаандаа бид бүгд гишүүдээсээ ч гэсэн, ажлын хэсгээс ч гэсэн эр, эм хүйсийг гэж яримааргүй байгаа юм. Хүйсийн эрх тэгш байдлыг хангах энэ асуудлаа л гол асуудлаа барьж ярих хэрэгтэй юм уу гэж би бодож байгаа. 

Д.Дэмбэрэл: Х.Жекей гишүүн тодруулъя. 

Х.Жекей: Тийм. Би ойлгож байна. Энэ Төсвийн байгууллагын удирдлага, санхүүжилтийн тухай хуульд нэмэлт оруулах тухай гээд оруулж ирсэн юм байна. Тэр дотор ингэж байна. 5.1.5 төсөвт байгууллагын орлогч дарга болон түүнтэй адилтгах албан тушаалтан нь дарга, эрхлэгч, захирлын эсрэг хүйсийн хүн байлгана гээд хууль дээр ороод ирсэн юмыг би асуугаад байна. Тэгэхээр иймэрхүү хэт албан тушаал тал руугаа харсан, тийм зүйлүүдийг засч энэ хуулийг гаргах ёстой гэдгээр санал нэгдээд байна гэж би хэлээд байна. Тийм учраас иймэрхүү юмнуудыг заавал засах хэрэгтэй. Тийм байхгүй энэ тэр гээд хариулах биш, байгаа юмыг засах талаараа байгаарай гэдгийг би хэлээд байгаа. 

Д.Дэмбэрэл: Тэрийн анхааръя. Д.Батбаяр гишүүн 

Д.Батбаяр: Бараг Жекей гишүүн асуугаад байна. Би өөрөө Жендэрийн хуулийг бол дэмжиж байна л даа. Жендэрийг мэргэжлээр нь тэнцүүлэх бол боломжгүй ээ. Яах вэ, нийгмийн асуудлаар нь тэнцүүлэх нь зүйтэй гэж үзэж байгаа. Жишээ нь, парламент ард түмний төлөөлөл, нийгмийн төлөөлөл, энийг бол тэнцүүлж болно. Сая мэргэжил гэдэг утгаар бол маш их асуудлууд гарч ирж байгаа. Жишээ нь, бөх дээр гэхээр 50 хувь нь эмэгтэй хүн байх юм уу гээд. Энэ бол яах вэ. Аливаа нэгэн хуулийн заалт нь үг хэллэг тодорхой байж амьдрал дээр хэрэгжинэ. Энэ дээр нэг юм асуух гэсэн юм. Дотор нь байгаа 4.1.5 дээр бэлгийн дарамт гэж бусдыг хүсээгүй тохиолдолд бэлгийн сэдлээр үг хэлэх, биеэр буюу алив өөр хэлбэрээр илэрхийлэх, энэ аливаа өөр хэлбэрээр илэрхийлнэ гэдэг яг ямар хэлбэр юм бэ? нэгд. 

Хоёрт, энэ үг хэллэг гэж ямар үг хэллэгийг хэлээд байна? Марзагнаад тоглоом шоглоомоор үг хэлдэг. Нөгөө хүн нь очоод шүүхэд ханддаг. Энэ дээр Байнгын хороо тодорхой яг юу гэж үзэж байна аа? 

Д.Очирбат: Ер нь 4.1.5-д бэлгийн дарамт гэдэг томъёоллыг оруулж өгсөн байгаа л даа. Бусдыг хүсээгүй тохиолдолд бэлгийн сэдлийн үг хэл, биеэр илэрхийлэх. Үг хэлээр магадгүй эсрэг хүйстэн ажилтнаа юм уу, нэг албан тушаалтнаа үг хэлээр эротик, секс үг хэллэг оруулж, тэрийг дарамтанд оруулах гэдэг ч юм уу, эсхүл залуучуудыг хэлдгээр “хандрах” гэдэг билүү, тийм ээ? Эсхүл уруу татсан гэдэг юм уу тийм үг хэллэгээр гэдэг утгыг оруулж өгч байгаа гэж ойлгож байгаа. 

Д.Дэмбэрэл: Баярлалаа. Б.Бат-Эрдэнэ гишүүн 

Б.Бат-Эрдэнэ: Баярлалаа. Энэ хуулийг бол дэмжиж байгаа. Гэхдээ ерөнхийдөө улс орны хэмжээнд аваад үзвэл нөхцөл байдал, түрүүн гишүүд ч ярьж байна. Боловсролын зөрүү, эрэгтэй, эмэгтэй хүмүүсийн нийгэмд эзэлж байгаа байх суурь, тэгээд нийгмийн төдийгүй гэр бүлийн хүрээнд ч гэсэн. Айхтар ийм зөрүү, зааг ялгаа гарлаа гэж ойлгож байна. Би бол өөрөө юу гэж боддог вэ гэхээр энэ магадгүй монголчуудын биш, гадны өөр нэг бодлого, ийм түлхээс байдаг юм биш байгаа гэж боддог юм. 

Тухайлбал, Монголчууд алтан дээр суусан гуйлгачин гээд, нээрээ ч алтан дээр суусан гуйлгачин гээд ойлгоод тэгээд алтаа ухаад ялгаагүй гуйлгачин, одоо ер нь алтаа ухаж дуусаад гуйлгачин хэвээрээ үлдэх ийм хэв маяг байна гэж ойлгоод байдаг юм. Түүнтэй адилхан эрт дээр үеэс ерөөсөө эмэгтэйчүүд гэрийн боол, эрийн зарц байдаг. Тэгээд энэ хуучин социализмын үед ч тэгж яригдаж байсан. одоо ардчиллын 20 жилд ингэж ярилаа. Үнэхээр үр дүн гарч байна уу гэхээр айхтар үр дүн гарахгүй байх шиг харагдаад байгаа юм. Тухайлбал, түрүүн Ганбямба гишүүн тодорхой хэлж байна. Энэ чинь үндэсний аюулгүй байдалтай холбоотой асуудал болох нь байна шүү гэсэн. Боловсролын байдал гэр бүлийн хүрээнд ер нь айхтар ялгаа гарлаа. Тэгээд эрэгтэйчүүд нь, эцгүүд нь, эрэгтэй хүн бол ээжээсээ, эхнэрээсээ, үр хүүхдээсээ нэлээн холдсон ийм байдал нийгэмд гараад байна. Энэ юмыг яаж ойртуулах юм. Улам холдоод байх юм бол хэцүү байдалтай болох гээд байна. Эмэгтэйчүүдийн жендэрийн асуудал ярьдаг. Эмэгтэйчүүдийн олон асуудал ярьдаг. 

Гэтэл нийгэм дээр бол гэмт хэрэг, зөрчил, гэр бүлийн хүрээний хүчирхийлэл, хүн худалдаалах гэмт хэргийн золиос аль болохгүй юманд чинь эмэгтэйчүүд, уг нь наашаа эерэг үр дүн гармаар байдаг. Гэтэл сөрөг тал руугаа юм яваад байна шүү дээ. Ийм учраас энэ асуудлыг онцгой анхаарахгүй бол нэг л боломгүй санагдаад байх шиг байгаа юм. Зөвхөн эрэгтэйчүүд нь өөрийнхөө гэр бүлээс, эхнэрээсээ, ээжээсээ, эмэгтэйчүүдээс холдоод явах биш, ээжүүд маань үр хүүхдээсээ холдоод явсан ийм байдал нийгэмд бодитой байгаа ийм зүйл. Улс төрийн төрийн албан тушаалд бол эмэгтэйчүүдийн квотыг оруулаад өгөхөд болохгүй юм байхгүй л дээ. Ер нь цаашид эрэгтэйчүүд нь давамгайлаад явах нь тодорхой болно. Энэ нь цаашаа эргээд Монгол Улс үндэстэн чинь өөрөө оршин тогтнох юм уу үгүй юу гэдэг асуудал чинь их эргэлзээтэй байгаа учраас энэ юмаа нэлээн бодож үзэж анхаармаар юм шиг санагдаад байгаа. 

Үүнтэй холбоотойгоор түрүүн миний асууя гэж бодож байсан юмнуудыг асуусан л даа. Улс төрийн төрийн албаны суудал сандал энэ юман дээр эмэгтэйчүүдийг оруулаад өгч бололгүй яахав, болно. Хувийн пүүс, компанийн, хувийн байгууллагууд дээр заавал эмэгтэйчүүдийг тэгш байдлыг ханга гээд ингээд оруулах юм бол нөхцөл байдал ямар байх юм бол? Энэ талаар тодруулж надад нэг хэлж өгөөч ээ. Жишээ нь, боловсролын байгууллага гэхэд багш нарын ихэнх нь эмэгтэйчүүд байгаа учраас сургалт, хүмүүжлийн ажил бол тэр чинээгээрээ их өөрчлөлт гараад байна гэж боловсролын салбарын хүмүүс ярьсан юм байна лээ. Тэгэхээр дандаа энэ байдал нь алдагдахаар сөрөг тал руугаа нэлээн юм гараад байх шиг санагдаад байгаа юм. 

Д.Очирбат: Манай Бат-Эрдэнэ гишүүний ярьж байгаа маш зөв асуудал. Ер нь хүйсийн тэгш байдлын талаар бол гэр бүлээсээ, гэр бүл дотроо, нийгэмдээ, улс орондоо уламжлагдаж ирсэн харьцаа гэхээсээ илүүтэйгээр хамгийн зөв зохистой бүх асуудлууд дээр их боловсрол сургалт хийж өгч баймаар юм шиг байгаа юм. Манай Монгол үндэстэн бол түрүүн манай гишүүд бас ярьж байсан. Дэлхийн улс орнуудад бүр сурч боловсрох эрх нь байтугай, эхнэр, нөхөр хоёр цуг хоол иддэггүй тийм ихээр хязгаарлагдсан байдаг гэсэн. Манай ард түмэн бол маш их ухаантай ард түмэн. Эхчүүд, эмэгтэйчүүдээ их хүндэтгэж ирсэн. Тэр уламжлал чиглэлээрээ ч гэсэн үр хүүхдүүддээ тэр уламжлал чиглэлээ үлдээж сургаж зааж ирсэн тийм сайхан ухаантай ард түмэн. Өнөөдрийн нөхцөл байдалд түрүүн Бат-Эрдэнэ гишүүний хэлснээр боловсрол, эрүүл мэндийн чиглэлд тэр харьцаа өөрчлөгдөөд байгаа нь үнэн л дээ. Яах аргагүй тэр нэг гэрийн эрэгтэй, эмэгтэй хоёр хүүхэдтэй нэг өрх гэр бүл байлаа гэхэд хамгийн түрүүнд энэ эмэгтэй хүүхдээ сургуулийн бараа харуулах юмсан гээд, хоттой хонио зараад, хашаа байшингаа зараад, сурууль соёлд явуулах гээд зүтгээд байдаг. Тэгснээрээ тэр эрэгтэй хүүхэд нь ард талд нь малчин юм уу, эсхүл манаач, зах дээр тэрэг түрдэг, хүмүүжилгүй, боловсролгүй болж үлдэх ийм нөхцөл байдал өнөөдөр манайд байгаад байна л даа. Тийм учраас энэ уламжлалт энэ гэр бүлийн харилцааг бас нарийн зохицуулалт хийж, гэр бүлээсээ эцэг, эхчүүд нь энэ ойлголт дээр анхаарах цаг болсон гэж би бодож байгаа. 

Улс төрийн томилгооны асуудал дээр түрүүн ярьсан. Энэ бол яах аргагүй зохицуулалт хийхгүй бол болохгүй асуудлууд байдаг. Бид олон улсын хэмжээнд ч гэсэн хууль, эрх зүйн хэмжээнд ч гэсэн, амалсан олон улсын хэмжээндээ Жендэрийн хуультай болж, Жендэрийн хуулиа гаргаж нэг хүйсийн төлөөллөө бас улс төрийн оролцоо, удирдлагын оролцоонд оролцуулах нь нэн тэргүүний эхний ээлжинд Монгол Улсад бас нэн шаардлагатай нэгэн хэрэгсэл болоод байгаа юм. Түрүүний Жендэрийн тэгш байдлын тухай хуультай улс орон 100 гаруй байхад манай 115-д бичигдэж байх жишээтэй. Зөвхөн Жендэрийн энэ хууль маань Жендэрийн эрх тэгш байдлын тухай хууль маань улс төрийн албан тушаал, захиргааны албан тушаалын энэ хэдэн квотоор тогтохгүйгээр цаана нь хүйсийн маш том агуулгатай хууль учраас өнөөдрийн парламентаар хэлэлцэгдэж маш нарийн хуулийг хэлэлцэж гаргана гэж би бодож байгаа. Байгууллага, аж ахуйн нэгжийн хэмжээнд ч гэсэн, Монгол Улсынхаа хууль үйлчлэх хүрээнд ч гэсэн байгууллага, аж ахуйн нэгжид хүйсийн эрх тэгш байдлын тухай хууль мөн адилхан үйлчилж, мөн адилхан тэр зохицуулалтууд хэрэгжинэ гэж би бодож байгаа. 

Д.Дэмбэрэл: Гишүүдэд баярлалаа. Гишүүд Байнгын хорооны санал, дүгнэлттэй холбогдуулан асуулт асуулаа. Үг хэлэх гишүүн байн уу? Л.Гантөмөр гишүүнээр тасаллаа. Х.Баделхан гишүүн 

Х.Баделхан: Баярлалаа. Хуулийг бол хэлэлцэж нэлээн чамбай амьдралд хэрэгжихээр тийм хууль гаргах нь зүйтэй гэсэн саналтай байгаа. Өнөөдрийн байдлаар би түрүүн асуулт асуусан л даа. Нэлээн олон хувь, хэмжээ тогтоосон байна. Өнөөдрийн байдал ямар байна гэсэн. Түрүүн ажлын хэсэг бол хариулсан. Яг өнөөдрийн байдлаар манай Монгол Улсад жендэрийн тэгш эрхийн харьцаа бол нэг их алдаагүй байна гэж би тэгж үзэж байгаа. Гэхдээ анхаарах асуудлууд байна гэдгийг сая гишүүд ярилаа. Өнөөдрийн байдлаар манай хамгийн том том салбаруудыг бол эмэгтэйчүүд авч явж байгаа. Тухайлбал, боловсролын салбар, эрүүл мэндийн салбар, шүүгч нар. Ер нь боловсрол, эрүүл мэндийн салбар бол манай улсын хэмжээний нийт төсвийн 50 хувийг эзэмшдэг юм. 

Орон нутгийн хувьд авч үзэхэд орон нутгийн төсвийн 50 хувийг боловсрол, 25 хувийг бол эрүүл мэндийн салбар эзэмшдэг. Тэгэхээр энэ хоёр том салбарт ажиллаж байгаа хүмүүсийн 71 хувь эмэгтэй хүн байна гэдэг чинь ер нь ерөнхийдөө Монгол Улсыг эмэгтэйчүүд голдуу авч үзэж байна гэсэн асуудал эндээс харагдаж байгаа. Тийм учраас энэ тал дээр эрэгтэй хүмүүсийн талыг бас анхаарах нь зүйтэй гэсэн зарим гишүүд санал хэлж байна. Энэ зөв зүйтэй. Боловсролын салбар, эрүүл мэндийн салбар, тэр шүүгчдийн асуудлаар, гэхдээ энэ асуудлыг хэрэгжүүлэхийн тулд өнөөдөр бэлдэж байгаа боловсон хүчнээс эхлэх хэрэгтэй гэж бодож байгаа. Өнөөдөр дээд сургуульд суралцаж байгаа хүмүүсийг аваад үзвэл энэ салбар дээр голдуу эмэгтэй хүмүүс сурдаг шүү дээ. Түрүүн нэг асуултад хариулахдаа зарим нэг агентлагууд дээр эмэгтэй хүн хуулийн заалтын хэм хэмжээнд хүрэхгүй байна гэж ярьж байгаа. Өнөөдөр инженерүүд дээр эмэгтэй хүн суралцахгүй байгаа. Эрүүл мэнд, багш нарын салбарт бол охид голдуу дээд сургуульд суралцаж байгаа. Тийм учраас бодлогын хүрээнд энэ асуудлаасаа эхлээд ер нь квот тогтоож зохицуулах нь зүйтэй болов уу гэсэн асуудал байгаа. 

Эмэгтэйчүүдийн анхаарах асуудал бол удирдлагын түвшинд удирдах түвшинд анхаарах нь зүйтэй гэсэн асуудал дээр санал нэтэй байна. Тийм учраас энэ дээр зарим нэг тогтоох хувь, хэмжээн дээр анхаарах нь зүйтэй болов уу гэсэн бодолтой байгаа. Сая төрийн болон төсөвт байгууллагын ажилтны харьцаа бол нэгэнт 40/60 хувьтай байна гэдэг бол хэр оновчтой юм бол? Ер нь амьдрал дээр хэрэгжих үү, хэрэгжихгүй юу гэсэн асуудлуудыг хууль хэлэлцэх явцад анхаарах нь зүйтэй болов уу гэсэн ийм саналтай байна. Баярлалаа. 

Д.Дэмбэрэл: Д.Хаянхярваа гишүүн 

Д.Хаянхярваа: Тэгэхээр энэ Жендэрийн хуулийг бол зарчмын хувьд дэмжиж байгаа л даа. Сая ингээд энэ хуулиас гишүүд асууж, тодруулж янз бүрийн санал онолоо хэлж байна. Ингээд аваад үзвэл үнэхээр энэ дээр ажил, албан тушаалтай холбоотойгоор нөгөө жендэр барьж төрийн байгууллагууд бусад албан байгууллагууд ажиллах чиглэлээр нь ийм байна гэж тодорхой ийм заалтуудыг нэлээн түлхүү оруулсан тал нь ажиглагдаж байна. Үүнээс хамааран аваад үзвэл мэдээж энэ хуулийг батлаад гаргаад ирсний дараагаар хэрэгжих магадлал нь ямар байх вэ гэдгийг нэгд тооцож үзэх ёстой байх гэж бодож байгаа. Мэдээж өнөөдөр монголын нийгэмд эмэгтэйчүүдийн мэдлэг, боловсрол ер нь бүх юм эрс сайжирч байгаа л даа. Энийг бид нар төрийн аль ч байгууллагууд эмэгтэйчүүдийг ороод ажиллахад эмэгтэй гэдэг талаас нь хязгаарлаад авахгүй байгаа. Эмэгтэй гэдэг талаас нь үзэж тодорхой хэмжээнд хориг саад тавьдаг тийм зүйлүүд бий гэдгийг үгүйсгэхгүй. Гэхдээ мэдээж энийг заавал хууль гаргаж хуульчилж энэ дээрээ заавал тэр нь тийм байна гэж заагаад байх нь ямар байдаг юм бол гэсэн ийм бодол байгаа. 

Хамгийн гол нь би энэ хууль дээр онцгойлж анхаарах зүйл юу байна гэхээр төрийн эрх барих дээд байгууллага буюу УИХ-д орон нутгийн өөрөө удирдах ёсны байгууллагын төлөөлөлд орж ажиллах тэр квот хэмжээг нэлээн нарийвчлан тогтоож өгөх шаардлага байна уу даа гэсэн ийм бодол байгаа юм. Ингэж  ирвэл мэдээж энэ төрийн эрх барих дээд байгууллагадаа нутгийн өөрөө удирдах ёсны байгууллагадаа эмэгтэйчүүдийн эзлэх хувийн жин нэмэгдээд эхлэх юм бол тэрийгээ дагаад аяндаа энэ хууль дээр өөрөө зааж оруулах гээд байгаа ажил, албан тушаалтай холбоотой, эмэгтэйчүүдийн жендэртэй холбоотой асуудлууд бол дагаад өөрөө энэ үнэлэмжээрээ нэмэгдэнэ гэж ингэж ойлгож байгаа. Тийм учраас хуулийг цааш хэлэлцэх явцдаа бид нар энэ зүйл дээр нь жаахан анхаарч хэлэлцэх ёстой байх гэсэн байр суурьтай байна. Ингээд энэ хуулийг хэлэлцэхийг дэмжиж байгаа гэдгээ илэрхийлье. 

Д.Дэмбэрэл: С.Оюун гишүүн 

С.Оюун: Баярлалаа. Энэ хүйсийн тэгш байдлын тухай асуудал бол маш чухал асуудал. Хүн бүх ойлгож байгаа байх. Монгол Улс ер нь хөгжих үү, их дэвшилттэй байх уу гэдэг асуудалтай шууд холбоотой л доо. Тэгээд сая Х.Баделхан гишүүн хэлж байна. Д.Хаянхярваа гишүүн ч хэлж байна. Эмэгтэйчүүд давамгайлсан тийм салбаруудад эрэгтэйчүүдээ илүү их дэмжиж, тэрийг зохицуулалт хийх, жишээ нь, боловсролын салбарт эмэгтэйчүүд нь хэт их давамгайлсан байгаа нь бол бас тийм эрүүл зүйл биш шүү дээ. Эрэгтэйчүүд давамгайлсан салбарууд байгаа. Хамгийн тод жишээ манай Их Хурал байна. Тэнд эмэгтэйчүүдээ харин илүү түлхүү бодлогоор оруулах гээд энэ зохицуулалтыг хийж өгөх гээд байгаа. Зөвхөн эмэгтэйчүүдийн асуудал биш эмэгтэйчүүдийг ч, эрэгтэйчүүдийг ч шаардлагатай салбаруудад дэмжих асуудал шүү дээ. Илүү тэнцвэртэй илүү тэгш эрхийг олгох асуудал байгаа юм. Тэгээд эмэгтэйчүүд бол асар их хүч гэдгийг эрэгтэйчүүд та бүхэн маш сайн ойлгож байгаа. Өөрсдийн гэр бүл, эхнэрүүдээс, охидоос сайн ойлгож байгаа байх. Тийм учраас энэ асар их хүчийг чинь зөв ашиглах хэрэгтэй. Тэгээд Балдан-Очир гишүүн асууж байсан. 20 орчим хувийн нэр дэвшигчид эмэгтэйчүүд нэр дэвшиж байсан юм бол яагаад гараад ирдэггүй юм бэ гэсэн. Анхнаасаа энэ чинь тэгш бус байдал энэ салбарт хэдэн зуун жилээр давамгайлсан учраас тийм амархан гарч ирж чадахгүй байгаа шүү дээ. Тийм учраас бодлогоор энэ салбарт жишээ нь дэмжье гэж байгаа. 

Гэхдээ энэ жендэрийн асуудал гэдэг чинь хэдхэн эмэгтэйчүүд дарга болох гээд зүтгээд байгаа юм биш. Түрүүний хэлдгээр 20 жилийн дараа Монгол Улс зөв зохистой хөгжсөн дэвшилттэй улс байж чадах уу, чадахгүй юу? Бид нарын үр хүүхдүүд, охид, эрэгтэйчүүд, хөвгүүд манай нийгэмд байр сууриа зөв эзэлж чадах уу, үгүй юу? Хоорондоо зөв зохистой харилцаатай байж чадах уу, үгүй юу? Энэ хуулиас шууд хамаарч байгаа байхгүй юу. Тэгэхээр эрэгтэйчүүд бүгдээрээ дэмжиж байна гэж ярьж байгаад баяртай байна. Хэлэлцүүлгийн явцад бас зөв ойлгоорой. Зөв дэмжээрэй. Тэгэхгүй бол сонгуулийн хууль шиг 30 квот тухайн үедээ батлаад дараа нь сонгуулийн 6 сарын өмнө болиулдаг, хүчингүй болгодог шиг тийм хэлэлцүүлэг нэгдүгээр, хоёрдугаар хэлэлцүүлгээс битгий яваасай гэж би бодож байна л даа. Тэгэхээр энэ хууль батлагдсанаар эерэг дэвшилттэй өөрчлөлтүүд монголын нийгэмд бий болно гарна. Тийм учраас энэ хууль их чухал шүү. Дэмжээрэй гэж хэлэх гэсэн юм. 

Д.Дэмбэрэл: Баярлалаа. Л.Гантөмөр гишүүн. Дэмжээд 3 хүн үг хэллээ. Л.Гантөмөр гишүүнийг сонсъё. 

Л.Гантөмөр: Сонссонд баярлалаа. Энэ хууль өөрөө ардчилсан хувьсгалын 20 жилийн ойтой давхцаж байгаагаараа асар өндөр ач холбогдолтой гэж би хэлмээр байна. Энэ Монголд ардчилал эргэлт буцалтгүйгээр суурьшихын баталгаа бол энэ хууль өөрөө. Өнөөдөр бидний будилж байгаа, ажлаа хийж чадахгүй байгаа, олигтой нийгмээ урагшаа хөтөлж чадахгүй байгаа, эдийн засгийн бодитой өсөлтийг бий болгож чадахгүй байгаа энэ олон будлиан бол эмэгтэйчүүдийнхээ оролцоог шийдвэр гаргах түвшиндээ хадгалж чадаагүйгээс улбаатай гэж би үзэж байгаа. Тийм учраас энэ хуулийг батлах хэрэгтэй. Батлахдаа манай гишүүдийн уран мэргэн ухаан бага шингээсэй гэж би хувьдаа хүсч байна. Засгийн газрын өргөн барьсан энэ хувилбараар нь батлагдвал энэ хууль өөрөө хууль болж хэрэгжих юм. Энийг бид би батлан хамгаалахын хүн, би цагдаагийн хүн, би бөхийн ертөнц гээд ингээд өөр өөрийнхөө салбар дээр амь оруулах гэж оролдох юм бол энэ хууль нурж унана. Саяын Оюун гишүүний хэлдгээр нэргүй, нэртэй хэрэгждэггүй тийм хууль болох юм. Бодитойгоор энэ хуулийг хэрэгжүүлэх хэрэгтэй. Энэ хууль гараад жишээ нь, кабинетийн Засгийн газрын 30 хувь эмэгтэй болох хэрэгтэй. Дэд сайд нарын 30 хувь нь эмэгтэй болох хэрэгтэй. 40 хувь. 

Та нар агентлагийн дарга нараа ийшээ дуудаад оруулаад ир л дээ. Эрчүүд байгаа. Явж байгаа ажил байхгүй. Тэрний 40 хувь нь эмэгтэй болох хэрэгтэй. Багш нарын 40 хувь эрэгтэй болох хэрэгтэй. Эмч нарын 40 хувь нь эрэгтэй хүн болмоор байна. Үүний онцлогийг бол магадгүй бид гүйцэд олж харахгүй байж магадгүй. Олж харсан хүмүүс нь олж харсан Засгийн газар нь оруулаад ирсэн шүү гэдгий манай гишүүд ухамсарлаж, ойлгож, тэвчээртэй хүлээж аваасай гэж хүсч байгаа юм. Би яагаад үг хэлж байна гэхээр энэ асуулт асууж, асуудалд хандаж байгаа гишүүд энэ хуулийг аягүй гоё болгож гаргаж ирнэ гэж яриад байгаа. 

Энэ өөрөө аягүй сайн хууль орж ирсэн байна. Энийг битгий хэтэрхий гоё болгоод, гууль болгоорой гэж би гишүүдээсээ үнэхээр хүсмээр байна. Тэгэхгүй бол манайхан өмлөөд цөмлөөд ёстой “алаад” хаяна л даа. Өмлөж цөмлөж өөрчилж болдог хуулиуд байдаг. Энэ хууль бол тийм хууль биш байна лээ. Үнэхээр өөрчлөхөд аягүй хэцүү болохгүй, өөрчлөх юм бол эрчүүдийн сонирхол яваад, өндөр албан тушаал дээр эмэгтэйчүүдийг алба хашуулахгүй гэдэг сонирхол шууд давамгайлна. Ер нь цагдаад эмэгтэй хүн ажиллаж чадахгүй гэж хэн хэлээд байгаа юм. Батлан хамгаалах салбарыг эмэгтэй хүн удирдаж чадахгүй гэж хэн хэлээд байгаа юм. Ийм учраас хэлэлцэх эсэхээ шийдээд ер нь би Засгийн газар энэ хууль дээрээ хатуу байр суурьтай байгаач ээ хүсмээр байгаа. Үнэхээр оруулж ирсэн юм бол оруулж ирсэн юмныхаа араас явж чаддаг гэдгээ энэ хууль дээр харуулаач ээ, битгий эвдээч ээ гэж хүсмээр байгаа. Баярлалаа. 

Д.Дэмбэрэл: Гишүүд үг хэллээ. Санал хураалт явуулъя. Жендэрийн эрх тэгш байдлыг хангах тухай хуулийн төсөл болон холбогдох бусад хуульд нэмэлт, өөрчлөлт оруулах тухай хуулийн төслүүд, Хууль хэрэгжүүлэх зарим арга хэмжээний тухай Улсын Их Хурлын тогтоолын төслүүдийг хэлэлцэх нь зүйтэй гэсэн Байнгын хорооны саналаар санал хураалт явуулъя. 

50 гишүүн санал хураалтад оролцож, 44 гишүүн зөвшөөрч 88.0 хувийн саналаар хуулийг хэлэлцэх нь зүйтэй гэж гишүүд үзлээ. 

Хэлэлцэх нь зүйтэй үзсэн учраас анхны хэлэлцүүлэгт бэлтгүүлэхээр Нийгмийн бодлого, боловсрол, соёл, шинжлэх ухааны Байнгын хороонд шилжүүлье. 

Энэ Жендэрийн хуулийг гаргах нь зүйтэй байх. Ийм хууль гаргах манай УИХ-ын бас нэг томоохон асуудал шийдэж байгаа тийм хэлбэр болох байх. Ажлын хэсгийн гишүүдэд баярлалаа. Хууль сайн зөв хамгаалж, нийгэмд зөв ойлголт өгч байж гаргах нь энэ хуулийг гаргах нь их ач холбогдолтой гэж үзэж байна. Баярлалаа. 

Гишүүд бусад асуудлын хүрээнд нэг асуудал хэлэлцье гээд өглөө бид нар ярьж байсан. Хууль зүйн байнгын хороонд хуралдах боломж олгох уу? Тэгээд буцаж орж ирээд мал хөтөлбөрийнхөө тухай асуудлыг яръя. Хууль зүйн байнгын хороо хуралдъя. “А”-д оръё. 

Тэгвэл хоёроос горимын санал хураая. Гишүүд ээ, тэгвэл хоёроос эхлээд энэ асуудлыг үргэлжлүүлэн хэлэлцүүлж байгаад Засгийн газрын асуулгын хариунуудаа сонсоно гээд горимын санал хураая. Хуралдаан хоёроос үргэлжлэнэ. Гишүүд ээ, гишүүд сая тийм санал гаргаж байна. Хуралдааныг хоёроос үргэлжлүүлье, тэр хүртэл. 

49 гишүүн санал хураалтад оролцож, 34 гишүүн зөвшөөрч 69.4 хувийн саналаар хуралдааныг хоёр цагаас үргэлжлүүлье. Тэгээд гурван цагаас Засгийн газрынхаа асуудлыг сонсоно гэсэн санал хураалт явагдлаа. 

ЗАВСАРЛАГА

Д.Дэмбэрэл: УИХ-ын чуулганы ажиллагаатай танилцаж байгаа залуучуудын төлөөлөгчдөд ажил, сурлагын өндөр амжилт, сайн сайхныг хүсэн ерөөе. 

Гишүүдийг урья. Хуралдаанаа үргэлжлүүлье. Хоёр цагаас гэж бид тогтсон шүү дээ. Гишүүдийг наашаа оруулъя. Бид нар асуудлуудаа үдээс хойш чуулганы хуралдаанаар нэгдүгээрт, Ерөнхий прокурорыг Ерөнхийлөгчөөс санал оруулж байгаа тохиолдолд зөвшилцөх асуудлыг яръя гээд Байнгын хороог хуралдуулсан. Энэ асуудлаа эхлээд хэлэлцээд явна. Дараа нь хэлэлцэж байсан асуудлуудаасаа цаг гарвал үргэлжлүүлж хэлэлцүүлээд, тэгээд хамгийн сүүлд асуулгын хариуг сонсоно гэж тохирсон. Горимын санал хураасан. Одоо гишүүд суудлаа эзэлье. 

Монгол Улсын Ерөнхийлөгчийн саналыг Байнгын хороогоор зөвшилцөх эсэхийг хэлэлцсэн байгаа. Улсын Ерөнхий прокурорыг томилох саналыг зөвшилцөх асуудлаа хэлэлцье. Монгол Улсын Ерөнхийлөгчийн саналыг Ерөнхийлөгчийн зөвлөх Цагаан танилцуулна. Индэрт урьж байна. 

П.Цагаан: Монгол Улсын Их Хурлын дарга, эрхэм гишүүд ээ, 

Монгол Улсын Үндсэн хуулийн Тавин Зургаадугаар зүйлийн 2 дахь хэсэгт заасны дагуу Дамбийн Дорлигжавыг Улсын ерөнхий прокуророор томилох тухай Монгол Улсын Ерөнхийлөгчийн саналыг танилцуулахыг маань зөвшөөрнө үү. 

Дорлигжав нь 1659 онд Увс аймгийн Зүүн говь суманд төрсөн. 51 настай. Эхнэр, хүүхдүүдийн хамт амьдардаг. Тэрбээр 1975 онд Увс аймгийн Зүүн говь сумын дунд сургууль, Ховд аймгийн Хөдөө аж ахуйн техникум, 1988 онд Монгол Улсын хуулийн ангийг тус тус дүүргэсэн. Хууль зүйн магистр зэрэгтэй, орос хэлтэй хүн болно. 

Дорлигжав нь 1979-1984 онд хилчин, байлдагч, ОХУ-ын Москва хотын Цэргийн дээд сургуулийн сонсогч, 1988-1989 онд нийслэлийн Сүхбаатар дүүргийн прокурорын газарт ажилтан, 1989-1990 онд Монголын хувьсгалт залуучуудын эвлэлийн төв хорооны эрдэм шинжилгээний төвд хууль боловсруулах ажлын хэсгийн ахлагч, 1990-1992 онд БНМАУ-ын Ардын Их Хурлын депутат, Улсын Бага Хурлын гишүүн, Монгол Улсын Засгийн газрын Шадар сайд, 1992-1993 онд Ерөнхий сайдын зөвлөх, 1993-1996 онд Монголын үндэсний ардчилсан намын дэргэдэх судалгааны төвд хуулийн ажилтан, 1996-1998 онд Монгол Улсын Засгийн газрын гишүүн, Батлан хамгаалахын сайд, 1998-2000 онд Монгол Оросын хамтарсан уулын баяжуулах Эрдэнэт үйлдвэрийн ерөнхий захирал, 2000-2003 онд Ардчилсан намын дарга, 2000 оны 4 дүгээр сараас хууль зүйн Билэг дээд сургуулийн удирдах зөвлөлийн дарга болон багш, 2004-2005 онд Монгол Улсын Ерөнхий сайдын хуулийн бодлогын зөвлөх, 2005-2006 онд Монгол Улсын Засгийн газрын гишүүн, Мэргэжлийн хяналт эрхэлсэн сайд, 2007-2008 онд Ардчилсан намын Ерөнхий нарийн бичгийн дарга, 2009 оноос одоог хүртэл Монгол Улсын Ерөнхийлөгчийн Тамгын газрын дарга бөгөөд ахлах зөвлөхөөр тус тус ажиллаж ирсэн байна. 

Дорлигжав нь Хөдөлмөрийн гавьяаны улаан тугын одон, Их Монгол Улс байгуулагдсаны 800 жилийн ойн медаль, Ардчилсан хувьсгалын 20 жилийн ойн медалиар тус тус шагнагдаж байсан. Дорлигжавын ажил хэргийн чадвар, мэргэшил, төрийн албаны дадлага, туршлага, ёс зүйн байдал, Монгол Улсын шүүх эрх мэдлийн шинэтгэлийн хөтөлбөрийн боловсруулахад оролцсон байдал зэргийг харгалзан Улсын ерөнхий прокурорын албан тушаалд томилох тухай Монгол Улсын Ерөнхийлөгчийн саналыг УИХ-ын чуулганд танилцууллаа. Хэлэлцэн дэмжиж өгнө үү. 

Анхаарал тавьсанд баярлалаа. 

Д.Дэмбэрэл: Цагаан зөвлөхөд баярлалаа. Одоо Байнгын хорооны санал, дүгнэлтийг сонсоно. Хууль зүйн байнгын хорооны санал, дүгнэлтийг УИХ-ын гишүүн Б.Бат-Эрдэнэ танилцуулна. Индэрт урьж байна. 

УИх-ын чуулганы үйл ажиллагаатай Хан-Уул дүүргийн 14 дүгээр хорооны иргэд танилцаж байна. Д.Загджав гишүүний урилгаар танилцаж байгаа юм байна. Хан-Уул дүүргийн иргэдэд ажлын амжилт, сайн сайхныг хүсье. 

Б.Бат-Эрдэнэ: Улсын Их Хурлын дарга, эрхэм гишүүд ээ

Монгол Улсын Ерөнхийлөгчөөс Монгол Улсын Үндсэн хуулийн Тавин зургадугаар зүйлийн 2 дахь хэсгийг үндэслэн Дамбийн Дорлигжавыг Монгол Улсын Ерөнхий прокуророор томилох асуудлыг зөвшилцөх тухай саналаа 2010 оны 5 дугаар сарын 10-ны өдөр Улсын Их Хуралд ирүүлжээ.
 

Д.Дорлигжавыг Улсын Ерөнхий прокуророор томилох тухай Монгол Улсын Ерөнхийлөгчийн саналыг Хууль зүйн байнгын хороо 2010 оны 5 дугаар сарын 14-ний өдрийн хуралдаанаараа хэлэлцээд хуралдаанд оролцсон гишүүдийн дийлэнх олонхи нь дэмжсэн болно.
 

Улсын Их Хурлын эрхэм гишүүд ээ,       

 

Монгол Улсын Ерөнхий прокурорыг томилох тухай Монгол Улсын Ерөнхийлөгчийн саналын талаар тус Байнгын хорооноос гаргасан санал, дүгнэлтийг хэлэлцэн, шийдвэрлэж өгөхийг Та бүхнээс хүсье. 

 

Анхаарал тавьсанд баярлалаа.


Д.Дэмбэрэл: Баярлалаа. Одоо Байнгын хорооны санал, дүгнэлт мөн Цагаан зөвлөхийн танилцуулга болон нэр дэвшигчээс асуух асуулттай гишүүн байна уу? Асуух асуулттай гишүүн алга байна. Мөн энэ талаар үг хэлэх гишүүн байна уу? Э.Бат-Үүл гишүүн, Д.Лүндээжанцанг оруулаад хоёр гишүүн үг хэлэхээр боллоо. Ц.Шинэбаяр гишүүн орсон байна. Э.Бат-Үүл гишүүн 

Э.Бат-Үүл: Би ер нь асуудалтай холбогдуулан ийм зүйлийг хэлэх гэсэн юм. Нэн ялангуяа прокурор, шүүхийн үйл ажиллагааг шударга болгох гэдэг цаг үеийн хамгийн тулгамдсан асуудал байгаа. Тэгэхээр энэ шударга болгох энэ тулгамдсан асуудлыг шийдвэрлэх нь хувь хүний сонирхол, араншинтай холбогдолтой төдий асуудал биш л дээ. Манай шүүн таслах үйл ажиллагаанд байж байгаа ноцтой том хуулийн алдаанаас болсон асуудал байгаа юм. Тогтолцооны асуудал байгаа юм. Одоо бол гайхал төрүүлдэг. Тэр нь юу гэхээр шүүн таслах үйл ажиллагааг явуулж байгаа шүүгчид хавтаст хэрэгтэй урьдчилсан байдлаар танилцаж, өөрийн тодорхой санал, дүгнэлт, тухай шүүх хурлыг явуулах тактик, стратегийг тогтоогоод ордог ийм хачин байдал бий болоод байгаа юм. Би дахиад хэлье. Хавтаст хэрэгтэйгээ урьдчилсан байдлаар танилцаад, тэгээд шүүн таслах ажиллагаанд өөрийн үнэлэлт, дүгнэлтийг өгөөд, өөрийн тодорхой санал, бодлыг төлөвшүүлээд, тэр бүү хэл шүүн таслах үйл ажиллагааг ямар байдлаар явуулах вэ гэдэг зохион байгуулалтаа хийгээд ордог ийм байдалтай болсон байж байгаа. Энэ бол шүүх эрх мэдэл гэдэг ойлголтын үзэл санаатай ч нийцэхгүй зүйл шүү дээ. 

Урьдчилсан санаа бодол төлөвшүүлж ороод, хүнийг шүүн тасална гэдэг бол угаасаа шүүхийн концепци биш. Ийм байдал манай шүүхэд субьективныи санаа бодлоор шүүн таслах үйл ажиллагааг маш их гааруулсан. Хэнийг яллах, яллахгүй гэдгээ урьдчилсан байдлаар төлөвлөж ордог ийм байдлыг бий болгосон. Төлөвлөж оруулахаар барахгүй шүүн таслах үйл ажиллагааг яаж явуулах вэ гэдэг зохион байгуулалтаа хийгээд ордог болсон. Тэгэхээр манай хуульчид мэднэ л дээ. Ер нь шүүн таслах үйл ажиллагааг явуулдаг хоёр хэлбэр байдаг. Хэрэв нэг нь шүүн таслах ажиллагаатай урьдчилсан танилцуулга хийгдсэн бол тэр шүүгч шүүн таслах үйл ажиллагааны шийдвэрийг бүрэн хариуцдаг. Хэрэв шүүн таслах үйл ажиллагааг буруу явуулсан нь тэр шүүгчийг шүүх ажиллагааны эрхийг нь шууд хаадаг. Байхгүй болгодог. Өөрөөр хэлбэл, шууд албан тушаалыг нь болиулдаг. Одоо манайд давж заалдах шатанд очоод шүүгч нь буруу шүүсэн гэдэг нь нотлогдоод байхад дээд шатны шүүхээр нотлогдоод байхад доод шатны шүүгч бол ямар ч хариуцлага хүлээлгэдэггүй. Герман зэрэг улсуудад бол чи хавтаст хэрэгтэй танилцсан бол хариуцлагыг хар толгойгоороо зуун хувь хариуцна гэж хатуу хуульчилсан байдаг. Нэг бол нөгөө талд нь шүүн таслах үйл ажиллагааны шийдвэр гаргагч тангаргийн шүүгчид тухайн хэрэг явдлыг зөвхөн шүүх хуралдааны танхим дээр сонсдог. Тэгж мэтгэлцэж байж шийдвэр гаргадаг. Тэгэхээр би шүүх болон энэ. 

Д.Дэмбэрэл: Баярлалаа. Ц.Шинэбаяр гишүүн үгээ хэлье. 

Ц.Шинэбаяр: Өмнө нь явж ирсэн прокурорын ерөнхий ажиллагааны талаар сая тогтолцооноос болж алдаа гарч байсан тухай манай гишүүн хэлж байна л даа. Миний хувьд ер нь цаашид томилогдож байгаа прокурорын хувьд хэрэг бүртгэх ажиллагаа шүүх хяналтын байгууллагуудад тавих хяналтыг бол өөрийн хувийн үзэмж талаасаа бол гаргахгүй байх тал дээр анхаарах ёстой гэдгийг би зориуд хэлж байна. Би энийг бүр жишээ татаж болно л доо. Өнгөрсөн 2008 оны УИХ-ын сонгуулийн дараа зөвхөн прокурорын санаачилгаар нэг тойргийг зориуд тоолох ийм шийдвэр гаргаж байсан. Энэ бол цаашид манай прокурорын байгууллага, хууль хяналтын байгууллага дээр бол гарч байгаагүй, цаашид гарах ёсгүй ийм зүйл болж байсан шүү дээ. Тийм учраас энэ дээр зайлшгүй анхаарах ёстой гэдгийг хэлмээр байна. 

Мөн үүнээс гадна хууль хяналтын байгууллагуудын одоогийн явж байгаа үйл ажиллагааг бол ард түмний зүгээр маш их шүүмжлэлтэй ханддаг. Энийг бол гарцаагүй шинээр томилогдож байгаа прокурорын хувьд засч залруулах, анхаарах ёстой гэдгийг би зориуд энэ дээр тэмдэглэн хэлж байна. Бид өмнөх УИХ-ын чуулган дээр бас манай хууль хяналтын байгууллагууд иргэний эрхийг яаж зөрчсөн тухай бол хэлж байсан. Энийг бол заавал давтаж яриад яах вэ. Цаашид иймэрхүү болчимгүй, хууль зөрчсөн ийм ажиллагаануудыг прокурорын зүгээс анхаарна байх гэж найдаж байна. 

Д.Дэмбэрэл: Баярлалаа. Д.Лүндээжанцан гишүүн нэрээ татлаа. Ш.Сайхансамбуу гишүүн үг хэлэх гээд байна уу? Сонсоод санал хураалт явуулъя. 

Ш.Сайхансамбуу: Баярлалаа. Тэгэхээр Монгол Улсын ерөнхий прокурорын энэ асуудал яригдаж байгаа учраас би шинээр нэр дэвшиж байгаа Дорлигжав даргаас хоёр асуулт асууя гэж бодож байна. Асууж болно биз дээ? 

Д.Дэмбэрэл: Уг нь асуулт би сая маш тодорхой асуусан. Та нар асуулт тавиагүй. 

Ш.Сайхансамбуу: Уг нь нэрээ дараад тэр дээр ерөөсөө гарч өгөхгүй байсаар байтал алх цохигдоод өнгөрөх юм. Би тэртээ тэргүй хамгийн сүүлийн хүн юм чинь ганц асуулт асуугаад өөрийнхөө саналыг хэлье. 

Д.Дэмбэрэл: Саналаа юу ч байсан хэлчих. Одоо санал хэлж байна. 

Ш.Сайхансамбуу: Тэгвэл саналаа хэлье. Би бол Дорлигжав даргыг Ардчилсан намаар 90 онд энэ нам байгуулагдаад одоо 20 жил энэ намаар явсан хүн гэж ойлгож байгаа. Тэгэхээр Дорлигжав дарга бол намын дарга ч хийж байсан, Ерөнхий нарийн бичгийн дарга ч хийж байсан ийм хүн учраас одоо Монгол Улсын ерөнхий прокурор болж нийт Монгол Улсын эрх ашгаас ажиллах учраас АН-ын үзэл баримтлалаас би бол нэлээд их хугацаагаар татгалзаж байгаа юм байна гэж ойлгож байна. Энэ зөв үү гэж асуух гэсэн юм. Өөрөө чухам юу гэж бодож байгаа юм бол. Хуулийн дагуу бол мэдээж байж байгаа л даа. 

Хоёрт, хэрэг бүртгэлт, мөрдөн байцаалт дээр мөрдөн байцаах газар бол цагдаагийн харьяа байдаг. Хяналт тавих газар нь прокурорын харьяа байдаг. Энэ хооронд их маргаан байдаг юм. Прокурор хянаад, мөрдөн байцаагчийн ажлыг шалгаад ингээд энийг тодруулаад ир, буцаагаад ир гээд ингээд явуулдаг. Тэгээд мөрдөн байцаагч бол энийг дараад тэгээд тэр хүн хэлмэгдээд, ганц хутагт их удаан хугацаагаар хэвтдэг л дээ. Сүүлийн үед ийм юм яригдаад байгаа. Үүнтэй холбогдоод. Би Дорлигжав даргыг чухам энэ талаар ямар бодолтой байдаг юм бэ гэж асуух гэсэн юм. Прокурорын дэргэд мөрдөн байцаах газрыг нийлүүлнэ гэж ингэж Монгол Улсын Ерөнхийлөгчөөс санал тавьж байсан. Энэ талаар ер нь өөрөө ямар бодолтой байдаг юм бол? Хэрэв прокурор болох юм бол.

Д.Дэмбэрэл: Хуулиар намаас түдгэлзэх албан тушаал. Тэр бол хуулийнхаа дагуу шийдэгдэнэ. Улс төржөөд байхгүй байх. Энэ бол төрийн алба. Дорлигжав нэр дэвшигч нэг асуулт тавилаа. Тэрнийг нь хариулъя. Уг нь горим жаахан зөрчигдөөд явж байна. 

Д.Дорлигжав: Сайхансамбуу гишүүний асууж байгаа асуулт олон хүн бас асуух гэж байгаа асуулт байх гэж би бодож байгаа. Яагаад гэхээр сонин хэвлэлээр ч их бичигдэж байсан. Тэгээд намын илүү сэтгэлтэй, сэтгэлгээтэй хүн намын зарчмаар асуудалд хандахвий гэсэн ийм бодол байхыг би үгүйсгэхгүй. Хэдийгээр одоо нэг талаас хуулийн шаардлага бол намаас түдгэлзэж ажилладаг. Мэдээж энэ зарчмыг баримталж ажиллана. Нөгөө талаас миний улс төрд орж, намын дарга болж явсан миний зорилго бол намын төлөө биш юм, Монгол төрийн төлөө төр, улсаа улсын дайтай улс болгохын төлөө зүтгэж явсан. Тийм учраас төрөөс намайг хаана томилно вэ, тэнд нь ямар шаардлага тавигдаж байна вэ, тэр зарчмыг баримталж ажиллах болно. Энэ бол миний өөрийн итгэл үнэмшил байдаг юм. 

Хоёрдугаарт, хэрэг бүртгэх, мөрдөн байцаах үйл ажиллагаа, прокурор, хуулийн байгууллагын хоорондын ажилд гардаг бэрхшээлийн тухай асууж байна. Үнэхээр иймэрхүү зүйлүүд практик дээр их байдаг. Гэхдээ Монгол Улсын хууль тогтоомжид маш тодорхой заасан юм нь юу гэхээр прокурорын байгууллага мөрдөн байцаах үйл ажиллагааг хуулийн дагуу явж байна уу, үгүй юу гэдэгт хяналт тавих үүрэгтэй байгууллага. Энийгээ прокурор аль ч байгууллагатай хуваалцах ёсгүй. Хэрэв муу байгаа бол мөрдөн байцаах байгууллага, мөрдөн байцаагчид хуулийн дагуу шаардлага тавьж, хуулийг хэрэгжүүлж байх үүрэгтэй. Энэ дээр харин прокурорын байгууллага чанга зарчимч ажиллах ийм шаардлага байгаа гэдгийг би үгүйсгэхгүй байна. 

Д.Дэмбэрэл: Баярлалаа. Гишүүд үгээ хэллээ. Санал хураалт явуулъя. 

Хууль зүйн байнгын хорооны санал байна. Дамбий овогтой Дорлигжавыг Улсын ерөнхий прокуророор томилох саналыг дэмжье гэсэн томъёоллоор санал хураалт явуулж байна. Гишүүд дэмжье гэсэн Байнгын хорооны саналаар санал хураалт явуулж байна. 

55 гишүүн санал хураалтад оролцож, 52 гишүүн зөвшөөрч 94.5 хувийн саналаар Ерөнхий прокуророор ажиллуулахыг дэмжсэн саналыг гишүүд өглөө. Энэ саналыг би Монгол Улсын Ерөнхийлөгчид хуулийн дагуу та бүхний энэ зөвшилцлийн саналыг хүргүүлэх болно. 

Баярлалаа. Дорлигжавын цаашдын ажилд амжилт хүсье. Ерөнхийлөгч томилох байлгүй. Ингээд Монгол Улсын Ерөнхий прокуроор ажиллах, Ерөнхийлөгч томилох байх. Танд их боломж гарч байх шиг байна. 

Хуралдаанаа үргэлжлүүлээд явуулъя. Монгол мал үндэсний хөтөлбөрийн тухай УИХ-ын тогтоолын төслийн анхны хэлэлцүүлгийг явуулъя. Анхны хэлэлцүүлэгтэй холбогдуулан Байнгын хорооны санал, дүгнэлтийг сонсоно. Д.Балдан-Очир гишүүн танилцуулна. Индэрт урьж байна. 

Д.Балдан-Очир: Улсын Их Хурлын дарга, эрхэм гишүүд ээ,  

Улсын Их Хурлын нэр бүхий 31 гишүүн санаачлан боловсруулсан Монгол мал үндэсний хөтөлбөр батлах тухай Улсын Их Хурлын тогтоолын төслийг Улсын Их Хурлын чуулганы 2010 оны 4 дүгээр сарын 22-ны өдрийн нэгдсэн хуралдаанаар хэлэлцэхээр шийдвэрлэж, анхны хэлэлцүүлэгт бэлтгүүлэхээр Байгаль орчин, хүнс, хөдөө аж ахуйн байнгын хороонд шилжүүлсэн болно.

 

Уг тогтоолын төслийн анхны хэлэлцүүлгийг тус Байнгын хороо 2010 оны 5 дугаар сарын 05-ны өдрийн хуралдаанаараа  хийлээ.

 

Улсын Их Хурлын гишүүд төслийн агуулга, зарчим, томъёоллыг сайжруулах  хүрээнд 12 зарчмын зөрүүтэй санал гаргаж, санал хураалгасан байна.
 
Улсын Их Хурлын гишүүн Р.Буд, Н.Ганбямба, Ц.Шинэбаяр, Ж.Энхбаяр нарын тогтоолын төслийн “улсын төсөвт тусгаж” гэсний дараа “хөрөнгийн дийлэнх хэсгийг үйл ажиллагаа явуулж байгаа хөдөө аж ахуйн хоршоог түшиглэн хэрэгжүүлэх”, мөн төслийн хавсралтын “Нэг. хоёрдугаар хэсэг”-ийг нэгтгэж “Нийтлэг үндэслэл” болгон найруулах, “Гарал үүсэл нь тодорхой, эрүүл малын сүү, махыг үйлдвэрт бэлтгэн нийлүүлсэн хоршооны гишүүн малчдад урамшуулал олгох” гэж тус тус найруулах, Улсын Их Хурлын гишүүн Р.Раш, Ц.Цэнгэл, Д.Оюунхорол, П.Алтангэрэл, Н.Ганбямба нар тогтоолын төслийн хавсралтын эхний өгүүлбэрийн “нөхөн сэргээгдэх баялаг” гэсний дараа “ монголын соёл, уламжлалыг хадгалан авч яваа”, мөн “Уул уурхайн үйл ажиллагааны нөлөөгөөр бэлчээр хомсдуулсаны төлбөр,  нөхөн төлбөрийг бэлчээр сайжруулах үйл ажиллагаанд зарцуулах”, 7.1 дэх хэсгийн “Хөтөлбөрийг” гэсний өмнө “Төр, төрийн бус байгууллага, хувийн хэвшлийн түншлэлийн зарчимд тулгуурлан” гэж тус тус нэмэх, Улсын Их Хурлын гишүүн Э.Бат-Үүл, Д.Тэрбишдагва нар төслийн 8 дугаар зүйлийг арилжааны бус хөнгөлөлттэй зээл олгох “Монгол мал” хөрөнгө оруулалтын сан байгуулж эх үүсвэрийг ашигт малтмалын бүтээгдэхүүний борлуулалтын орлого, улсын төсөв, гадаад орон, олон улсын буцалтгүй тусламж, хөнгөлөлттэй зээлээс бүрдэнэ гэж өөрчлөх зэрэг саналууд гаргасныг хуралдаанд оролцсон гишүүдийн олонхи дэмжсэн болно.
 
           Улсын Их Хурлын гишүүн Э.Бат-Үүл, Д.Энхбат, Ж.Энхбаяр Х.Наранхүү, Д.Оюунхорол, Ц.Цэнгэл. Р.Раш нарын гаргасан хөтөлбөрийн төслийн нэрийг “Мал аж ахуйн хоршооллыг эрчимтэй хөгжүүлэх үндэсний хөтөлбөр” гэж өөрчлөх, “Хувийн мал эмнэлгийн үйл ажиллагааг дэмжихийн хамт төрөөс тавих хяналтыг сайжруулах”, “Ган зудны үнэлгээг үндэслэн хохирлыг арилгах малгүй болсон иргэдийг малжуулах, өөр үйлдвэрлэлийн салбарт шилжүүлэх ажил зохион байгуулах” дэд заалт нэмэх гэсэн заалтууд хуралдаанд оролцсон гишүүдийн олонхийн дэмжлэг аваагүй болно. 
 
            Улсын Их Хурлын гишүүн Д.Энхбат, Э.Бат-Үүл, Ж.Энхбаяр нар урамшууллыг хоршоодод олгох нь зүйтэй гэсэн саналаар, Улсын Их Хурлын гишүүн Д.Энхбат, Э.Бат-Үүл нар хөтөлбөрийн нэрийг өөрчлөх гэсэн саналаараа тус тус цөөнх болсон болно.
 
Тогтоолын төслийн анхны хэлэлцүүлэг явуулах үед Улсын Их Хурлын Байнгын хорооны гишүүдээс гаргасан зарчмын зөрүүтэй саналын томъёоллыг Та бүхэнд тараасан болно.
 
            Улсын Их Хурлын эрхэм гишүүд ээ,
 

Монгол мал үндэсний хөтөлбөр батлах тухай Улсын Их Хурлын тогтоолын төслийн анхны хэлэлцүүлгийн талаар тус Байнгын хорооны хуралдаанаас гаргасан санал, дүгнэлтийг хэлэлцэн шийдвэрлэж өгөхийг хүсье.

 

Анхаарал тавьсанд баярлалаа.
Д.Дэмбэрэл: Баярлалаа. Байнгын хорооны санал, дүгнэлттэй холбогдуулан асуух асуулттай гишүүн байна уу? Д.Очирбат гишүүнээр тасалж байна. Л.Гантөмөр гишүүн

Л.Гантөмөр: Баярлалаа. Монгол мал хөтөлбөр батлагдаж гарсны ач холбогдол бол мал аж ахуй өөрөө монголын эдийн засагт томоохон үүрэг гүйцэтгэдэг, эдийн засгийн томоохон салбар болох ёстой гэж ингэж харж байгаа юм. Анхны танилцуулга ч гэж ингэж явсан гэж ойлгож байгаа. Би хувьдаа юу гэж ойлгодог гэхээр өнөөдрийнх шиг хувийн өрх гэрийн аж ахуй хэлбэрээрээ цаашид энэ мал аж ахуй явах юм бол энэ жилийн зудаар 20-иод хувиа алдаж байгаа шиг ийм үйлдэл бол давтагдах нь ээ. Давтагдахаас гадна малчид ерөөсөө цаг үетэйгээ хөл нийлсэн тийм амьдралаар амьдрах ямар ч боломжгүй болох нь ээ. Сая хэсэг гишүүн суугаад юм ярьж байхад ангийнхаа хүүхдийн гэрт очсон чинь бараг өвөө, эмээ шиг хүмүүс байсан гээд ярьж байгаа байхгүй юу. Тэр бол үнэхээр тэр малчин гэдэг энэ ажлын хүнд хүчрийг харуулж байгаа юм л даа. Тийм хүнд хүчир хөдөлмөр эрхлээд олж байгаа үр шим нь зүгээр рестораны зөөгч хийгээд олж байгаа мөнгөнөөс хямдхан байгаа байхгүй юу. Тэгэхээр энэ бол өөрөө цаашид монголын эдийн засагт хувь нэмрээ оруулдаг, монголын хөгжилд түлхэц болдог, магадгүй энэ эдийн засгийн томоохон өсөлтөд хандив болдог ийм аж ахуй болж чадахгүй байгаатай холбоотой гэж хараад байгаа. Тэгэхээр миний тавьж байгаа асуулт бол энэ хөтөлбөр хэрэгжсэнээр энэ мал аж ахуй өөрөө өнөөдрийн борлуулалт нь төд дахин нэмэгдэнэ гэдэг тооцоо гарч байгаа юу гэдэг нэг дэх асуулт. 

Хоёрт, алсдаа мал аж ахуй, аж үйлдвэр, эдийн засагт тодорхой жин дардаг тийм салбар болж чадах уу, үгүй юу? Малчдын амьдрал бодитойгоор дээшилж чадах уу, үгүй юу? Та бүгдийн анхны хэлэлцүүлгээр оруулж ирж байгаа саналыг хараад ядаж Хоршооллын тухай хууль гэдэг нэрийг авахаас татгалзаж байна. Хууль билүү, хоршооллын тухай хөтөлбөр ч гэнэ үү. Би бас Э.Бат-Үүл гишүүнээс энийг тодруулж асуумаар байгаа юм. Ажлын хэсэгт орж ажилласан. Мал аж ахуйг яавал эдийн засгийн эргэлтэд зөв оруулах тухай аягүй зөв бодол тээж явдаг хүний нэг л дээ. Яагаад тэр бодлого энэ программд орж чадахгүй байна гэж асуумаар байна. Жишээ нь, 10 мянгаас дээш малтай аж ахуйд одоо татварын одоо байгаа хөнгөлөлтийг эдлүүлдэг, эсхүл 10 мянгаас дээш малтай аж ахуйд бэлчээрийг олгодог гэдэг ч юм уу ийм байдлаар төрийн тодорхой зохицуулалтаар өнөөдрийн байгаа тархай бутархай мал аж ахуй маань аж ахуйн нэгж, бидний ойлгодгоор компанийн хэлбэр рүү, хоршооллын хэлбэр рүү шилжих тэр чиглэлүүдийг зааж өгөхгүй бол зүгээр байгаа өнөөдрийн энэ хэлбэр чинь ерөөсөө алсдаа амьдрах чадваргүй юм биш үү гэж хэлээд байгаа юм. Тэгвэл ингээд уламжлалт аж ахуйн хэлбэрээрээ цаашид амьдарна гэвэл ер нь ямар шаанс боломж байна аа? Малчид эрүүл байдаг, мөнгөтэй байдаг, хүүхэд нь сургуульд соёлд явдаг, урт насалдаг. 

Д.Дэмбэрэл: Байнгын хорооноос хариулъя. Д.Балдан-Очир

Д.Балдан-Очир: Тэгэхээр Гантөмөр гишүүний яг асууж байгаа яг тэгж анхаарал төвлөрүүлж байгаа энэ чиглэл хандлага руу өнөөгийн Монгол оронд байгаа мал аж ахуйг чиглүүлэхийг хөтөлбөр зорьсон. Өөрөөр хэлбэл, өнөөдөр энэ тархай бутархай байдал, мал аж ахуй эрхэлж байгаа өнөөдрийн энэ өрхийн аж ахуйн хэлбэр нь нэгд ерөөсөө маш их үрэлгэн. Нийгмийнхээ масштабын хэмжээнд алдагдалтай, өрхийнхөө хэмжээнд ерөөсөө амь зогоосон ийм хэлбэртэй гэж бид үзэж байгаа. Энэ бол нийгмээрээ хүлээн зөвшөөрсөн. 

Хоёрдугаарт, энэ мал аж ахуйн үйлдвэрлэл энэ салбарт орчин үеийн техник, технологийг нэвтрүүлэх, үр ашигтай бусад улс орнуудад байдаг тэргүүн туршлага, шинэ технологийг нэвтрүүлэх тэрнийг даах аж ахуй бол өнөөдөр байхгүй байгаа. Тийм учраас энэ хөтөлбөрөөр дэвшүүлж байгаа 5 том зорилт байгаа. Малыг эрүүлжүүлэх, малын чанарыг сайжруулах, мал аж ахуйн эрсдэлийг бууруулах, мал аж ахуйгаас гарч байгаа түүхий эдийг олон улсын чанар стандартын түвшинд хүргэж дөхүүлсэн тийм түүхий эдийг бэлтгэх зэрэг энэ олон чухал мал аж ахуйг өөд нь татах, үр ашигтай байх ийм орчин үеийн зах зээлийн нийгэмд тогтсон, тэгээд байгаль, цаг уурын эрсдэлтэй үед амьдраад яваад байж чадах ийм аж ахуй болохын тулд саяын энэ гол 4 зорилтыг хэрэгжүүлэхдээ ерөөсөө хөтөлбөрөө хорших, хамтын аж ахуй руу малчдыг сайн дурын үндсэн дээр чиглүүлэх, саяын үндсэн 4 том зорилтыг хэрэгжүүлсний үндсэн дээр малчид зах зээлд мах, сүү, ноос, ноолуурыг өгөх, нийлүүлэх, энд нь төрөөс татаас, үнийн урамшуулал өгөх, нэгээ эрсдэлээ бууруулах, хамтын аж ахуйн байгуулж тэр түүхий эдээ бэлтгэх, хадлан, өвс, тэжээлээ бэлтгэх, бэлчээрээ усжуулах энэ бүхий л үйл ажиллагаанд бол малчид хөтөлбөрөө хоршоод, сайн дурын үндсэн дээр хамтын аж ахуй байгуулаад байвал энд нь төрөөс төрөл бүрийн татвар, зээл, хөрөнгө оруулалтын журмаар урамшуулах ийм л хөшүүргийг хийсэн. 

Тэгэхээр Байгаль орчин, хүнс, хөдөө аж ахуйн байнгын хороон дээр манай зарим гишүүд ярьсан. Ерөөсөө оны өмнө ч ярьж байсан. ерөөсөө нэгдэлч хөдөлгөөн 2 гээд нэрлэвэл ямар вэ гэж манай Бат-Үүл гишүүн эд нар ярьж байсан. ингэж ярьж явсаар байгаад ер нь хөтөлбөрийн маань нэг год асуудал энэ тархай бутархай өрхийн аж ахуйг хөдөлмөрөө хоршсон, хамтын аж ахуй руу шилжүүлэх нэг зорилт мөн боловч нөгөө зэрэгцээгээр малыг эрүүлжүүлэх, чанарыг сайжруулах, бусад олон чухал мал аж ахуйн салбарын өмнө тулгамдсан олон асуудлуудыг шийдвэрлэх учраас бид нөгөө талаасаа энэ үндэсний хөтөлбөрийг эгэл жирийн малчин олны дунд тэгээд хөдөө аж ахуйн эрдэмтэй мэргэжилтний хүрээнд олон улсын донор, санхүүгийн байгууллагуудын түвшинд бол энэ Монгол мал үндэсний хөтөлбөр гэдгээрээ нэлээн хэвшээд явсан, нийгэмд бол УИХ маань энэ Монгол мал гэдэг үндэсний хөтөлбөрийг гарах гэж байгаа гэсэн хүлээлттэй байгаа учраас ер нь цаанаа таны яриад байгаа бүх асуудал бол нэлээн нягт нямбай орсон байгаа гэж хэлэх гэсэн юм.

Д.Дэмбэрэл: Баярлалаа. Нэмээд асууя. 

Л.Гантөмөр: Амьхандаа би хөтөлбөрийн ингээд бүтнээр нь уншаад байгаа юм л даа. Тэгээд одоо таны хэлээд байгаа энэ хуучин нүүдлийн өрхийн аж ахуйгаас орчин үеийн дэвшилтэт технологитой аж ахуйн хэлбэрт шилжсэн, үр ашигтай энэ аж ахуй руу шилжих, тэр шилжилтийн технологийг ерөөсөө олж харахүй байгаа байхгүй юу. Та хэд маань бидэнд ойлгомжтойгоор ганц, хоёрхон жишээ хэлээд өгмөөр байна л даа. Надад зүгээр энгийн харагдаж байгаа нь сум бүр дээр 10 фермер байгуулна, үүний мөнгийг засгаас өгнө гээд наад зах нь хэлмээр байгаа байхгүй юу. Тийм биз дээ? Баг бүрт хувийн малын эмнэлэг байгуулна, үүний мөнгийг төрөөс өгнө гэдэг юм уу, эсхүл сум бүрт, аймаг бүрт хөдөө аж ахуйн бирж ажиллуулна, үүний зардлыг гаргана гэдэг юм уу, нэг бол би хэлээд байна 10-н мянгаас дээш малтай аж ахуйд бэлчээрийг чинь өгнө. 

Д.Дэмбэрэл: УИХ-ын чуулганы үйл ажиллагаатай ШУТИС-ийн оюутнууд танилцаж байна. Оюутнуудад сурлагын их өндөр амжилт хүсэн ерөөе. 

Д.Балдан-Очир гишүүн тодорхой жишээн дээр. 

Д.Балдан-Очир: Хөтөлбөрийн 4.5.2-ыг Гантөмөр гишүүн та нэг хараадахгүй юу. Тэр мал, малын гаралтай түүхий эд, бүтээгдэхүүний чанараас хамаарсан эдийн засгийн урамшууллыг бий болгон хэрэгжүүлэх гээд ингээд доош нь гол эдийн засгийн хөшүүргүүдээ заасан. Хөтөлбөрөө бол энэ хөтөлбөр батлагдахаар хөтөлбөрийг хэрэгжүүлэх нарийн жил бүрийн хэрэгжүүлэх арга хэмжээний төлөвлөгөөнүүд бол сүрхий бас төсөл байдлаараа яаман дээр нэлээн гарсан байж байгаа. Энэ дээрээ 2010-2021 он хүртэл энэ хэрэгжих энэ урт хугацааныхаа хөтөлбөрийг дэвшүүлсэн зорилттойгоо уялдуулаад ингээд жил жилийн ийм задаргаанууд хийгээд, бүр бүс нутгаар нь хаана нь түүхий эд бэлтгэлийг нэгжүүд яаж байрлах вэ, тэгээд мах боловсруулах гээд бүс нутгийн үйлдвэрүүд хаана байх вэ энэ тэр гээд нарийн газар зүйн зураглал хүртэл гарсан юм байгаа л даа. Энэ дээр нарийн бичихээр ерөөсөө хөтөлбөрийг бол. 

Д.Дэмбэрэл: Д.Дамба-Очир гишүүн асуултаа тавья.

Д.Дамба-Очир: Хоёр юм асууя. Малаа эрүүлжүүлнэ гэдэг дээр бол би санал нэг байгаа юм. Тэр дээр ойлгоё. Гэхдээ энийг улсын нуруун дээр аваачиж байгаад хуучин нөгөө мал эмнэлгүүдийг бүгдийг хувьчилсан юмыг дахиад төрд нь байдаг юм уу аваачаад, эргээд нөгөөхөө одоо нэг юм зөв гольдролдоо орлоо гэхэд дахиад болохгүй, бүгдийг нь төр дээр аваачих гээд байгаа энэ асуудал бол зөв юм болов уу? Аргачлал нь. Нэгд тэрийг асуух гээд байгаа юм. 

Мал эмнэлгийн асуудлуудыг бүгдийг нь төрөөс хариуцахыг, хоёрт, ер нь арьс, шир, мах нь өвчтэй байгаа асуудлуудыг эрүүлжүүлэх тал дээр эрүүл мах гэдэг юм уу, эрүүл арьстай байх юм бол ахиухан үнэтэй зардаг байдаг юм уу ийм эдийн засгийн зүй тогтол, үнэлгээ тэр журмаар нь явуулъя. Эрүүл зах зээлийнхээ журмаар яваад их зүгээр байсан юм болов уу гэсэн надад ийм бодол байна. Тэгэхээр ингэж шийдэх гээд байгаа нь төр дээр бүх юмыг аваачиж нөгөө хуучин байсныгаа одоо бий болсон байгаа бүтцээ дахин өөрчлөөд, төрөөс их хэмжээний зардал гаргах гээд байгааг нь би бол сайн хүлээн зөвшөөрч чадахгүй байгаад байна. Эсхүл би буруу ойлгоод байгаа юм уу? Энэ чиглэлээр надад сайн хэлж ярьж өгөөч ээ гэж хэлэх гээд байна. Дээр үед бол би мэддэг юм. Ерөөсөө эмнэлэг гээд нэгдэл нь шууд өөрсдөө мах комбинатад аваачиж өгье, бөөний худалдаагаар дамжуулахгүй байя энэ тэр гээд яриад ингэдэг байсан юм. Одоо бол дахиад нэг дамжуулах газар гарч ирэх гэж байна уу гэж би бол дотроо хардаад байна. Тийм учраас энэ дээр нь надад сайн хэлж ярьж өгөөч ээ. Тэгэхгүй бол мал хөтөлбөр хэрэгтэйг би ойлгож байна. Малаа эрүүлжүүлэх нь хэрэгтэйг би ойлгож байна. Гэхдээ энэ нь төр нуруун дээрээ авах аргаар биш, арай өөр хэлбэрээр эдийн засгийн нь хөшүүрэг, урамшуулал хэлбэрээр ингээд шийдээд явж болдоггүй юм уу гэж би дахин дахин асуух гээд байна. Баярлалаа. 

Д.Дэмбэрэл: Д.Балдан-Очир гишүүн хариулаад, Э.Бат-Үүл гишүүн нэмье. 

Д.Балдан-Очир: Би хариулна. Дээрээс нь манай ажлын хэсэгт орж ажиллах байгаа Бат-Үүл, Тэрбишдагва гишүүд нэмж хариулаарай. Ер нь энэ хөтөлбөрийг бол манай ажлын хэсгийнхэн боловсруулахдаа ямар үзэл баримтлал баримталсан гэхээр өмнө нь манай Засгийн газар бол Монгол Улсад 400-гаад хөтөлбөр, төсөл хэрэгжиж байгаа гэж байгаа. Маш олон. Тэгээд энэ хөтөлбөрүүд маань бүгдээрээ сайхан хэрэгжсэн бол Монгол орон их урагшаа явсан баймаар юм шиг, бас л санасанд хүрэхгүй байгаа. Тэгэхээр ер нь бол хөтөлбөр сайн зохиогддог, асуудлаа тодорхойлж чаддаг боловч түүний хэрэгжүүлэх удирдлага, менежмент энэ дээрээ нэлээн тийм дутагдалтай байсан юм болов уу гэж. Оны өмнө батлагдсан Төр ба хувийн хэвшлийн түншлэлийн зарчим дээр бол энэ Монгол мал үндэсний хөтөлбөрийн хэрэгжүүлэх үндэсний хорооны 1/3 нь төрийн нурууны ачаалал дээр, 2/3 нь үндэсний хорооны бүрэлдэхүүн нь төр ба хувийн хэвшлийн төлөөлөл байх ёстой. Өөрөөр хэлбэл, мах, ноос, үйлдвэрлэгчдийн холбоо, мах боловсруулагч, үйлдвэрийн холбоо, арьс, ширний холбоо зэрэг энэ салбарын эрх ашгийг хамгаалсан ийм төрийн бус байгууллагууд дээр төр ба хувийн хэвшлийн түншлэлийг бий болгож энэ хөтөлбөрийг одоо хэрэгжүүлэх юм гэж, өөрөөр хэлбэл, хөтөлбөрийн маань удирдлага, менежмент бол нэлээн тийм ардчилсан нийгмийнхээ үүсгэл санаачилга дээр тулгуурласан ийм ардчилсан удирдлага, менежменттэй байна гэж хэлэх гэсэн юм. 

Хоёрт бол өнөөдрийн Монгол орны мал аж ахуйг бол олон улсын экспертүүд дүн шинжилгээгээр бол монголын мал аж ахуй бол  хямралын байдалд орсон байна. Ижил төстэй Монголтой ойролцоо ийм мал аж ахуй, уул уурхай хосолсон улс орнуудад жилдээ улсынхаа нэгдсэн төсвийн 4-8 хувийг энэ мал аж ахуйгаа тордоход зарцуулдаг. Мал аж ахуйн нийгмийн хамгийн том ач холбогдол бол маш их ажлын байр бий болгодог. Монголын мал аж ахуй бол нийт бодит салбарт ажиллаж байгаа ажлын байрны 1/3 буюу 35 хувийг бол монголын мал аж ахуйн ажлын байрыг бий болгодог, ДНБ-ий 20 хувийг үйлдвэрлэдэг ийм аж ахуй. Одоо бол энэ мал аж ахуйг өрсөлдөх чадвартай, байгаль цаг уурын эрхшээл бэрхшээлтэй нөхцөлд даван туулах ийм өндөр аж ахуй болгон хөгжүүлэхэд бол Монгол Улсын нэгдсэн төсвийн жилийн 3-аас багагүй хувийг жил бүр төлөвлөж зарцуулаад, энэ нь хөтөлбөрийг хэрэгжүүлэх нийт эх үүсвэрийн 60 орчим хувь, 40 орчим хувь бол хувийн хэвшлийн хөрөнгийн эх үүсвэр, бусад дэмжлэг, туслалцаагаар бол хөтөлбөр хэрэгжинэ гэсэн ийм тооцоотой явж байгаа юм. манай хоёр гишүүн нэмж хариулаарай. 

Э.Бат-Үүл: Уг нь Гантөмөр гишүүн маань их чухал асуулт асуусан юм. Энэ хөтөлбөрийн яг зорилгыг илэрхийлсэн асуулт асуусан. Тэгээд жишээ нь Монгол мал үндэсний хөтөлбөрийн төслийн нэрийн Мал аж ахуйн хоршооллыг эрчимтэй хөгжүүлэх үндэсний хөтөлбөр гэж нэрлэе гэсэн ийм санал гаргаад цөөнх болсон явж байгаа юм. Уг нь. Гэхдээ ажлын хэсэг дээр яриад ер нь Монгол мал хөтөлбөр гэдэг нэрээрээ байх нь зүйтэй гэсэн энэ санал дээр нэгдээд, би цөөнхийнхөө саналыг татаж аваад байгаа юм. Ер нь ийм болоод байгаа. Энэ хөтөлбөрийн зорилго бол явж явж 2021 он гэхэд монголын мал аж ахуйн бүтээгдэхүүнийг дэлхийн зах зээл дээр гаргадаг түвшинд очъё гэж байгаа байхгүй юу. Ердөө хөтөлбөрийн зорилго нь. Одоо хөдөө аж ахуйн. /Микрофонгүй ярив./

Д.Дэмбэрэл: Тэрбишдагва гишүүн нэмье. Гишүүд ээ, Байнгын хорооны санал, дүгнэлтээс асууж байгаа шүү. Хууль санаачлагчдын хариултууд аль хэдийнэ өнгөрсөн. 

Д.Тэрбишдагва: Ер нь хариулчихлаа. Зүгээр тэр малын эрүүл мэнд дээр ахиад улсын байгууллагууд бий болох гээд байна уу гэдэг дээр би эхлээд бас энэ дээр санал зөрөөд, баахан улсын мал эмнэлгүүд байгуулах гээд байна уу гэсэн зүйлийг бас асууж байсан. Гэтэл энийг судлаад үзэж байхад ерөөсөө Малын удмын сан, Эрүүл мэндийн хууль дээр сумын болон орон нутагт байж хувийн мал эмнэлгүүдийг тодорхой хэмжээгээр хянаж байх ёстой. Тэр үүднээс ганц, хоёр тооны асуудлыг сумдад ярьж байгаа. Энэ нь бол Малын удмын сан, Эрүүл мэндийн тухай хуульд орсон заалтуудыг хэрэгжүүлэх хувийн мал эмнэлгүүдэд хяналт тавих ийм зүйлүүд яригдаад байгаа. Түүнээс биш ахиад улсын эмнэлэг сумдад, аймгуудад байгуулна гэсэн ийм ухагдахуун байхгүй. 

Д.Дэмбэрэл: Зүйтэй. Ц.Батбаяр гишүүн асуултаа тавья. Хууль санаачлагч бүгдээрээ хариулахгүй ээ. Байнгын хорооны дарга алга байна уу? Одоо илтгэгч л хариулна. Тэгээд яах вэ, Байнгын хорооны даргыг орлож байгаа хүн хэн байна?

Ц.Батбаяр: Бид нэлээн олон хөтөлбөрүүд баталж байна л даа. Тэгээд сая Улаанбаатар хотын иргэд бас уурлаад байгаа юм. Монгол хүнээ гэхгүй монгол малаа гэдэг ямар хаашаа янзын Их Хурал юм бэ? Их Хурал үндсэндээ малдаа хайртай болсон юм бол хүн гэдэг утгаа бол хаях хэрэгтэй шүү дээ гэсэн ийм санаа их гараад байгаа юм л даа. Улаанбаатар хот цөөхөн малтай. Тэгэхээр энэ чиглэлээр бид баахан хөтөлбөрүүд хэрэгжүүлээд байдаг, Эрүүл Монгол хүн гээд хөтөлбөр нэг хэсэг гарч ирсэн. Тэгээд эхний нэг жилдээ дуугараад тэгээд байхгүй болсон шүү дээ. Түүнтэй адилхан энэ Монгол мал хөтөлбөр байхгүй болох юм биш биз дээ? Нэг их сүртэй дуулиантай, хүн бүр Монгол мал хөтөлбөр гэж ярьж ярьчихаад яг цагаа тулахаар хийсэн ч юм байхгүй, сайхан нэртэй ийм талаас нь ямархуу бодол санаатай байдаг юм бэ гэдэг талаасаа, нөгөө талаасаа Их Хурал ч гэсэн одоо үндсэндээ хүн рүүгээ харсан энэ шийдвэрүүдийг нэлээн их гаргамаар байх юм. Энэ ажлын байртай холбосон шийдвэрүүдээ гаргамаар байх юм. Энэ тал дээр Их Хурлын даргаас асуумаар байх юм. 

Үүнтэй холбогдуулан Монгол мал хөтөлбөрт чинь хүн малчин, энэ малыг чинь малчин хүн малаа хариулна. Малаа өсгөнө, үржүүлнэ. Тэгэхээр энэ малчин хүнийхээ нийгмийн асуудал дээр малчдаа эрүүл байлгах, янз бүрийн өвчлөлөөс бурцеллёз гээд бусад өвчнөөс хамгаалах талаар ямархуу заалтууд ороод энэ яаж хэрэгжих гээд байгаа юм бэ гэдэг гурав дахь асуулт байна. 

Дөрөвт, мал бүрэн эрүүлжүүлж чадах уу? Энэ мал хөтөлбөр. Тавд, эрчимжсэн мал аж ахуй гэж мэдээж нэлээн ярьж байгаа. Энэ дотор ч гэсэн нэлээн орж байгаа. Ингэснээр эдийн засгийнхаа үр ашиг аль зэрэг нэмэгдэх вэ? Хэдэн хувь нэмэгдэнэ гэж тооцож байгаа вэ? Энэ таван зүйл дээр хариулж өгөөч. 

Д.Балдан-Очир: Баярлалаа. Тэгэхээр өнгөрсөн 2009 оны 5 дугаар сард Монголын төрөөс малчдын талаар 2021 он хүртэлх бодлогын баримт бичгийг бид боловсруулж баталсан. Энэ баримт бичиг маань хэрэгжээд эхний жилдээ явж байгаа. Өөрөөр хэлбэл, хөдөө хөхөрч, гадаа гандаж, үнэндээ хоёр нарны хооронд ямар ч хөдөлмөр хамгаалал, түрүүний Гантөмөр гишүүний хэлдэг шиг эрт өтөлдөг, ядардаг, ямар ч тийм хөдөлмөр хамгаалал, аюулгүй ажиллагаа нь хангагддаггүй энэ нөхцөлд Монгол түмнийг тэжээж явдаг энэ малчин түмний нийгмийн талаар авах, малчин хүний хөгжлийн хангахтай холбогдсон энэ бодлогыг бид өнгөрсөн онд баталсан юм. Тэгэхээр үүний гол малчин хүний эрхэлдэг аж ахуй болох Монгол Улсын эдийн засгийн гол бааз болсон, монголын соёл, иргэншлийг нуруундаа тээж явдаг энэ мал аж ахуйн асуудлыг бол бид одоо авч үзэх цаг нь болсон. Тэр малчдын талаар баримтлах бодлоготойгоо яг ингэж нийлж уялдаж явж байгаа юм гэж хэлээд, тэгэхээр одоо Эрүүл мэндийн сайдаас ч манай хөтөлбөрт хамтарч ажиллах хүсэлт тавьж саналаа ирүүлсэн. 

Өнөөдөр Монгол төрийн хамгийн чухал асуудлын нэг бол ерөөсөө энэ аюулгүй хүнсээр хүн ардаа хангах, чанар, стандартад шаардлага нийцсэн, мал аж ахуйн гаралтай түүхий эдээ дэлхийн зах зээл дээр гаргаж малчин түмэн олныхоо амьжиргааг өөд нь татах, эдийн засгаа өсгөх, дотоодынхоо үйлдвэрүүдийг түүхий эдээр хангах энэ чухал ач холбогдлын хүрээнээс бол энэ хөтөлбөр боловсрогдсон. Мэдээж Монгол Улсын нийслэл Улаанбаатарын нийт иргэдийг юуны түрүүнд аюулгүй хүнсээр хангах, хямд, чанартай үндэсний үйлдвэрүүдээ түүхий эдээр хангах, дэлхийн зах зээл дээр Монгол мал брэнд ноёрхож, монголын эдийн засагт хөгжил авчрах гэсэн ийм зорилгын үүднээс энэ хөтөлбөр батлагдсан эрхэм зорилго нь үүнд байгаа. Тэгээд эдийн засгийн хувьд энэ хөтөлбөрийг 12 онд маш эрчимтэй, улсын төсвийн хөрөнгө оруулалт, бүхий л зээл, дэмжлэгийг ашиглаж хөтөлбөрийг эрчимтэй ахиулах байгаа. Ингэснээр өнөөдрийн хөдөөгийн үнэхээр тархай бутархай өрхийн аж ахуйнууд нийлж, хоорондоо хамтын аж ахуй эрхэлснээрээ бол нийгмийн масштабын хэмжээнд ч, айл өрхийн хэмжээнд ч, сум, аймгийн хэмжээнд ч гэсэн мал аж ахуйн үр шиг тооцоолохооргүй их үр ашиг нь нэмэгдэхээр байгаа. Ингээд ер нь зүгээр монголын төрөөс Монгол хүнийхээ хөгжлийн талаар олон баримт бичиг байгаа байх. 

Гэхдээ Монгол хүний амьжиргааны гол эх үүсвэр болсон, ерөөсөө Эрүүл мэндийн сайдаас ирсэн бичиг саналд бол сүүлийн үед малаас хүнд халдварладаг өвчин нэмэгдсэн. Ялангуяа бурцеллёз өвчин бол ихээр нэмэгдсэн. Монгол үндэстэн чинь бол өөрийнхөө малын түүхий эдийг чинь хагас шүүрхий шахуу иддэг, сүүг бол тэр бүү хэл, түүхийгээр нь уух, малын дотор эрхтэнийг эмчилгээний зориулалтаар түүхийгээр хэрэглэх гэдэг энэ заншил нь хэвээрээ байгаад байдаг. Гэтэл сүүлийн 20 жилд малын дунд гоц халдвартай болон халдварт өвчин тархсан, энэ нь бол үндсэндээ нэлээн тийм иргэдийн хүнсний аюулгүй байдалд бас их тийм төгшүүрсэн ийм тохиолыг өгөөд байгаа юм. Тийм учраас цаанаа бол нөгөө хүнээ бодсон том хөтөлбөр явж байгаа гэж хэлэх гэсэн юм. 

Д.Дэмбэрэл: Баярлалаа. Нээрээ сайхан сайхан хөтөлбөр гаргаж байгаа. Биелэлт нь юу болдог юм бол гэж санаа зовоод байгаа нь зөв л дөө. Ц.Даваасүрэн гишүүн асуулт тавья. Алга байна. Д.Хаянхярваа гишүүн асуултаа тавья. 

Д.Хаянхярваа: Монгол мал гэж хөтөлбөр батлахыг бол ерөнхийдөө дэмжиж байгаа л даа. Гэхдээ өнөөдөр энэ хөтөлбөрийг боловсруулсан хүмүүсээс бас нэг зүйлийг тодруулмаар байгаа юм л даа. Ер нь манайд хөтөлбөр бол багадаагүй. Малын эрүүл мэнд, малын чанар сайжруулах, эрчимжсэн мал аж ахуйн хөгжлийг дэмжих, сүү, малын тэжээл, хүнсний баталгаат байдлыг сайжруулах энэ тэр гээд 10 гаруй хөтөлбөр батлагдсан байдаг юм байна. Тэгээд одоо эд нарын маань үр дүнг ер нь тооцож үзэв үү? Энэ хөтөлбөрөө хийж батлуулахдаа. Үнэхээр энэ хөтөлбөрүүд яагаад үр дүнгээ өгсөнгүй вэ? Ямар болохоор өнөөдрийн энэ Монгол мал гэдэг хөтөлбөр энэ олон хөтөлбөрүүдээс юугаараа ялгаатай болов гэдэг тал дээр гол судалгааныхаа байг чиглүүлж чадав уу? Эндээс ер нь юу гэсэн дүгнэлтийг хийж болох байна вэ гэдгийг асуумаар байна. 

Хоёрт, мал аж ахуй, түрүүн манайхан асуусан. Ер нь зүгээр хувийн мал эмнэлэг, төрийн мал эмнэлэг гээд хооронд нь ялгаж салгаад ингээд яриад, төр дэмжиж хувийн мал эмнэлэг байгуулах юм байна. Гэтэл өнөөдөр хувийн мал эмнэлэг байвал байдгаараа байж байгаа. Өнөөдрийн энэ хувийн мал эмнэлэг бас яагаад ажиллаж болсонгүй вэ? Үнэхээр заавал энэ хөтөлбөрт тусч байж энэ мал эмнэлэг сайн ажиллах ёстой болчихоод байгаа юм уу, үгүй юу? Ер нь зүгээр сум бүрт байгуулна гэдэг юм уу, энэ байршлын хувьд бай, юуныхаа хувьд байж энэ ямархуу байдлаар энийг тооцож, иргэд заавал төр рүү шилжүүлэх гэсэн нэг ийм бодлого энэ дотор яваад байна уу даа гэсэн би зүгээр тийм санаа авсан. Энийг бас тийм байна уу, үгүй юу гэдгийг тодотгоод хэлэх бололцоо байна уу, үгүй юу? 

Гуравт, ер нь энэ хөтөлбөр боловсруулагдаад байдаг. Гэтэл Хөдөө аж ахуй, үйлдвэр худалдааны яам гэж байгууллага, гэтэл одоо малын гаралтай түүхий эдээ жинхэнэ утгаар нь боловсруулах чиглэл рүү юм хийхдээ хэтэрхий жижигрүүлээд байгаа юм биш үү? Сум бүрт сүүний, сум бүрт малын гаралтай түүхий эдийг боловсруулах чиглэлийн ийм одоо жижиг үйлдвэрлэлийг бий болгоно гэсэн. Тэгэхээр энэ чинь хавтгайраад үр ашгаа өгөхгүй, хоёрын хооронд хөрөнгө санхүү тарамдсан юм болох юм биш үү? Тэгвэл энэ чинь нөгөө Хөдөө аж ахуйн яамнаас гаргах гэж байгаа бодлого, тэр төрийн бодлого, бид нарын яриад байгаа энэ юмтайгаа хэрхэн уялдах юм бол гэсэн асуулт байна. 

Дөрөвт, ер нь бид нар ерөөсөө мал аж ахуйн талын хамгийн дээд хэлбэр нь төрийн өмчид байсан болохоос биш, хоршоолол, нэгдэл гэдэг бол мал аж ахуйг зөв авч явах хамгийн зөв хэлбэр байсан гэж би хувьдаа боддог. Тэгэхээр бид нар өнөөдөр буцаагаад тэр хоршоолох, хамтын хөдөлмөрийн давуу талыг ашиглах чиглэлээр энэ хөтөлбөрүүдээр юм тусаад байна л даа. Гэтэл малчин хүнийг бид нар ерөөсөө их зовдог, их зүдэрдэг хүн гэж Балдан-Очир гишүүн сая тайлбарлаад байгаа юм. Гэтэл малчин хүний хариуцлагыг өндөржүүлэх чиглэлээр энэ хөтөлбөр дээр ямархуу юм тусав аа? Үнэхээр энэ малчин хүн гэдэг чинь өнөөдөр ямар хариуцлага нийгмийн өмнө үүрэх ёстой юм бэ? Ямар ч байсан төрийн өмнө ч бай, нийгмийн өмнө бол хувь хүн ч бай, хамт олон ч бай, өрх гэр бүл ч бай, юу ч бай гэсэн тодорхой өөрийн үүрэг, хариуцлага байх ёстой. Малчид гэхээр өнөөдөр бид нар бараг бүх юмнаас нь чөлөөлж байгаа. Татвар, төлөөс, эрүүл мэндийн даатгал, одоо тэгээд сүүлдээ бүх юмыг. Гэтэл сүүлдээ ингэж явсаар байж байгаад бид нарын ярьдаг жинхэнэ нөгөө малчин удам, нүүдлийн мал аж ахуйн эрхэлдэг хүмүүс маань бол жинхэнэ утгаараа дээшээ хараад, алгаа тосоод сууж байдаг, тэр чинь харин цаашаа хүнийхээ хувьд ч тэр, оюун ухааныхаа хувьд ч тэр хөгжиж дэвшихээ байгаад сүүлдээ бүр хэнд ч хэрэггүй хүн болж хувирах юм биш биз? Ер нь аливаа хүнийг зүгээр тэжээгээд болохоо байгаад байвал нөгөө австралийн абраген гээд хүмүүсийг очоод харахад тиймэрхүү болдог юм байна лээ. Тэгээд мал ч үгүй, малчин ч үгүй болох юм биш биз ээ? Тийм учраас энэ хүний малчны хариуцлагын талаар бас энэ хөтөлбөр дээрээ юу суулгаж өгөв өө гэдэг ийм дөрвөн үндсэн асуулт байна. 

Д.Дэмбэрэл: Д.Балдан-Очир гишүүн

Д.Балдан-Очир: Тэгэхээр ер нь зүгээр мал аж ахуйн салбарт бол 10 гаруй хөтөлбөр хэрэгжээд үндсэндээ бол ихэнх хугацаа нь 2010 оноос дуусч байгаа юм байна лээ. Ганц нэг хөтөлбөр бол 11, 12 хүрээд дуусахаар байгаа. Тэгэхээр бид нар энэ хөтөлбөрийн нэг зорилго бол УИХ-ын даргын гарсан захирамжид энэ ажлын хэсгийг томилж, удирдамж өгөхдөө ч Монгол Улсад хөдөө аж ахуйн салбар, тэр дотроо мал аж ахуйн салбарт байгаа энэ хэрэгжээд байгаа ижил төстэй хөтөлбөрүүдийг нийлүүлэх, үр дүнг хянах, тэгээд энийг юу гэж хэлэх гэж байгаа вэ гэхээр 2009 онд Дэлхийн банкнаас Монгол Улсын мал аж ахуйн салбарыг иж бүрэн судалсан байна. Энд том судалгааны баримт бичигт бол монголын мал аж ахуй үндсэндээ хямралтын байдалд орсон, аж ахуйн зохион байгуулалтын хувьд зохицохгүй, үр ашиг муутай ийм болжээ гэж ийм дүгнэлт хийсэн байгаа юм. Тэгэхээр тэр олон хөтөлбөрүүд үр дүнгээ бага өгсөн учраас өнөөдрийн монголын мал аж ахуй өнөөдөр тархай бутархай, аж ахуйн хувьд ашиггүй, эрхэлж байгаа малчин хүн нь төлбөрт орсон, малын тоо өсөөд байдаг боловч олон улсын стандарт, зах зээл, экспортод гарах өрсөлдөх чадваргүй байгаа байдал нь энэ олон хэрэгжиж байгаа хөтөлбөрүүдийн үр дүн муу байжээ гэж шууд хэлэх гэсэн юм. Тэгэхээр энэ хөтөлбөрөөр одоо бас цаашид хэрэгжих зарим хөтөлбөрүүдийг бол дараа нь авч үзэж, энэ Монгол мал үндэсний хөтөлбөрт нийлүүлж, нэг цул болгох ийм зорилготой байгаа юм. 

Хоёрт, энэ мал эмнэлгийг хувьчлаад одоо ингээд хувьд очсон. Ингээд мал аж ахуйн эрүүл мэнд үржлийн ажлыг бол хувьчлагдсан мал эмнэлгийн байгууллага үйлчилгээ үзүүлж байгаа. Тэгэхээр одоо энэ мал эмнэлэг үржлийн алба гэдэг бол энэ мал эмнэлэг биш юм. Энэ ерөөсөө монголын төрөөс мал аж ахуйн энэ үйлдвэрлэлийн үйл ажиллагааг зохицуулдаг, хяналт тавьдаг, ялангуяа хувьчлагдсан мал эмнэлгийн үржлийн албаны үйл ажиллагааг төрөөс дэмжих, тэрний үйл ажиллагаанд хяналт тавих, сум, орон нутаг, бүс нутгийн хэмжээнд мал эмнэлэг үржлийн ажлыг төлөвлөгөөтэй, стратегитэйгээр явуулах ийм зохицуулах үүрэг функц бүхий ийм байгууллага байгаа. 

Түүнээс биш энэ байгуулагдаж байгаа улсын алба чинь айлын хотонд очоод, хонь, мал барьж аваад, тариа туулга хийгээд, гэрлийг нь усанд оруулаад вакцин хийдэг ийм байгууллага биш, ерөөсөө монголын мал эмнэлэг, үржлийн албыг дэлхийн мал эмнэлгийн албаны шаардаад байгаа мал эмнэлэг, үржлийн албаны тогтолцоо, түүний үйл ажиллагааг олон улсын стандартад хүрэхэд юу чухал, юу дутаад байгаа нь үндсэндээ саяын албыг бий болгож бэхжүүлсний үндсэн дээр эцэстэй эрүүл чанар стандарттай түүхий эдтэй болоод тэрнийг дэлхийн зах зээл дээр гарахын тулд дэлхийн мал эмнэлгийн байгууллагаас шалгаж үзээд монголын мал аж ахуйд бол бүс нутгаар, аймгаар нь сертификат, гэрчилгээ өгсний үндсэн дээр сая бид олон улсын зах зээл дээр мал, амьтны гаралтай түүхий эдийг нийлүүлэх эрхийг албан ёсоор олох юм байна лээ. Үүнд бид нар ерөөсөө бэлдэж байгаа. Тэгээд нэгдэлжих, нэгдлийн үед үнэхээр монголын аж ахуй үр ашигтай байсан, энийг орлуулж хоршоолох хөдөлгөөнийг дэмжсэн бүхий л эдийн засгийн хөшүүргүүдийг ажлын хэсгийнхэн тал бүрээс нь нягталж оруулсан. Тэгээд энд Хаянхярваа гишүүн нэг зүйлд санаа зовж байгаа нь бол зүйн хэрэг. Сум бүрт маш олон жижиг тооны үр ашиг багатай, жижиг үйлдвэрүүд бий болчихвий дээ. /Минут дуусав./


Д.Дэмбэрэл: Ер нь цагийн хувьд бол хангалттай хариуллаа. Чуулганы хуралдаанд Сауле – Хүнс, хөдөө аж ахуйн хөнгөн үйлдвэрийн дэд сайд, Биньеэ – мөн яамны Хөдөө аж ахуйн усжуулалт, эдэлбэр газрын харилцааны хэлтсийн дарга, Ганхуяг - Мал аж ахуйн бодлогын хэрэгжилтийг зохицуулах газрын дарга, Дамдиндорж – Улсын мал эмнэлэг үржлийн газрын албаны дарга нар оролцож байна. 


Л.Гүндалай гишүүн. Алга байна. Р.Раш гишүүн асуултаа тавьж байя. 


Р.Раш: Монгол мал гэдэг юуны өмнө энэ нэрийг өөрчилье гэсэн хэсэг хүмүүс гаргасан юм байна. Тэгээд миний муу нэрийг тэнд дотор нь оруулаад уншина лээ. Ноён Балдан-Очир. Уг нь би ойлгохдоо энэ нэрийн авторуудын нэг нь би ухаантай байх гэж бодож байна. Тэгээд тэрнийг хасаарай гэж би ажлын хэсгийнхнээсээ хүсэх гэсэн юм. 


Хоёрдугаарт, энэ хөтөлбөрөө шууд хэрэгжүүлэх ажилд ханцуй шумлан орох хэрэгтэй байна. Юуны өмнө нөгөө Унгар улсаас авах тусламж биокомбинатын юм маань юу болж байгаа билээ? Энийг түргэвчлэх юмсан. Биокомбинатаа бэхжүүлмээр байна. Эм бэлдмэлээ хурдан өргөжүүлмээр байна. Нэг гэрээ, хэлэлцээр ярьдаг, соёрхон баталдаг. Нөгөөх нь тэгээд ингээд яваад байдаг. Манай талаас дөмөгхөн санал, санаачилга гаргаач ээ. Энийг хөөцөлдөөч ээ, ажилд түргэн оруулмаар байна. 


Зудын зовлон хуц, ухнадаа гэж энэ жил эцэг мал их сүйрсэн. Ерөөсөө хуц, ухнаасаа эхэлмээр байна. Малыг одоо сайжруулъя, чанаржуулъя, сүргийн бүтцийг өөрчилье энэ тэр гээд цэцэрхээд байна. Хуц, ухна одоо хичнээн тооны юм байгаа бол? Энийг чанаржуулах ажилдаа хурдан ормоор байна. Яг хэрэг дээрээ зуны цагаар хуц, ухна малладаг улс чинь нэг тийм ядуу дорой, тэгээд ийш тийшээ нүүж ингэж чаддаггүй. Тарга тэвээрэг авахуулдаггүй. Сум, бригадын төв сахисан. Нэг ийм л юмнууд ухаандаа хуц, ухныг малладаг шүү дээ. Энийг эрс өөрчилж, хуц, ухна маллаж байгаа нэр хүндийг ч гэсэн бодож үүнээс эхэлж явмаар байна. 


Гуравт, энэ хоршооллын үлгэрчилсэн дүрэм гээд би эртээд ярьсан. Ер нь Дэмбэрэл даргыг бараадаж  ноднин  бид нар Дундговь аймгийн хоёр сумаар ороод ирсэн шүү дээ. Тэгэхэд Дундговь аймгийн малчдын ярьж байсан яриа бол үнэхээр жалгын нэгээр бид нар барахгүй нь ээ. Энэ хоршоолол гэдэг юмандаа ормоор байна. Яаж орохоо мэдэхгүй байна. Үлгэрчилсэн дүрэм гэдгийг одоо түргэн гаргаж өгөөч ээ гэж ингэж ярьсан. Бид нар ирээд хүнс, хөдөө аж ахуйн яаманд хэлсэн. Одоо хүртэл олигтой юм байхгүй. Энийг маш хурдан гаргаж тэгээд баталдаг барьдаг тийм юм байдаг бол ингээд малчдын гар дээр тараамаар байна. Энэ байхгүй. Тэгээд зүгээр янз бүрийн юмнуудыг яриад байгаа шүү дээ. Бид нарын хөдөлмөр оршиж байсан саяхны түүхүүд зөндөө бий. 1935 оны жингийн нэгдэл, 1950 оны мал аж ахуйн машинч станц, 1955, 56 оны нэгдэлч хөдөлгөөн, ингээд ийм бэлэн бэлэн юмнууд хөдөө аж ахуйн яамны архивт байна уу, үгүй юу? Аль эсхүл устгаад шатаасан юм уу? Энэ зүйлүүдээ одоо түргэхэн хараач ээ. Бид нар их удаад байна. Хүмүүсийн яриад байгаа бас зөв шүү дээ. Хөдөлмөр гээд яриад байдаг. Нэг юм баталдаг. Дараагаар нь авдаранд хийгээд цоожилдог, дараа нь түлхүүрийг нь хаана хийснээ мэддэггүй ингээд алга болдог. Ийм учраас энэ амьд ажилд. /Минут дуусав./

Д.Дэмбэрэл: Нэмээд асууя. 

Р.Раш: Хөдөө энэ чинь сүүлийн хоёр, гурван жилд нөгөө үнэг, хярс агнахыг хорьж хязгаарласан шүү дээ. Тэр нь зөв байсан байх. Одоо бол үүний өвчин сүрхий гаарч байна. Цаг муудахаар зэрэг ингэдэг эд байх. Би Бадамжунай сайдад хүсэлт тавиад урагшаа яваад ирсэн л дээ. Гэхдээ нөгөө үргэлжлээд байна гэж байна. Тэгээд бид нар энд хөтөлбөр батлах гэж ингээд суугаад байдаг. Нөгөө талд хүн малын өвчин янз бүрийн юм нь үргэлжлээд байдаг. Энэ хоёр ажлаа зэрэгцүүлээд ингэж явмаар байна. Тэгээд хурдан энэ хөтөлбөрөө баталж нэг мөр болгох юмсан. Энэ нэрийн дор гарах хөтөлбөр бол олон улсын дэмжлэгийг авахад хэрэгтэй бололтой юм билээ гэж би тэгж ойлгож байгаа. Ерөөсөө одоо энэ Монголчууд чинь жинхэнэ өөрийнхөө амьдрал. /Минут дуусав./

Д.Дэмбэрэл: За, гишүүд ээ, санал хураалттай шүү. Яагаад гарч яваад байна. Гишүүдийг оруулъя. Балдан-Очир гишүүн 

Д.Балдан-Очир: Раш гишүүнээс уучлал хүсье. Бид тэр нөгөө илтгэлийг жаахан тийм хураангуй маягаар ингээд хураангуйлаад бичсэн чинь таны уг нь нөгөө малжуулах хөтөлбөрийг энэ юунд оруулъя гэсэн юм нийлүүлэх гэж байж жаахан тэгээд сонсогдлоо. Тийм учраас хүлцэл өчье. Өөрөө Раш гишүүн нэрийг өөрчлөх талаар цөөнх болоогүй. Цөөнх болсон сая Бат-Үүл гишүүн бол саналаа татаад авсан. 

Д.Дэмбэрэл: За, хөдөө аж ахуйн яаманд тэр нэг хөдөлмөр хорших, хөрөнгөө хорших, хоршоо, нөхөрлөл энэ бас малчид ийм саналтай байгаа журам, заавар гарч байгаа юм байлгүй дээ. Сауле
Ж.Сауле: хариулъя. Хоршооны тухай хуулийг бол шинэчилж байгаа. Раш гишүүний саяын хэлсэн дүрэм, журмууд бол манайд бүгдээрээ байгаа юм. Ойлголоо. Ер нь бол хөдөө, орон нутагт бол бүгдээрээ тараагдсан. Тэнд бол сурталчилгаанууд нь явагдаж байгаа шүү дээ. Бид нар бас хяналтаа тавьж байгаа. 

Д.Дэмбэрэл: Д.Очирбат гишүүн

Д.Очирбат: Монгол мал хөтөлбөр гарснаар тэгээд малчдынхаа малчны хотондоо бас хүрсэн ийм аятайхан хөтөлбөр байгаа юм гэж би хотоос сонгогдсон гишүүний хувьд бас бодож харж сууна. Энд малын гаралтай түүхий эдийн яах аргагүй сүүлийн үед бодлогоороо ч гэсэн алдагдаад байгаа юм гэдгийг хэлмээр байгаа. Улаанбаатар хотын баруун, зүүн хоёр талд нь нэг малын түүхий эдийн захтай. Тэр дээр уг нь Монгол Улсынхаа нийслэлийн хоёр талд байдаг боловч яг тэр түүхий эд авдаг улсууд нь урд зүгээс ирсэн гэдэг юм уу, гадны харьяалалтай, хэл ам нь мэдэгдэхгүй улсууд хүрч ирээд суусан, тэр түүхий эдийг, тэр ноос, ноолуурыг тэр гадны хэлтэй хэдэн улсууд хүрч ирээд яг монголынх нь газар нутаг дэвсгэр дээр яг хүрч ирээд үнийг нь хямдруулаад, голж шилээд ингээд суусан энэ асуудал энэ хөтөлбөрийн хүрээнд цэгцлэгдэх байх гэж би бас бодож байгаа. 

Хоёрт, үнэхээр малынхаа талаар малын сайжруулах, малчид руугаа, хот руугаа чиглэсэн арга хэмжээ аваад байгаа боловч Улаанбаатар хотод маань яг махны үнийн асуудал үнэхээр хэцүү байгаа. Жил ирэх тусам энэ хаврын улиралдаа үнэхээр хэцүү болоод байдаг. Тэгэхээр энэ хөтөлбөрийн хэмжээндээ тэр эрүүл ахуйн шаардлага хангасан дунд нь ямар нэгэн нэмэгдэл өөрчлөлтгүйгээр тэр ченжийн гарт оролгүйгээр мах, махан бүтээгдэхүүн, хүнсний хөдөө аж ахуйн гаралтай, нийслэлийнхээ иргэдэд хүргэх боломж бололцоог бүрдүүлж өгөх гэж байгаа юм байна гэж би бас бодож байгаа. 

Энэ малыг эрүүлжүүлэх асуудал бол маш чухал асуудал аа. Бид өнөөдөр хамгийн түрүүнд энэ малаа эрүүлжүүлж, малынхаа тэр ашиг шимийг авах, үүнийхээ зэрэгцээ гадаад, дотоод улсуудад гаргаж, худалдаа эрхлэх энэ боломжийг хамгийн түрүүнд судалж, шийдвэрлэж хэрэгжүүлж, хөрөнгө гаргаж шийдэх ёстой асуудлын нэг. Олон газраас бас мах авъя гэдэг, махны худалдаа хийе гэж байгаа боловч яг эрүүл ахуй тал дээр нь нэлээн алдагдалтай, тэнцдэггүй асуудлууд гардаг юм шиг байгаа юм. Тийм учраас энэ хөтөлбөрийнхөө хүрээнд мал эмнэлэг хувьчлагдсан байгаа, одоо тэрнийгээ байгуулж, хуучин мал эмнэлгийн төстэй тийм төрийн бус байгууллагуудыг байгуулж, төрөөсөө дэмжиж, дэмжлэг үзүүлж, ингэх ажлыг энэ хөтөлбөрийн хэмжээнд хийж хэрэгжинэ гэдэгт би итгэлтэй байгаа юм. 

Үүнээс гадна малаас гаралтай түүхий эдээс ч байсан, малаас ч гаралтай хүнд халдварладаг халдварт өвчний тал дээр нэлээдгүй энэ хөтөлбөртөө анхаарах хэрэгтэй юм шиг байгаа юм. Тэгэхгүй бол энэ малаас гардаг халдварладаг, энэ өвчнүүд маань нийслэл Улаанбаатартаа сүүлийн хэдэн жилдээ нэлээдгүй их гарч, эрүүл мэндэд бас нөлөөлөөд байгаа. Жил бүр бараг энэ түүхий эд, хөдөө аж ахуйн малаас гаралтай, хүнд халдварладаг өвчин бас нийслэлд гарах ийм хандлага байгаа. Энэ дээр анхаарч байгаа гэж бодож байна. 

Д.Дэмбэрэл: Д.Балдан-Очир гишүүн 

Д.Балдан-Очир: Очирбат гишүүнийг бол хөтөлбөрийг дэмжээд, өөрийнхөө санал бодлыг хэллээ гэж би ойлгосон. Тийм ээ? Ер нь бол гишүүний бодож санаж байгаа юмны төлөө зорьж байгаа. Хөтөлбөрийг гаргаад батлагдаад хаях нэг хэрэг, хамгийн гол нь Монголчуудын нэг муу зуршил бол баахан бичиг цаас хийгээд хаядаг. Тийм байхгүйн төлөө л одоо энэ хөтөлбөрийн удирдлагын менежментийн тал дээр цаашид санаачилсан гишүүд ч гэсэн энэ хөтөлбөрийнхөө хэрэгжилт дээрээ хяналт тавих, Байнгын хороогоороо дамжуулж хянах тийм ер нь энийг бас үр дүнтэй болгох юмсан гэсэн бүхий л оролдлого энд байгаа. 

Д.Дэмбэрэл: Баярлалаа. Гишүүд Байнгын хорооны санал, дүгнэлтээс асуултаа асуулаа. Зарчмын зөрүүтэй саналуудаар санал хураалт явуулмаар байна. Гишүүдийг оруулъя. Ирц хангаж байж санал хураахгүй бол болохгүй. Яагаад гишүүдэд хэлэхгүй байгаад байна. Би хэлсэн шүү дээ. Түрүүн. Санал хураалтууд байна гэсэн. Зүйтэй. Гишүүдийг оруулъя. Байгаа биз дээ? Санал хураалт хүрэхгүй бол удаад яах вэ. Эсхүл. Хэдэн гишүүн байна? 29 гишүүнээс доошгүй гишүүн байх ёстой. 27, хоёр гишүүн. Тэгээд ороод 27 боллоо. Энийг нэг дуусгавал их зүйтэй юмсан даа. 

Санал хураалтад бэлдье. Угаасаа 30 гишүүн орсон байна. Ирэхгүй байгаа гишүүд дандаа энэ цаг тасалснаар явж байгаа шүү дээ. Гишүүд санал хураалтад бэлдье. 

Байгаль орчин, хүнс, хөдөө аж ахуйн байнгын хорооны дэмжигдсэн саналууд байна. 

1.Тогтоолын төслийн 2 дахь заалтын 3 дахь дэд заалтыг Монгол мал үндэсний хөтөлбөрийг хэрэгжүүлэх арга хэмжээ, түүнд шаардагдах эд хөрөнгийг Монгол Улсын нэгдсэн төсвийн 3-аас багагүй байхаар тооцож, жил бүрийн Эдийн засаг, нийгмийг хөгжүүлэх үндсэн чиглэл, улсын төсөвт тусган хөрөнгийн дийлэнх хэсгийг хөдөө аж ахуйн салбарын үйл ажиллагаа явуулж байгаа хөдөө аж ахуйн хоршоог түшиглэн хөгжүүлэх гэж өөрчлөн найруулах саналыг УИХ-ын гишүүн Р.Буд, Н.Ганбямба, Ц.Шинэбаяр, Ж.Энхбаяр гишүүд гаргасныг Байнгын хороо дэмжсэн байна байнгын хорооны саналаар санал хураалт явуулъя. Тэр хамаагүй ирцийн хэрэггүй ээ. Тэртээ тэргүй хангалттай ирцтэй байгаа. 

43 гишүүн санал хураалтад оролцож, 38 гишүүн зөвшөөрч 88.4 хувийн саналаар санал дэмжигдлээ. 

2.Тогтоолын төслийн хавсралтын эхний өгүүлбэрийн нөхөн сэргээгдэх баялаг гэсний дараа Монголын соёл, уламжлалыг хадгалан авч яваа гэж нэмэх саналыг Д.Балдан-Очир, Д.Оюунхорол, Р.Раш гишүүд гаргасныг Байнгын хороо дэмжсэн байна. Дэмжье. 

46 гишүүн санал хураалтад оролцож, 44 гишүүн зөвшөөрч 95.7 хувийн саналаар санал дэмжигдлээ. 

3.Тогтоолын төслийн хавсралтын Нэг. Мал аж ахуйн салбарын өнөөгийн байдал, Хоёр. Хөтөлбөр боловсруулах үндэслэл, шаардлага гэснийг нэгтгэн Нэг, Нийтлэг үндэслэл гэж томъёолох нь зүйтэй гэсэн саналыг Д.Балдан-Очир гишүүн гаргасныг Байнгын хороо дэмжсэн байна. Дэмжье. 

44 гишүүн санал хураалтад оролцож, 42 гишүүн зөвшөөрч 95.5 хувийн саналаар санал дэмжигдлээ. 

4.Тогтоолын төслийн хавсралтын мал аж ахуйн салбар дэх хууль тогтоомжийг боловсронгуй болгох гэсэн 4,1-д уул уурхайн үйл ажиллагааны нөлөөгөөр бэлчээр хомсдуулсаны төлбөр, нөхөн төлбөрийг бэлчээр сайжруулах үйл ажиллагаанд зарцуулах гэсэн 4.4-ийн 1.7 дахь заалтыг нэмэх саналыг Х.Наранхүү, Д.Оюунхорол, Ц.Цэнгэл гишүүд гаргасныг Байнгын хороо дэмжсэн байна. Дэмжье. 

44 гишүүн санал хураалтад оролцож, 40 гишүүн зөвшөөрч 90.9 хувийн саналаар санал дэмжигдлээ. 

5.Тогтоолын төслийн хавсралтын 4.5.2-ын. Н.Батбаяр гишүүн 

Н.Батбаяр: Энэ саналыг татаж авч байна. Энэ найруулгын юм байгаа. Тэгээд хуучнаараа үлдчих гэсэн юм. Н.Ганбямба бид хоёр байгаа. Татаж авч байна. 

Д.Дэмбэрэл: 5 дахь саналыг татлаа. Тэгвэл санал хураах шаардлагагүй гэж үзлээ. Саналыг хураалгая. 

6.Тогтоолын төслийн хавсралтын 4.5.3.2-ыг малын гаралтай гэсний дараа бүтээгдэхүүн гэж нэмэх саналыг П.Алтангэрэл, Н.Ганбямба гишүүд гаргасныг Байнгын хороо дэмжсэн байна. Дэмжье. 

44 гишүүн санал хураалтад оролцож, 41 гишүүн зөвшөөрч 93.2 хувийн саналаар санал дэмжигдлээ. 

7.Тогтоолын төслийн хавсралтын 6.1-ийн уг хөтөлбөр нь эрх хөрөнгө, санхүүжилтийн асуудал шийдвэрлэгдсэн тохиолдолд бүрэн хэрэгжих боломжтой гэсэн өгүүлбэрийг нэмэх саналыг Д.Балдан-Очир, П.Алтангэрэл гишүүд гаргасныг Байнгын хороо дэмжсэн байна. Дэмжье. 

46 гишүүн санал хураалтад оролцож, 43 гишүүн зөвшөөрч 93.5 хувийн саналаар санал дэмжигдлээ. 

Саналын томъёоллыг би дахиад уншъя. Уг хөтөлбөр нь эрх зүй, хөрөнгө санхүүжилтийн асуудал шийдвэрлэгдсэн тохиолдолд бүрэн хэрэгжих боломжтой гэсэн өгүүлбэрийг хасах гээд гишүүд дэмжсэн байна. 

8.Тогтоолын төслийн хавсралтын 7.1-ийн хөтөлбөрийг гэсний өмнө төр, төрийн бус байгууллага, төрийн хэвшлийн түншлэлийн зарчимд тулгуурлан гэж нэмэх саналыг Д.Балдан-Очир гишүүн гаргасныг Байнгын хороо дэмжсэн байна. Дэмжье. 

46 гишүүн санал хураалтад оролцож, 44 гишүүн зөвшөөрч 95.7 хувийн саналаар санал дэмжигдлээ. 

9.Тогтоолын төслийн хавсралтын хөтөлбөрийн санхүүжилт гэсэн 8 дахь хэсгийг дор дурдсанаар өөрчлөн найруулах: 

8.Хөтөлбөрийн санхүүжилт. Хөтөлбөрийг хэрэгжүүлэхэд дараах хөрөнгийн эх үүсвэрийг ашиглана. 

8.1.Улсын болон орон нутгийн төсөв

8.2.Иргэн, аж ахуйн нэгжийн хөрөнгө оруулалт

8.3.Арилжааны бус хөнгөлөлттэй зээл, тусламж олгох, Монгол мал хөрөнгө оруулалтын сан байгуулна. Хөрөнгө оруулалтын санг дараах эх үүсвэрээс бүрдүүлнэ. 

8.3.1.ашигт малтмалын бүтээгдэхүүний орлого

8.3.2.улсын төсөв

8.3.3.гадаад улс, олон улсын буцалтгүй тусламж, хөнгөлөлттэй зээл гэж оруулъя гэж УИХ-ын гишүүн Д.Тэрбишдагва, Э.Бат-Үүл гишүүд санал гаргасан байна. Байнгын хороо дэмжсэн байна. Дэмжье. 

46 гишүүн санал хураалтад оролцож, 44 гишүүн зөвшөөрч 95.7 хувийн саналаар санал дэмжигдлээ. 

Байнгын хороогоор дэмжигдээгүй саналууд байна. 

1.Монгол мал үндэсний хөтөлбөрийн төслийн нэрийг мал аж ахуйн хоршооллыг эрчимжүүлэн хөгжүүлэх үндэсний хөтөлбөр гэж нэрлэх саналыг Э.Бат-Үүл, Д.Энхбат, Ж.Энхбаяр гишүүд санал гаргасныг Байнгын хороо дэмжээгүй байна. Э.Бат-Үүл, Д.Энхбат гишүүн цөөнх болсон байна. За, татсан уу? Д.Энхбат гишүүн татсан гэдгээ хэлье. 

Д.Энхбат: Саналаа татлаа. 

Д.Дэмбэрэл: Д.Энхбат гишүүн саналаа татсан тул санал хураалт явуулахаа болилоо. 

2.Тогтоолын төслийн хавсралтын мал эмнэлгийн албаны тогтолцоог олон улсын жишигт нийцүүлж мал эмнэлгийн ажил, үйлчилгээг нийгэм, эдийн засгийн шаардлага, эрэлт, хэрэгцээг бүрэн хангах түвшинд хүргэн сайжруулах гэсэн 4.2.3-ыг хувийн мал эмнэлгийн үйл ажиллагааг дэмжихийн хамт төрөөс тавих хяналтыг сайжруулах гэсэн 4.3.2.6 дахь заалт нэмэх гэж байна. Ц.Цэнгэл, Д.Оюунхорол, Х.Наранхүү гишүүд санал гаргасныг Байнгын хороо дэмжээгүй байна. Боломжгүй гэсэн санал хураалт явж байна. 

47 гишүүн санал хураалтад оролцож, 36 гишүүн зөвшөөрч 76.6 хувийн саналаар энэ саналыг авах боломжгүй ээ гэж гишүүд үзлээ.

3.Тогтоолын төслийн хавсралтын мал аж ахуйн эрсдэлийг бууруулах чадавхи бий болгох гэсэн 4.4.4-т ган, зудны үнэлгээг үндэслэн хохирлыг арилгах, малгүй болсон иргэдийг малжуулах, өөр үйлдвэрлэлийн салбарт шилжүүлэх ажил зохион байгуулах гэсэн 4.4.6-д заалт нэмэх. Р.Раш гишүүний санал. Байнгын хороо дэмжээгүй байна. Дэмжих боломжгүй.  

47 гишүүн санал хураалтад оролцож, 33 гишүүн зөвшөөрч 70.2 хувийн саналаар энэ саналыг дэмжих боломжгүй гэж гишүүд үзсэн байна. 

Одоо ингэнэ. Монгол мал үндэсний хөтөлбөр батлах тухай УИХ-ын тогтоолын төслийг эцсийн хэлэлцүүлэгт бэлтгүүлэхээр Байгаль орчин, хүнс, хөдөө аж ахуйн Байнгын хороонд шилжүүллээ. Ингээд өнөөдрийнхийг дуусгах уу, гишүүд ээ? Гишүүд бас ажилтай гээд байна. Тэгье. Гишүүд ээ, хүлээж байгаарай. Энд нэг юм байна. 

15.00 цагаас УИХ-ын гишүүн Г.Батхүүгээс Монгол Улсын Ерөнхий сайдад тавьсан Тогтвортой амьжиргаа төслийн хэрэгжилт, түүний үр дүн, ажлын явц байдал, цаашид авах арга хэмжээний тухай талаархи асуулгыг гишүүн татаж авч байгаа юм байна. Энэ асуулгыг татаж авсан. 

Мөн УИХ-ын гишүүн С.Бямбацогтоос Монгол Улсын Ерөнхий сайдад тавьсан Мэдээлэл, харилцаа холбооны салбарын үйл ажиллагааны талаархи асуулгын хариугаа гишүүн татаж авсан байна. Хангалттай гэж үзсэн байна. 

С.Эрдэнэ гишүүний Ерөнхий сайдад тавьсан Оюутолгойн ордын асуудлыг дараа болъё. Дараа гурван саналыг хураалгая. Саналаа татаж авсан гэж өөрөө даргын зөвлөл дээр өөрөө хоёр саналаа хоёуланг нь татаж авсан гэж хэлсэн шүү. 

Гишүүдэд их баярлалаа. 

Өнөөдрийн чуулганы хуралдаан завсарлалаа. 

Хуралдаан 15 цаг 57 минутад өндөрлөв.

Тэмдэглэл хөтөлсөн:

ХУРАЛДААНЫ ТЭМДЭГЛЭЛ

ХӨТЛӨГЧ







Б.НАРАНТУЯА

